
Ágrip 

Umsjónarkennarar gegna veigamiklu hlutverki við skipulagningu á námi 

nemenda með leshömlun. Mikilvægt er að kennarar hafi þau bjargráð sem til 

þarf til að bæta námsárangur, líðan og sjálfstraust nemenda. Í þessari ritgerð er 

fjallað um reynslu og upplifun umsjónarkennara á kennslu nemenda með 

leshömlun. Einnig er reynsla kennara tengd við núgildandi menntastefnu sem 

byggir á hugmyndum um skóla án aðgreiningar. Rannsóknin sem ritgerðin 

byggir á, fór fram í byrjun árs 2016. Gagnaöflun fólst í að tekin voru þrjú 

rýnihópaviðtöl við þrettán kennara í þremur skólum. 

Helstu niðurstöður rannsóknarinnar benda til að reynsla og upplifun 

kennara af kennslu nemenda hafi breyst til batnaðar á undanförnum árum. Má 

rekja þær breytingar til aukinnar þekkingar, breytinga á viðhorfum til 

leshömlunar, aukins framboðs á námsefni og breyttra starfshátta eins og 

teymiskennslu sem fela í sér aukið samstarf kennara. Í niðurstöðum kemur 

fram að námsleg staða nemendahópsins hafi styrkst. Hins vegar töldu 

kennararnir að alltaf mætti gera betur og höfðu þeir áhyggjur af líðan og 

sjálfstrausti nemendahópsins í ljósi þeirra námsörðugleika sem þeir þurfa 

daglega að takast á við. Að mati kennaranna er ákveðið álag fólgið í því að 

kenna og hafa umsjón með nemendum með leshömlun og hefðu kennararnir 

viljað hafa betri grunn í kennslu nemenda með leshömlun úr kennaranáminu 

til að byggja kennslu sína á og meiri tíma til undirbúnings. Kennararnir voru 

meðvitaðir um að reynsla þeirra og upplifun mótaðist af þeim skólagerðum 

sem þeir starfa í, sérstaklega þeir sem kenndu í fámennari skólunum. Í slíkum 

skólum hafi aðgreining alltaf verið lítil og auðvelt að vera með sveigjanlega og 

fjölbreytta kennsluhætti. Því hafi ný menntastefna um skóla án aðgreiningar 

ekki haft miklar breytingar í för með sér hvað varðar kennslu nemenda með 

leshömlun.   

 

 

 





 

Abstract 

The classroom teacher‘s role in educational planning for students with dyslexia 

is extremely important. It is important that the teacher has access to the 

resources needed to improve academic results, increase students’ wellbeing as 

well as their self-confidence. This essay will examine the experience of 

teachers who teach students with dyslexia. In addition, the experience of 

teachers will be connected to the current education policy which is based on 

ideas of inclusive schools. The essay is based on research which was conducted 

at the beginning of 2016. Data was collected in three schools by interviewing 

thirteen teachers in three focus groups. 

The results indicate that the experiences of classroom teachers who teach 

dyslexic students have improved and have become more positive in recent 

years. These changes can be attributed to improved knowledge, changes in 

attitude towards dyslexia, increased availability of teaching materials and 

changes in teaching practices such as the introduction of co-teaching which 

involves more cooperation between teachers. Nevertheless, the teachers felt 

that more could be done and they were particularly concerned about the 

emotional status and self-confidence of the student group in light of their 

learning disabilities. In addition, the teachers found it more stressful to teach 

and take care of children with dyslexia. They would have preferred to have had 

a better foundation in teaching dyslexic children. More time for preparation 

would also have been needed. The teachers were aware of that their experience 

was influenced by the type of school they worked in, especially those who 

taught in relatively small schools. There had always been less separation in the 

smaller schools and it had been easier to apply more dynamic and versatile 

teaching methods, therefore the new policy of inclusive education did not have 

as big an impact on the education of children with dyslexia. 

1. Inngangur 

Í skóla án aðgreiningar er fjölbreytt flóra nemenda. Í hverjum bekk geta verið 

nokkrir nemendur með leshömlun. Samkvæmt núgildandi menntastefnu eiga 

allir nemendur að fá nám við hæfi í skóla sem aðgreinir ekki nemendur vegna 

stöðu þeirra. Leshömlun getur haft veruleg áhrif á námsframvindu nemenda og 

er afar mikilvægt að nemendur sem við hana búa fái stuðning í sínu námi. 

Skólar hafa mikið frjálsræði með framkvæmd skólastarfsins þó að alltaf þurfi 

það að byggja á þeim lögum, reglugerðum og aðalnámskrá sem hið opinbera 

setur fram. Það getur því verið afar misjafnt hvernig stuðningur við nemendur 

er skipulagður eftir skólum. Það er upplifun mín að ábyrgð á námi og stuðningi 

við þennan nemendahóp liggi að miklu leyti á herðum umsjónarkennara sem 

eru misvel í stakk búnir til að takast á við slíkt hlutverk. Ég velti fyrir mér hver 

reynsla og upplifun umsjónarkennara sé af kennslu nemenda með leshömlun 

og hvort sú reynsla hafi að einhverju leyti breyst með tilkomu núgildandi 

menntastefnu.  

1.1 Aðdragandi rannsóknarinnar 

Sem kennari og deildarstjóri í grunnskóla hefur það verið hluti af starfi mínu 

að hafa umsjón með námi nemenda með leshömlun og skipuleggja stuðning 

við nemendahópinn. Í þeirri vinnu hefur falist að leita árangursríkra leiða til að 

bæta námsárangur og upplifun nemendahópsins. Sú reynsla hefur vakið upp 

ýmsar spurningar. Námsþarfir nemenda með leshömlun eru ólíkar, eins ólíkar 

og einstaklingarnir eru margir. Það getur reynst mikil áskorun fyrir kennara að 

kenna nemendum með leshömlun á árangursríkan hátt. Það er enn meiri 

áskorun fyrir nemendur með leshömlun að takast á við grunnskólanám þar sem 

góð lestrarkunnátta er forsenda fyrir mörgum þeim markmiðum sem unnið er 

að í námi. Ég hef mikið velt fyrir mér stöðu nemenda með leshömlun í 

grunnskólum og möguleikum þeirra til árangursríks náms. Það er ástæða þess 

að ég valdi að skoða reynslu umsjónarkennara af kennslu nemenda með 

leshömlun sem viðfangsefni í lokaverkefni meistaranáms míns. Ég hef 

töluverðar áhyggjur af þessum nemendahópi í mínu starfi þar sem hann á 

gjarnan erfitt uppdráttar í námi og getur þróað með sér lítið sjálfstraust. 

Nemendahópurinn á það til að láta lítið á sér bera og gleymast eða sýna 

óæskilega hegðun til að fela vanmátt sinn.  

Einnig hef ég verið að skoða núgildandi menntastefnu frá árinu 2008 í ljósi 

hugmynda um skóla án aðgreiningar og nemendur með sérþarfir. Ég upplifi 

ákveðna togstreitu í menntastefnunni þar sem hún byggir á hugmyndafræði um 

skóla án aðgreiningar sem kveður á um að allir nemendur fái námsframboð sitt 

í sambærilegum aðstæðum en menntastefnan gerir hins vegar ráð fyrir 

ákveðnum sérúrræðum. Framkvæmdin er svo í ljósi minnar reynslu töluvert 

önnur. Boðið er upp á sérkennslu í mörgum skólum þó að orðið sérkennsla sé 

ekki að finna í menntastefnunni. Þar er komið inn hugtakið sérstakur 

stuðningur við nám. Ég velti fyrir mér hvort áhrifa menntastefnunnar gæti í 

reynslu kennara af kennslu nemenda með leshömlun og hvort reyndir kennarar 

finni fyrir breytingum vegna innleiðingar hennar á undanförnum árum. Hópar 

nemenda með sérþarfir eru margir innan skólans og með mjög mismunandi 

þarfir. Ég valdi í rannsókn minni að beina sjónum mínum að afmörkuðum hópi 

nemenda sem þurfa sérstakan stuðning í námi þ.e. nemendum með leshömlun. 

Ég tel mikilvægt að rannsaka upplifun kennara af stöðu nemendahópsins til að 

efla umræðu um málefni hans í ljósi þeirrar skólaþróunar sem orðið hefur á 

undanförnum árum. 

1.2 Markmið og rannsóknarspurningar 

Meginmarkmið rannsóknar minnar er að kanna: 

 reynslu og upplifun umsjónarkennara af því að kenna nemendum með 

leshömlun 

Undirmarkmið rannsóknarinnar eru að kanna: 

 hvort umsjónarkennarar upplifi að nemendahópurinn fái þann 

stuðning sem hann þarf á að halda 

 hvort umsjónarkennarar telji sig geta komið til móts við námsþarfir 

nemendahópsins með árangursríkum hætti  

 hvort þeir upplifi breytingar á skipulagi á stuðningi við 

nemendahópinn með tilkomu nýrrar menntastefnu frá árinu 2008  

Þær rannsóknarspurningar sem liggja til grundavallar rannsóknarinnar eru: 

 Hver er reynsla og upplifun umsjónarkennara af kennslu nemenda með 

leshömlun? 

 Hefur sú reynsla breyst með tilkomu núgildandi menntastefnu? 

 

Þau lykilhugtök sem liggja til grundvallar í rannsókninni eru; nemendur með 

sérþarfir (e. students with special educational needs), sérkennsla (e. special 

education), skóli án aðgreiningar (e. inclusive school) og leshömlun (e. 

dyslexia). Fjallað verður um hugtökin í fræðilegri umfjöllun um efni 

rannsóknarinnar. 

1.3 Uppbygging ritgerðar 

Í upphafi verður leitast við að fjalla um og skilgreina þá fræðilegu umgjörð 

sem liggur til grundvallar viðfangsefni rannsóknarinnar. Leitað verður fanga í 

efni úr rannsóknum, ritrýndum greinum, fræðilegri umfjöllun um efnið úr 

námsbókum úr háskólanámi mínu og opinberum skjölum svo eitthvað sé nefnt. 

Því næst verður fjallað um þá aðferðafræði sem valin var til að svara 

rannsóknarspurningunni. Framkvæmd rannsóknarinnar verður útskýrð ásamt 

því að viðmælendur og þátttökuskólar verða kynntir. 

Að því loknu verður farið yfir niðurstöður viðtalanna, þemu úr viðtölunum 

dregin saman og niðurstöður kynntar í ljósi þeirra. Leitast verður við að nota 

orðfæri viðmælenda til að gefa skýrari sýn á reynslu þeirra og upplifun.   

Í umræðukaflanum verða niðurstöðurnar dregnar saman, þemu 

endurskilgreind og ályktanir dregnar til að svara rannsóknarspurningunum. 

Fjallað verður um hvaða upplýsingar rannsóknin hefur gefið og horft til þess 

hvert megi stefna í kjölfar hennar til að afla frekari gagna á sviði þess 

viðfangsefnis sem rannsóknin beinist að þ.e. reynslu umsjónarkennara af 

kennslu nemenda með leshömlun og tengsl þeirrar reynslu við núgildandi 

menntastefnu.   

2. Fræðileg umfjöllun 

Hér á eftir verður fjallað um þann fræðilega grunn sem rannsóknarverkefnið 

byggir á. Leitast verður við að skilgreina þau hugtök sem lögð eru til að 

grundvallar viðfangsefninu sem eru nemendur með sérþarfir, sérkennsla og 

sérstakur stuðningur við nám, skóli án aðgreiningar og leshömlun. 

2.1 Nemendur með sérþarfir  

Tvö meginsjónarmið hafa haft áhrif á það hvernig samfélagið lítur á skerðingar 

og hamlanir einstaklinga, þ.e. læknisfræðilegt og félagslegt sjónarmið. 

Norwich vitnar í útskýringar Open University (2006) á sjónarmiðunum 

tveimur, læknisfræðilega sjónarmiðinu þar sem litið er á hamlanir fólks sem 

ákveðið vandamál, að það er fólkið sjálft sem þarf að breytast og aðlagast 

aðstæðum en ekki er talin ástæða til að samfélagið breytist. Félagslega 

sjónarmiðið beinir sjónum sínum að samfélaginu og frá einstaklingnum 

sjálfum, þar sem skipulag samfélagsins og hindranir í samfélaginu eru talin 

orsök hamlananna. Það er skipulagið og hindranirnar sem mismuna fólki og 

útilokar það frá þátttöku (Norwich, 2013, bls. 22). Viðhorfin sem fólgin eru í 

þessum tveimur sjónarhornum hafa mótað viðhorf og skilning á því hvað felst 

í því að vera með sérþarfir eða fötlun og hvaða áhrif það hefur á þátttöku í 

samfélaginu og skólakerfinu. 

Hugtakið nemendur með sérþarfir var kynnt sem fráhvarf frá 

læknisfræðilega sjónarmiðinu árið 1978 í Bretlandi. Með hugtakinu átti að 

draga úr neikvæðri flokkun með það að markmiði að snúa frá áherslum á það 

sem nemandinn getur ekki til þess að beina sjónum að því hvað þarf til að 

tryggja honum viðeigandi námstækifæri (Norwich, 2013, bls. 13). Hugtakinu 

var einnig ætlað að ná yfir breiðari hóp barna sem varð til þess að börn sem 

áður voru skilgreind sem fötluð voru nú komin inn á borð almenna 

skólakerfisins (Runswick-Cole og Hodge, 2009, bls. 198). Í kjölfar breyttra 

áherslna varð mikil þensla upp úr 1970 í fjölda barna sem nutu sérkennslu í 

almenna skólakerfinu og flokkuðust með sérstakar námsþarfir (Norwich, 2013, 

bls. 18). 

Flest lönd nota einhvers konar flokkunarkerfi til að skilgreina 

sérkennsluþarfir nemenda. Það er svo á ábyrgð stjórnvalda í hverju landi fyrir 

sig að túlka alþjóðlegar samþykktir og koma þeim til framkvæmda. Í sumum 

löndum eru borin kennsl á fáar tegundir fatlana eins og t.d. í Botswana í Afríku 

sem greina fjórar tegundir; sjónskerðingu, heyrnaskerðingu, geðfatlanir og 

líkamlegar fatlanir (Norwich, 2013, bls. 35). Til að ákvarða hvaða flokk hver 

nemandi fellur undir fer af stað ákveðið greiningaferli sem skiptist í tvo hluta. 

Í fyrsta lagi að bera kennsl á skerðingu eða fötlun einstaklingsins og í öðru lagi 

að ákveða hvort einstaklingur þarfnist íhlutunar. Það er mismunandi eftir 

löndum hvort menntakerfið eða heilbrigðiskerfið sjái um þetta greiningaferli. 

Á Vesturlöndum er algengara að menntakerfið sjái um ferlið (Norwich, 2013, 

bls. 35). 

Hugtakið nemendur með sérþarfir átti að hafa jákvæðara yfirbragð en orðin 

fötlun eða skerðing en samt sem áður er fólgin í því ákveðin flokkun. Með 

hugtakinu áttu augu fólks að beinast að því að koma betur til móts við 

nemendur með sérþarfir en því fylgir að meta þarf stöðu þeirra. Slíkt mat 

byggir að stórum hluta á greiningum sem hefur valdið því að nemendur voru 

og eru flokkaðir á einhvern hátt. Það var einmitt það sem átti að forðast með 

hugmyndum um nemendur með sérþarfir svo fjarlægjast mætti 

læknisfræðilega sjónarhornið. Í hugmyndum um nemendur með sérþarfir má 

því finna ákveðna mótsögn því til að átta sig á sérþörfum þarf að leggja fyrir 

greiningar og í því er fólgin aukin flokkun á nemendum innan skólakerfisins. 

Fram kemur hjá Singh (2004) að greining geti komið að góðum notum 

þegar foreldrar þurfa að útskýra erfiða hegðun barns eða slaka námsgetu þess. 

Að geta tengt hegðun við ákveðna greiningu geti verið jákvætt því það tekur 

ábyrgðina af barninu sjálfu og staða þess verður þannig tengd við greininguna 

sjálfa frekar en barnið (bls. 1200–1201).  

Runswick-Cole og Hodge (2009) leggja áherslu á mikilvægi 

hugtakanotkunar í menntamálum. Þau vilja leggja áherslu á réttindi barna 

fremur en þarfir og telja að það geti haft mikil áhrif á líf allra barna, ekki síst 

þeirra sem í dag eru skilgreind með sérþarfir í námi. Þau hafa fært rök fyrir því 

að hugtakið börn með sérþarfir aðgreini í raun nemendur í skólum bæði 

sálfræðilega og félagslega og viðhaldi því að vandamálið sé í barninu sjálfu 

(bls. 198–200). 

Hugtakið nemendur með sérþarfir hefur verið gagnrýnt, það þykir einblína 

á erfiðleika og vangetu einstaklingsins en huga lítið að öðrum þáttum eins og 

styrkleikum einstaklingsins og námsumhverfi (Norwich, 2013, bls. 14). Rúnar 

Sigþórsson vitnar í kennslufræðingana Ainscow og Muncey (1989) sem gera 

greinarmun á eldri og yngri viðhorfum til einstaklingsmunar og námserfiðleika 

og segja:  

 
Með eldri viðhorfunum var athyglinni beint að fámennum hópi nemenda 

sem talinn var víkja frá „eðlilegu“ þroskaferli, námsgetu eða hegðun 

vegna einhvers konar takmarkana nemandans sjálfs sem hægt var að 

meðhöndla eða „leiðrétta“. Nútímalegri viðhorf einkennast aftur á móti 

af því að líta á orsök námserfiðleika sem samspil milli þess hvaða 

eiginleika, námsforsendur og áhuga nemendur hafa og þeirra aðstæðna 

sem skólinn skapar þeim. (Rúnar Sigþórsson, 2013, bls. 199–200)  

 

Viðhorfin sem hér koma fram endurspegla þau sjónarhorn sem fjallað var um 

hér á undan. Segja má að þau séu bæði ríkjandi í íslensku skólakerfi í dag. 

Eldra viðhorfið er fólgið í því að ef barn nær ekki markmiðum sem lögð eru til 

grundvallar í almennu námi og samskiptum, fer það í greiningu til að meta hvar 

það er statt miðað við jafnaldra og hver sé vandinn. Kemur þá að yngra 

viðhorfinu þar sem hugað er að því hvernig hægt sé að byggja nám nemandans 

á áhuga hans og styrkleikum í víðu samhengi skólans, nemandans og heimilis.  

Í núgildandi menntastefnu á Íslandi er hugtakið að finna og fjallað 

sérstaklega um nemendur með sérþarfir. Um réttindi þeirra er fjallað í 17. grein 

laga um grunnskóla þar sem segir að nemendur „eiga rétt á að komið sé til móts 

við námsþarfir þeirra í almennum grunnskóla án aðgreiningar, án tillits til 

líkamlegs eða andlegs atgervis“ og að:  

 
Nemendur sem eiga erfitt með nám sökum sértækra námsörðugleika, 

tilfinningalegra eða félagslegra örðugleika og/eða fötlunar, sbr. 2. gr. 

laga um málefni fatlaðra, nemendur með leshömlun, langveikir 

nemendur og aðrir nemendur með heilsutengdar sérþarfir eiga rétt á 

sérstökum stuðningi í námi í samræmi við metnar sérþarfir. (Lög um 

grunnskóla nr. 91/2008)  

 

Í reglugerð um nemendur með sérþarfir í grunnskóla nr. 585/2010 er hópurinn 

skilgreindur á sama hátt og kom hér fram í 17. grein grunnskólalaga. 

Samkvæmt þeirri skilgreiningu fellur viðmiðunarhópur rannsóknar þessarar 

þ.e. nemendur með leshömlun undir hóp nemenda með sérþarfir.  

2.2 Sérkennsla/sérstakur stuðningur við nám 

Í hverjum nemendahópi er fjölbreytt flóra einstaklinga sem hafa mismunandi 

námsgetu og námsþarfir, styrkleika og veikleika. Þeim nemendum sem ekki 

geta fyllilega nýtt sér það almenna nám sem fram fer í skólanum þarf að huga 

vel að, eins og í raun öllum nemendum þar sem allir nemendur eru einstakir á 

sinn hátt. Skólar geta nýtt sér margs konar leiðir til þess. Á þeim tíma sem farið 

var að huga sérstaklega að þeim hópi nemenda sem áttu við einhvers konar 

námsörðugleika að etja, nemendum með sérþarfir, var farið af stað með 

sérkennslu eins og fram kom í kaflanum hér að framan. Gerður G. Óskarsdóttir 

lýsir sérkennslu sem kennslu „nemenda sem hafa svo mikla þörf fyrir 

sérstaklega aðlagaða kennslu að ekki er hægt að mæta henni í almennri kennslu 

nema með sérstökum stuðningi og breytingum á námsmarkmiðum, námsefni, 

náms- og/eða kennsluaðferðum.“ (2000, bls. 21).  

Dregið hefur úr notkun á orðinu sérkennsla á undanförnum árum og í nýrri 

menntastefnu frá árinu 2008 er hugtakið stuðningur við nám notað. Í 8. grein 

reglugerðar um nemendur með sérþarfir í grunnskóla má finna skilgreiningu á 

því: 

 
Stuðningur við nemendur eða nemendahópa felst í sveigjanlegu og 

margbreytilegu námsumhverfi og kennsluháttum sem ætlað er að mæta 

þörfum allra nemenda. Við skipulag stuðnings við einstaka nemendur 

eða nemendahópa skal stuðla að því að hann fari fram innan skólans án 

aðgreiningar...Stuðningi við nemendur með sérþarfir skal sinnt af 

umsjónarkennara, sérkennara eða öðrum kennurum eftir því sem við 

verður komið. (nr. 585/2010)  

 

Að auki kemur fram í 11. grein reglugerðarinnar að „Sérstakur stuðningur 

getur falið í sér breytingu á námsmarkmiðum aðalnámskrár grunnskóla, 

námsgögnum, námsaðstæðum og/eða kennsluaðferðum. Stuðningurinn er 

skipulagður til lengri eða skemmri tíma eftir þörfum nemandans.“ (Reglugerð 

um nemendur með sérþarfir í grunnskóla nr. 585/2010).  

Thomas og Loxley (2007) gagnrýna kenningar og þau vísindi sem lögð eru 

til grundvallar hugmyndafræði um sértækar námsþarfir og sérkennslu. Þeir 

telja ástæðu til að láta námskenningar fræðimanna ekki stýra um of því hvernig 

við horfum á nám barna og námserfiðleika því þær draga athygli okkar frá 

einfaldari ástæðum fyrir námserfiðleikum barna (Thomas og Loxley, 2007, bls. 

19) sem við gætum fundið með því að nota mannlegt eðli og almenna skynsemi 

til að skilja aðra og til að gera skólana mannlegri og án aðgreiningar (Thomas 

og Loxley, 2007, bls. 8). Þeir segja að kenningar og líkön í sérkennslufræðum 

hafi ekki hjálpað mikið til við að bæta nám nemenda, kennarar í almennum 

skólum hafi misst sjálfstraust við kennslu nemenda með námserfiðleika, þeir 

telji sig ekki hafa nægjanlega sérfræðiþekkingu eða tækni til að kenna öllum 

börnum (Thomas og Loxley, 2007, bls. 8–9).   

Árið 2010 kom út skýrsla bresku menntamálastofnunnar Ofsted sem fjallaði 

um mat á því hvernig lagaramminn og skipulag í breskum skólum kemur til 

móts við nemendur með sérþarfir. Í henni kemur fram að besta námið fór fram 

þar sem kennarar höfðu góða þekkingu á börnunum, yfirgripsmikla þekkingu 

og skilning á kennslu- og námsaðferðum og því fagi sem viðkomandi kennari 

var að kenna. Einnig höfðu þeir djúpan skilning á þroska barna og því hvernig 

mismunandi námserfiðleikar hafa áhrif á nám nemenda. Í þeim skólum sem 

bestu kennsluna var að finna hafði dregið verulega úr þörfinni fyrir 

viðbótarstuðning sem gaf sérhæfðu starfsfólki aukinn tíma til að veita þeim 

nemendum stuðning sem mesta þörfina höfðu (bls. 11).  

Markmið rannsóknar Þorgerðar Guðmundsdóttur (2009) var að varpa ljósi 

á hvaða áhrif lestrarörðugleikar geti haft á mótun sjálfsálits barns. Hún tók 

viðtöl við fimm börn, foreldra þeirra og kennara (bls. 19–20). Meðal þess sem 

kom fram í viðtölum við umsjónarkennara var að lestrarþjálfun barna með 

lestarerfiðleika væri mest í höndum sérkennara, þeir gáfu leiðbeiningar og 

virtist ábyrgðin liggja að mestu hjá þeim. Umsjónarkennarar töldu sig ekki geta 

unnið mikið inni í bekk að lestrarþjálfun nemenda með lestrarörðugleika 

(Þorgerður Guðmundsdóttir, 2009, bls. 22).  

Við innleiðingu á skóla án aðgreiningar hafa vaknað spurningar um hvaða 

kennsluaðferðir nýtist nemendum með sérþarfir í hefðbundnum bekk og hvort 

það þurfi sérhæfðar kennsluaðferðir fyrir þá (Norwich, 2013, bls. 73). Það fer 

eftir skilgreiningum á hugmyndafræði um skóla án aðgreiningar hvort gera 

þurfi ráð fyrir sérkennslu eða ekki. Þörf er á sérkennslu ef sjónum er beint að 

þörfum barnsins út frá hömlunum þess og til að koma í veg fyrir vanrækslu á 

námsþörfum og ef litið er til þess að allt sem er öðruvísi sé ógn við 

almannaheill (Norwich, 2013, bls. 79). 

Ein af ástæðum þess að hugmyndir um sérkennslu barna með sérþarfir hafa 

ekki hopað að öllu leyti fyrir hugmyndum um skóla án aðgreiningar er sú að 

þörf er talin vera á séraðstoð fyrir ákveðna nemendur vegna þess að skólakerfi 

taka mið af því að greind sé stöðug, mælanleg og normaldreifð (Florian, 2008, 



10 

bls. 203). Á báðum endum normalkúrfunnar eru þeir sem gætu þurft á 

sérkennslu að halda eða einhverju öðru en hefðbundnu námsframboði (Florian, 

2008, bls. 203). Af þessu má draga þær ályktanir að fastheldnar hugmyndir 

manna um greind og normalkúrfuna hafi áhrif á viðhorf og skilning okkar á 

því sem telst eðlilegt og hvað telst ekki eðlilegt, hvað er skerðing, fötlun og 

sérþarfir.  

Í grein um rannsókn á viðhorfum sérkennara í grunnskólum til stefnunnar 

skóli án aðgreiningar segir að það geti vel samræmst hugmyndum um skóla án 

aðgreiningar að taka nemendur úr bekk í sérstaka þjálfun eða til að gefa þeim 

tækifæri til að vera í næði ef ekki er alltaf verið að taka sömu nemendurna úr 

bekknum til að fara í tíma hjá kennurum sem aldrei koma inn í bekk (Rannveig 

Klara Matthíasdóttir, Amalía Björnsdóttir og Dóra S. Bjarnason, 2013, bls. 66). 

Einnig kemur fram í greininni að ef nemendur sem teljast hafa sérþarfir eru í 

almennum bekk liggur ábyrgðin á námi þeirra hjá umsjónarkennaranum en 

ekki sérkennaranum en slíkt fyrirkomulag kallar á náið samstarf á milli þessara 

aðila (bls. 60). Í niðurstöðum rannsóknarinnar kemur fram að sérkennarar eru 

jákvæðir gagnvart menntastefnu um skóla án aðgreiningar, þeir telja sig vinna 

að framgangi stefnunnar og geti stuðlað einna best að innleiðingu hennar innan 

skólans, enn betur en umsjónarkennarar. Jafnframt kemur fram hjá flestum 

sérkennurum að þeir kenna að hluta eða að öllu leyti í sérkennslustofum eða 

sérkennsluveri (bls. 66). Ljóst er að sjá má ákveðna mótsögn í þessum 

niðurstöðum.  

Fjölbreyttir kennsluhættir 

Þar sem margbreytileiki nemenda ríkir innan skólakerfisins er ljóst að þeim 

þarf að mæta með fjölbreyttum kennsluháttum og námsframboði. Nemendur 

þroskast og læra á mismunandi hátt og til að vinna út frá styrkleikum og efla 

veikleika þeirra sem best þarf að fara mismunandi leiðir. Í umfangsmikilli 

rannsókn sem gerð var á starfsháttum í íslenskum grunnskólum við upphaf 21. 

aldar (2014) var m.a. gerð rannsókn á kennsluháttum og einstaklingsmiðun. 

Lagðar voru fyrir spurningakannanir, viðtöl og vettvangsathuganir 

framkvæmdar (Ingvar Sigurgeirsson, Amalía Björnsdóttir, Gunnhildur 

Óskarsdóttir og Kristín Jónsdóttir, 2014, bls. 123). Í viðtölunum kom í ljós að 

kennarar leggja mikla áherslu á fjölbreytni og að virkja nemendur. Hins vegar 

komu einnig í ljós efasemdir um einstaklingsmiðun. Nefndar voru hindranir 

eins og stórir bekkir, tímaskortur kennara, skortur á námsefni og fjölbreyttur 

nemendahópur. Leiðir til einstaklingsmiðunar nefndu kennarar skiptingu eftir 

getu, misþungt efni og verkefni, sleppa efni fyrir getuminni, að vinna verkefni 

á mismunandi hraða, ólíkt heimanám og að hafa val um verkefni (bls.126). 

Samkvæmt niðurstöðum var þó ekki algengt að kennarar leggðu áherslu á að 

bjóða nemendum að takast á við ólík viðfangsefni, velja sér viðfangsefni eða 

velja efni út frá áhuga (bls. 151). Kennsluaðferðir þar sem kennarinn er í 

aðalhlutverki voru algengari en nemendamiðaðar aðferðir, bein kennsla og 

kennsla með vinnubókum voru algengustu kennsluaðferðirnar (Ingvar 

Sigurgeirsson, Amalía Björnsdóttir, Gunnhildur Óskarsdóttir og Kristín 

Jónsdóttir, 2014, bls. 150).  

Í sömu rannsókn kom einnig fram að 79% kennara töldu að námsskipulag í 

námshópum/bekkjum þeirra kæmi vel til móts við nemendur með 

námsörðugleika en 21% töldu það koma hvorki vel né illa, frekar illa eða mjög 

illa til móts við nemendur með námsörðugleika (Amalía Björnsdóttir og 

Kristín Jónsdóttir, 2010, bls. 7).  

Viðhorf og áhugi nemenda skipta einnig miklu máli varðandi framvindu 

náms þeirra en spurning er hversu vel skólar hlusta eftir skoðunum þeirra og 

gefa þeim tækifæri á að hafa áhrif á eigið nám. Í rannsóknarniðurstöðum 

fyrrgreindrar rannsóknar á starfsháttum í grunnskólum á þátttöku nemenda í 

eigin námi í 7.–10. bekk kemur fram að einungis 15% nemenda sagðist alltaf 

eða næstum alltaf geta valið hvernig þeir lærðu en um 48% þeirra sagðist aldrei 

eða næstum aldrei geta valið um slíkt (Rúnar Sigþórsson, Anna-Lind 

Pétursdóttir og Þóra Björk Jónsdóttir, 2014, bls. 178).   

2.3 Skóli án aðgreiningar 

Sem mótvægi við áherslu á skerðingu einstaklinga með sérþarfir þróuðust 

hugmyndir um aðlögun þeirra að samfélaginu. Menntun án aðgreiningar á sér 

rætur í félagslega sjónarmiðinu á fötlun (Norwich, 2013, bls. 4). Áherslur hafa 

sveigst frá læknisfræðilega sjónarmiðinu að félagslega sjónarmiðinu, frá 

nemendum með sérþarfir til skóla án aðgreiningar (Norwich, 2013, bls. 10). 

Hugtakið inclusion hefur verið þýtt á íslensku sem skóli án aðgreiningar. Ýmis 

íslensk hugtök hafa verið notuð innan menntakerfisins til að ná yfir þýðingu á 

enska orðinu inclusion. Má þar nefna skóli fyrir alla, nám fyrir alla og skóli 

margbreytileikans en í opinberum skjölum er notuð þýðingin skóli án 

aðgreiningar.  

Hugmyndir um skóla fyrir alla hafa birst í alþjóðasamfélaginu í formi 

stefnuyfirlýsinga, sáttmála, laga og reglugerða. Í Mannréttindayfirlýsingu 

Sameinuðu þjóðanna segir að „Allir eiga rétt til menntunar. Skal hún veitt 

ókeypis, að minnsta kosti á grunnskóla- og undirstöðustigum. 

Grunnskólamenntun skal vera skylda“ (1948, 26. gr.). Í Barnasáttmála 

Sameinuðu þjóðanna sem lögfestur var á Íslandi 20. febrúar 2013 er kveðið á 

um almenn réttindi barna og rétt allra barna til að njóta menntunar, sömu 

tækifæra og að grunnmenntun eigi að vera ókeypis (1989, 28. gr.). 

Árið 1994 var haldin alþjóðleg ráðstefna um menntun barna með sérþarfir 

og mótun stefnu um skóla fyrir alla. Ráðstefnan var haldin í Salamanca á Spáni 

og er yfirlýsingin sem samþykkt var af 92 aðildarríkjum kennd við 

ráðstefnustaðinn (Mennta- og menningarmálaráðuneytið, 1994). Íslendingar 

skrifuðu undir yfirlýsinguna og er í henni fólgin skuldbinding við 

menntastefnu í anda félagslegs réttlætis, mannúðar og jöfnuðar öllum börnum 

til handa. Áhrif hennar eru mjög skýr í nýrri íslenskri menntastefnu. Hugtakið 

skóli án aðgreiningar kom fyrst fram á prenti í íslenskum lögum um grunnskóla 

árið 2008 (nr. 91/2008) en í grunnskólalögum frá 1974 (nr. 63/1974) er kveðið 

á um skóla fyrir alla. Unnið hefur verið að innleiðingu nýrrar menntastefnu 

undanfarin ár. 

Þegar alþjóðastofnanir eins og Sameinuðu þjóðirnar leggja einhliða fram 

stefnu um skóla án aðgreiningar án tillits til samfélagshátta á hverjum stað er 

ólíklegt að stefnan muni hafa áhrif (Armstrong, Armstrong og Spandagou, 

2011, bls. 38). Samfélög í heiminum búa við mismunandi aðstæður og eru ekki 

öll komin á þann stað að hægt sé að þróa skólakerfið í átt til skóla án 

aðgreiningar, vestrænu ríkin leggja línurnar fyrir allar þjóðir, einnig vanþróaðri 

ríki sem búa við allt aðrar aðstæður (Armstrong, Armstrong og Spandagou, 

2011, bls. 36). Hugmyndir um skóla án aðgreiningar hafa verið að þróast og 

breytast með tímanum og hafa þar af leiðandi haft áhrif á skilgreiningarnar. 

Skilgreiningar 

Skilgreiningar á hugtakinu skóli án aðgreiningar eru margs konar og má segja 

að skóli án aðgreiningar hafi ólíka merkingu fyrir ólíkt fólk (Armstrong, 

Armstrong og Spandagou, 2010, bls. 29). Fræðimönnum ber heldur ekki saman 

um skilgreiningu á hugtakinu (Norwich, 2013, bls. 101). Ingólfur Ásgeir 

Jóhannesson vitnar í Vislie (2003) sem skilgreinir skóla án aðgreiningar sem 

kennslufræðilegt ferli og í námskrám er gerð tilraun til að bregðast við öllum 

nemendum án þess að skilgreina suma þeirra öðruvísi en aðra (2006, bls. 104). 

Rannveig Klara Matthíasdóttir, Amalía Björnsdóttir og Dóra S. Bjarnason 

vitna í Artiles o.fl. (2011) og benda á að víðast sé nú lagður sá breiði skilningur 

í stefnuna að hún sé „hugmynd um lýðræðislegan skóla þar sem félagslegt 

réttlæti, mannréttindi og gæðanám er í hávegum haft“ (2013, bls. 66). 

Á heimasíðu Rannsóknarstofu um skóla án aðgreiningar er sett fram 

skilgreining á skóla án aðgreiningar í víðum skilningi. Þar segir:  

 
Skóli án aðgreiningar er opinber menntastefna landsins sem er bundin í 

alþjóðasamþykktir. Hún snýst um bætta menntun kennara, skipulag 

skóla, náms og kennslu sem hefur að leiðarljósi vandaða menntun allra, 

lýðræði og félagslegt réttlæti í skólum. Þessi menntastefna er ein af 

þúsaldarmarkmiðum Sameinuðu þjóðanna og yfirlýst menntastefna 

Evrópusambandsins og fjölmargra annarra ríkja og alþjóðastofnana. 

(Rannsóknarstofa um skóla án aðgreiningar, e.d.) 

 

Megininntak hugmynda um skóla án aðgreiningar er að allir nemendur hafi 

jafnan aðgang að menntun við hæfi í heimabyggð og njóti hennar í samskiptum 

við aðra nemendur. Helsti ágreiningurinn varðandi hugmyndafræðina hefur 

verið um staðsetningu nemenda, hvort þeir eru innan bekkjar eða utan, minni 

áhersla hefur verið lögð á hvað eigi að kenna og hvernig eigi að kenna 

(Norwich, 2013, bls. 54).   

Ný menntastefna 

Árið 2008 var lögð fram ný menntastefna á Íslandi í formi laga, reglugerða og 

í kjölfarið nýrrar aðalnámskrár sem komu út árið 2011. Hugtakið skóli án 

aðgreiningar er skilgreint í 2. grein reglugerðar nýrrar menntastefnu um 

nemendur með sérþarfir í grunnskóla nr. 585/2010: „Með skóla án 

aðgreiningar er átt við grunnskóla í heimabyggð eða nærumhverfi nemenda þar 

sem komið er til móts við náms- og félagslegar þarfir nemenda í almennu 

skólakerfi með manngildi, lýðræði og félagslegt réttlæti að leiðarljósi.“ Í 

öðrum greinum reglugerðarinnar er nánar kveðið á um markmið skóla án 

aðgreiningar, sem er „að nemendur fái jöfn tækifæri á eigin forsendum til náms 

og virkrar þátttöku í grunnskólum án aðgreiningar þannig að komið sé til móts 

við náms-, líkams-, félags- og tilfinningalegar þarfir þeirra,“ (3. gr.). Einnig 

eiga nemendur rétt á „að komið sé til móts við náms- og félagslegar þarfir 

þeirra í skóla án aðgreiningar án tillits til líkamlegs eða andlegs atgervis,“ (4. 

gr.).  

Þessi reglugerð er athygliverð þegar hún er skoðuð út frá hugmyndum um 

sérkennslu nemenda með sérþarfir annars vegar og hins vegar skóla án 

aðgreiningar. Reglugerðin endurspeglar að sumu leyti vel íslenskt skólakerfi.  

Þar er kveðið á um að „nemendur fái jöfn tækifæri á eigin forsendum til náms 

og virkrar þátttöku í grunnskólum án aðgreiningar...að nemendur hafi jöfn 

tækifæri í grunnskólum í samræmi við alþjóðlega samninga um réttindi barna 

og fatlaðra“ á sama tíma og fram kemur að „Sveitarstjórn ákveður 

fyrirkomulag þjónustu við nemendur með sérþarfir og getur stofnað sérskóla 

eða sérúrræði innan grunnskóla á vegum sveitarfélagsins“ (585/2008). Þarna 

koma fram ólík sjónarhorn innan sömu reglugerðar, að skólar aðgreini ekki 

nemendur vegna skerðingar en einnig að sveitarfélög geti aðgreint ef ástæða er 

talin til. Í almennum hluta Aðalnámskrár grunnskóla frá 2011 kemur fram að 

allir nemendur á grunnskólastigi eigi rétt á að stunda skyldunám í almennum 

grunnskólum án aðgreiningar en einnig kemur fram að ef foreldrar og 

sérfræðingar skóla telji barninu fyrir bestu að stunda nám í sérskóla geta 

foreldrar óskað eftir dvöl í sérskóla til lengri eða skemmri tíma  (2011, bls. 41). 

Í raun er verið að blanda saman þeim tveimur hugmyndum um nám fyrir 

nemendur með fatlanir og námörðugleika sem fjallað hefur verið um, það er 

hugmyndum um börn með sérþarfir og skóla án aðgreiningar.   

Í lögum íslenskrar menntastefnu er skóli án aðgreiningar tengdur við 

nemendur við sérþarfir. Aftur á móti skín í gegn sýn hugmyndafræðinnar í 

almennum hluta aðalnámskrárinnar þar sem segir að skóli án aðgreiningar 

einkennist af „virðingu fyrir rétti allra nemenda til virkrar þátttöku í 

námssamfélagi heimaskóla“ og að borin sé „virðing fyrir fjölbreytileika og 

mismunandi þörfum, hæfileikum og einkennum nemenda...“ (2011, bls. 41). 

Enn fremur segir í Ritröð um grunnþáttinn Jafnrétti, að margbreytileika sé 

tekið fagnandi í skóla án aðgreiningar og einsleitni hafnað og að skóli án 

aðgreiningar eigi „í reynd að vera sáttmáli um réttlátt samfélag.“ (Kristín 

Dýrfjörð, Þórður Kristinsson og Berglind Rós Magnúsdóttir, 2013, bls. 9–10).  

Ljóst er að menntastefna um skóla án aðgreiningar er bundin í lög á Íslandi. 

Skilgreiningu á hugtakinu er að finna í lögunum en innan ramma laganna gætir 

misræmis í hugmyndafræðinni. Virðing fyrir margbreytileikanum, efling 

einstaklinga til félags- og námslegrar þátttöku með styrkleika þeirra að 

leiðarljósi og jöfn tækifæri öllum til handa eru þau stef sem skín í gegn í 

alþjóðasáttmálum og íslenskum skjölum um skóla án aðgreiningar. 

Skóli án aðgreiningar í skólastarfi 

Ýmsar rannsóknir hafa verið gerðar á reynslu og viðhorfum kennara til kennslu 

margbreytilegs nemendahóps í skólum þar sem opinber menntastefna byggir á 

hugmyndum um skóla án aðgreiningar. Í megindlegri og eigindlegri rannsókn 

Albertu Tulinius til meistaragráðu á stuðningi við kennara tók hún m.a. viðtöl 

við fimm starfsmenn skóla og lagði spurningalista fyrir 88 kennara. Í 

niðurstöðum rannsóknarinnar kemur fram að í skóla án aðgreiningar séu kröfur 

til kennara miklar um árangursríka kennslu. Þeir telja sig ekki fá nægan 

stuðning og nefna meðal annars fjárskort og slakt aðgengi að námsefni sem 

ástæður. Samkvæmt niðurstöðum rannsóknarinnar telja kennarar stefnuna vera 

mannúðlega og réttláta en framkvæmdina ekki alltaf auðvelda (Alberta 

Tulinius, 2010, bls. 5). Í niðurstöðum rannsóknarinnar kemur einnig fram að 

kennarar telja að rúmlega 75% nemenda fái ekki þann stuðning sem þeir þurfa 

á að halda (Alberta Tulinius, 2010, bls. 79). 

Í umfangsmikilli rannsókn sem gerð var á starfsháttum í íslenskum 

grunnskólum við upphaf 21. aldar (2014) kom m.a. fram að einungis 43% 

starfsmanna telji að hugmyndafræði um skóla fyrir alla hafi bætt skólastarf á 

Íslandi og 83% þeirra eru sammála þeirri staðhæfingu að grunnskólakennarar 

hafi ekki þann undirbúning sem þarf til að sinna öllum börnum (Amalía 

Björnsdóttir og Kristín Jónsdóttir, 2010, bls. 9). 

Fram kemur í niðurstöðum eigindlegrar rannsóknar Hermínu 

Gunnþórsdóttur (2010) á hugmyndum og skilningi grunnskólakennara á 

Íslandi og Hollandi um kennarann í skóla án aðgreiningar að varðandi skilning 

kennara annars vegar og framkvæmd menntastefnu um skóla án aðgreiningar 

hins vegar orki margt tvímælis. Það leiðir meðal annars til þess að starfsfólki 

skóla reynist erfitt að gera sér grein fyrir hvaða starfshættir leiða til 

aðgreiningar og útilokunar nemenda og hverjir ekki (bls. 1). Einnig kemur fram 

í rannsókninni að kennarar tjá sig um að erfiðara sé og meira krefjandi að hafa 

nemendur með margvíslegar þarfir í almennum bekkjum en hins vegar telja 

þeir að slík reynsla geri þá að betri kennurum fyrir öll börn (bls. 9). 

Í erlendri rannsókn þar sem tekin voru viðtöl við fimm kennara ásamt því 

að tíu kennarar sátu í rýnihópi kemur fram að kennararnir voru almennt 

sammála um að ábyrgð og væntingar til kennara í skólum sem vinna eftir 

hugmyndum um skóla án aðgreiningar væru óraunhæfar. Skortur á stuðningi 

stjórnenda, sérkennara og stuðningskerfis, lítill undirbúningur kennara úr 

námi, bekkjarstærðir og lítill tími til samstarfs og undirbúnings er það sem þeir 

upplifa sem hindranir í að vinna samkvæmt hugmyndum um skóla án 

aðgreiningar (Fuchs, 2010, bls. 32). 

Í skýrslu starfshóps um mat á framkvæmd um stefnu um skóla án 

aðgreiningar kemur fram að í gögnum sem unnið var með megi sjá að almennt 

sé litið svo á að hugmyndafræðin að baki skóla án aðgreiningar sé jákvæð en 

að jafnframt þyki erfitt að framfylgja stefnunni. Til að framfylgja stefnunni á 

fullnægjandi hátt þurfi aukið fjármagn, meiri sérfræðiþekkingu og faglegan 

stuðning, auk svigrúms í vinnutíma kennara (Mennta- og 

menningarmálaráðuneytið, 2015, bls. 1). 

Í samantekt á lögum og fræðilegu efni um skóla án aðgreiningar (2014) 

kemur fram í útgefnu efni um viðfangsefnið aukið álag á kennara samhliða 

fjölbreyttari nemendahópum, kennarar njóti sín ekki í starfi vegna erfiðra 

nemenda og að nemendur sem lítið fer fyrir gleymist gjarnan. Í gögnunum má 

sjá tilhneigingu til að byggja upp veggi á milli þeirra sem eru með ákveðnar 

fatlanir eða námserfiðleika og hinna. Jafnframt kemur fram að innleiðing 

stefnunnar um skóla án aðgreiningar hafi ekki gengið eins vel og vonast var til 

en þó „er talið að við séum komin vel á veg með að mæta margbreytileika 

nemenda miðað við þau lönd sem við berum okkur saman við.“ (Háskóli 

Íslands og Mennta- og menningarmálaráðuneytið, 2014, bls. 32–33). 

Ljóst er að reynsla kennara af því að kenna í margbreytilegum nemendahópi 

er misjöfn, hins vegar er skýrt til hvers er ætlast með hugmyndafræðinni sem í 

raun ríkir sátt um en spurning um hvernig eigi að koma til framkvæmda. 

2.4 Leshömlun 

Við skipulagningu á skólastarfi, námsefnisgerð og markmiðasetningu þarf að 

huga að mismunandi forsendum og stöðu nemenda. Þegar námsframboðið 

skilar ekki árangri fyrir ákveðna nemendur er mikilvægt að skoða ástæður þess. 

Í sumum tilvikum getur skýringin verið sú að nemandi á við námsörðugleika 

að etja. Leshömlun er ein helsta ástæða námsörðugleika (Jónas Halldórsson, 

2000, bls. 28) og því afar mikilvægt að kennarar þekki vel einkenni hennar og 

leiðir í kennslu og námi sem gagnast nemendum þeirra. 

Lestrarerfiðleikar 

Lestrarerfiðleikar hafa mikið verið rannsakaðir síðan þeir voru fyrst 

uppgötvaðir á síðari hluta 19. aldar. Þekking á lestrarerfiðleikum hefur aukist 

á undanförnum áratugum en margt er enn óljóst. Fræðimenn eru ekki allir á 

sama máli um orsakir erfiðleikanna, skilgreiningar á hugtökum og orðanotkun 

er mismunandi eftir kenningum og hugmyndum. Rannsóknir á leshömlun hafa 

með tímanum orðið þverfaglegar og tengjast sálfræði, málvísindum, starfsemi 

heilans, vitsmunum, erfðafræði og kennslufræði (Rósa Eggertsdóttir og Þóra 

Björk Jónsdóttir, 2006, bls. 15). Samfara aukinni þekkingu má ætla að gæði 

námsframboðs fyrir nemendur með lestrarerfiðleika hafi aukist.  

Í Handbók fyrir LOGOS (2008) sem er greiningartæki til að greina 

leshömlun og aðra lestrarerfiðleika, kemur fram að lestur byggir annars vegar 

á umkóðun og hins vegar lesskilningi. Þar kemur fram að lestur sé færni sem 

byggir á umkóðunar- og skilningsferlum sem gerir lesara fært að þekkja orð, 

bera það fram og skilja merkinguna á bak við það. Við endurtekinn lestur sama 

orðs festist það smátt og smátt í minni sem verður til þess að lesari þekkir orðið 

um leið og hann sér það. Þannig umkóðast orðið sjálfvirkt og athygli þess sem 

les getur farið eingöngu í að skilja orðið. Lesskilningur gerir lesaranum kleift 

að skilja textann, hugleiða hann og draga ályktanir en getur aldrei orðið 

sjálfvirkur þar sem hann krefst athygli og virkrar hugsunar (Høien, 2008, bls. 

17). Vandamál sem skapast við þessar tvær meginundirstöður lestrarferlisins, 

umskráningu og lesskilning, geta valdið lestrarerfiðleikum. Lestrarerfiðleikar 

eru yfirheiti yfir þá erfiðleika sem fjölbreyttur hópur einstaklinga finnur fyrir 

þegar þróun eðlilegs lestarferlis er ekki sem skyldi.  

Sértækir námsörðugleikar 

Námsörðugleika má skilgreina sem almenna og sértæka námserfiðleika. 

Orsaka þeirra er að leita í taugafræðilegum og taugasálfræðilegum veikleikum 

í þroskamynstri sem oftast eru taldir meðfæddir og oftar en ekki af 

erfðafræðilegum toga (Jónas G. Halldórsson, 2000, bls. 27).  

Almennir námserfiðleikar eru til staðar hjá nemendum sem eru undir 

meðallagi í greind eins og hún er mæld með greindarprófi...Sértækir 

námserfiðleikar geta hins vegar komið fram hjá nemendum með 

meðalgreind eða þar yfir, þar sem ákveðnir grunnþættir námsins, lestur, 

skrift, stafsetning eða stærðfræði, eru marktækt undir því sem vænta má 

miðað við mælda greind. (Jónas G. Halldórsson, 2000, bls. 27) 

 

Sértækir námsörðugleikar eru skilgreindir í alþjóðlega viðurkenndum 

flokkunarkerfum á sjúkdómum og skyldum heilbrigðisvandamálum, ICD-10 

(1) sem gefið er út af Alþjóðaheilbrigðismálastofnuninni og DSM-IV (2), 

handbók um greiningu og upplýsingar um geðsjúkdóma sem gefin er út af 

bandarísku geðlæknasamtökunum. Þá flokkun sem hér kemur fram má tengja 

við læknisfræðilega sjónarhornið á það hvernig litið er á örðugleika 

einstaklinga, að vandamálið er staðsett í einstaklingnum sjálfum (Norwich, 

2013, bls. 22).  

Leshömlun flokkast undir sértæka námsörðugleika og er því að finna í 

læknisfræðilegum skilgreiningum sem vanda sem einna helst kemur fram í 

skólakerfinu hjá heilbrigðum börnum. Leshömlunin eða vandinn liggur 

samkvæmt því hjá barninu sjálfu og til að skilgreina vandann þarf greiningu. 

Þegar greining liggur fyrir má segja að reyni á félagslega sjónarhornið 

(Norwich, 2013, bls. 22) þ.e. hvernig skólinn og foreldrar bregðast við, hvernig 

unnið er að því að aðlaga umhverfið, námið og kennsluna svo að 

einstaklingurinn fái notið sín sem best. 

Skilgreiningar á leshömlun 

Sérfræðingar á ýmsum sviðum hafa lengi leitað leiða við að útskýra leshömlun. 

Skilgreiningar eru mismunandi eftir sérfræðingum og samtökum. Þó eru menn 

sammála um að lestur byggi á málrænni færni og að leshömlun sé vandi af 

málrænum toga. Hugtakið dyslexia kemur úr grísku og þýðir orðhlutinn dys 

erfiðleikar en lexis þýðir orð. Íslenskt heiti yfir hugtakið dyslexia hefur verið á 

reiki en hér verður hugtakið leshömlun notað. 

Fram kemur hjá Jónasi Hallsdórssyni að orsaka leshömlunar sé að leita í 

meðfæddum taugasálfræðilegum veikleikum í þroskamynstri (2000, bls. 28). 

Leshömlun getur verið misalvarleg og birtingarmynd hennar ólík. Þeir 

taugasálfræðilegu veikleikar sem geta haft áhrif á leshömlun eru tengdir 

hljóðgreiningu, einbeitingu, athygli, úthaldi og skipulagi og einnig erfiðleikar 

með minni t.d. að muna vikudagana og mánaðarheiti, margföldunartöfluna og 

að læra nýtt tungumál (Catts, o.fl., 2012b, bls. 90–91; Jónas Halldórsson, 2000, 

bls. 28; Snowling, 2006, bls. 3). 

Alþjóðlegu dyslexíusamtökin skilgreina leshömlun sem sértæka 

námsörðugleika sem eigi sér taugalíffræðilegan uppruna sem einkennist af 

erfiðleikum með nákvæman og/eða sjálfvirkan lestur, slakri stafsetningu og 

umskráningu. Í skilgreiningu samtakanna kemur fram að erfiðleikarnir séu 

afleiðing af skorti á færni í hljóðkerfisþáttum málsins sem koma fram þrátt 

fyrir aðra námslega getu og árangursríka kennslu. Afleidd einkenni geti falist 

í lesskilningserfiðleikum og minni lestrarreynslu sem getur dregið úr 

uppbyggingu orðaforða og bakgrunnsþekkingu (International Dyslexia 

Association, 2002 og International Dyslexia Association, e.d.).  

Høien vitnar í Høien og Lundberg (2008, bls. 17) sem segja að tvær leiðir 

gagnist best við umskráningu stakra orða og eru það hljóðaaðferðin og 

ritháttaraðferðin. Høien (bls. 110) sýnir í umkóðunarlíkani Høien og Lundberg 

að í því ferli sem fram fer í þessum tveimur aðferðum geti komið upp vandi 

sem ýmist er hljóðræn eða sjónræn dyslexía en einnig getur hann verið á báðum 

þessum sviðum og kallast þá tvívanda dyslexía.  

Undirstaða þess að öðlast færni í umkóðun er góð hljóðkerfisvitund. 

Hljóðkerfisvitund er „Meðvituð færni til að vinna með hljóð málsins, tengsl 

þeirra og hvernig unnt er að greina talað mál í einingar, s.s. fjöldi orða í 

setningu og fjöldi atkvæða í orði.“ (Rósa Eggertsdóttir og Þóra Björk 

Jónsdóttir, 2006, bls. 70). 

Høien (2008, bls. 94) skilgreinir leshömlun út frá þremur þáttum: 

 

• Slök umkóðun orða, hljóðrænir erfiðleikar og eðlilegur skilningur við 

hlustun. 

• Slök umkóðun orða getur komið fram í margs konar lestrarvillum 

(sérstaklega þegar orð eru óregluleg) og/eða í löngum viðbragðstíma. 

• Hljóðkerfiserfiðleikar valda nemandanum erfiðleikum við að lesa 

bullorð. 

 

Hér nefnir Høien (2008) hugtakið viðbragðstími en það er sá tími sem fer í að 

bregðast við sjónrænu áreiti (bls. 87).  

Þar sem skilgreiningar og viðmið um leshömlun eru mismunandi eru tölur 

um tíðni það einnig. Talið er að um 5% nemenda eigi við lestrarerfiðleika að 

etja sem flokka má undir leshömlun (Høien, 2008, bls. 95 og International 

Dyslexia Association, 2002). Hins vegar hafa margir fleiri, allt að 15–20% 

fólks, ákveðin einkenni leshömlunar eins og hægan og ónákvæman lestur, 

slaka stafsetningu og ritun og að rugla saman líkum orðum (International 

Dyslexia Association, 2002). 

Orsakir og einkenni leshömlunar 

Alþjóðlegu dyslexíusamtökin segja leshömlun vera námsörðugleika af 

málrænum toga og að leshömlun sé samsafn af einkennum sem hafa þau áhrif 

að fólk á í erfiðleikum með ákveðna þætti í málinu eins og að þekkja hljóð í 

orði, læra hljóð stafanna, stafa orð og að skrifa. Einnig hefur komið í ljós að 

flestir einstaklingar með leshömlun eiga erfitt með að aðgreina einstaka hljóð 

í orði og/eða að læra hvaða stafir standa fyrir hvert þessara hljóða 

(International Dyslexia Association, 2002). Margar rannsóknir benda til þess 

að börn með leshömlun eigi í verulegum erfiðleikum með umskráningu á 

rituðum orðum sem veldur erfiðleikum við að endurþekkja orð og að byggja 

upp sjónrænan orðaforða (Catts, Kamhi og Adlof, 2012a, bls. 57). 

Leshömlun flokkast undir námsörðugleika þar sem hún getur gert 

nemendum erfitt fyrir að ná árangri í bóknámi í hefðbundnu námsumhverfi og 

getur kallað á sérkennslu eða önnur sérúrræði. Leshömlun getur komið fram 

hjá fólki af ólíkum uppruna og með ólíkan bakgrunn og mismunandi greind en 

kemur ekki til vegna skorts á greind eða áhuga fyrir að læra, því með 

viðeigandi kennsluaðferðum geta nemendur með leshömlun lært með góðum 

árangri (Høien, 2008, bls. 93, International Dyslexia Association, 2002 og 

International Dyslexia Association, e.d.). 

Nákvæmar orsakir örðugleikanna eru ekki enn alveg ljósar en rannsóknir á 

starfsemi heilans sýna mismun á því hvernig heili fólks með leshömlun 

þroskast og starfar miðað við aðra (Catts, Kamhi og Adlof, 2012b, bls. 85 og 

International Dyslexia Association, 2002). Leshömlun hefur áhrif á líf fólks 

alla ævi þó mismikil eftir æviskeiðum, námi og störfum. Leshömlun er 

ættgeng, foreldrar með leshömlun eru líklegri en aðrir til að eignast börn með 

leshömlun. Hjá sumum greinist leshömlunin snemma á meðan aðrir greinast 

ekki fyrr en þeir eru orðnir eldri (International Dyslexia Association, 2002 og 

International Dyslexia Association, e.d.). Mikilvægt er að börn greinist 

snemma svo að hægt sé að grípa inn í lestrarferlið með viðeigandi aðferðum 

(Catts o.fl., 2012a, bls. 60). 

Orsakir leshömlunar sem hér koma fram má tengja við læknisfræðilega 

sjónarhornið á hvernig litið er á lestrarörðugleika (Norwich, 2013, bls. 22). 

Vandinn er erfðafræðilegur og liggur í starfsemi heilans þ.e. í barninu sjálfu. 

Undirliggjandi hugmyndafræði Alþjóðlegu dyslexíusamtakanna er því meira í 

anda læknisfræðilega sjónarhornsins en þess félagslega. 

Þó að börn eigi í erfiðleikum með lestur falla þau ekki endilega undir 

skilgreiningu um leshömlun. Börn sem ekki hafa fengið viðeigandi 

lestrarkennslu, búa við slæmar uppeldisaðstæður, eru þroskahömluð eða með 

mikla sjónskerðingu skilgreinast til dæmis ekki með lestrarerfiðleika (Catts, 

Kamhi og Adlof, 2012a, bls. 52; Jónas Halldórsson, 200, bls. 28). Catts o.fl. 

benda á að lestarerfiðleikar séu afleiðingar innri og ytri þátta. Undir innri 

þættina falla eiginleikar barnsins sjálfs, erfðafræðilegir, taugafræðilegir, 

sjónrænir, heyrnrænir, og þættir tengdir athygli og máli (2012b, bls. 81–91). 

Þessir þættir hafa mikið verið rannsakaðir og eru þeir þættir sem einkenna börn 

með leshömlun. Undir ytri þættina falla breytileg áhrif frá umhverfinu sem 

ekki hafa verið eins mikið rannsakaðir og innri eiginleikar einstaklinga. Þetta 

eru þættir eins og skortur á tækifærum til að efla lestrarfærni og gæði og magn 

lestrarkennslu sem sjaldan eru reiknaðir með við greiningu á lestrarerfiðleikum 

(Catts o.fl., 2012b, bls. 77–78).  

Með ytri og innri þáttum Catts o.fl. (2012b, bls. 77–78) má sjá blöndu af 

áherslum læknisfræðilega og félagslega sjónarhornsins á hvernig litið er á 

lestrarörðugleika (Norwich, 2103, bls. 22). Áhugaverð er umfjöllunin um ytri 

þættina, þau breytilegu áhrif frá umhverfinu sem hafa áhrif á lestrarfærni og 

má í umfjölluninni sjá skýrar áherslur félagslega sjónarhornsins. 

Líklegt er að nemendur sem átt hafa í töluverðum lestrarörðugleikum en 

ekki greinst með leshömlun eigi margir að baki sögu af lítilli lestrarþjálfun. 

Catts o.fl. (2012b, bls. 80) fjalla um svokölluð Matteusaráhrif á lestrarferlið 

sem lýsa sér í neikvæðu ferli sem fylgir vandkvæðum í lestri. Áhrifunum má 

líkja við það sem guðspjallamaðurinn Matteus sagði um að þeir ríku verði 

ríkari og fátækir fátækari. Þeir sem eiga í erfiðleikum með lestur lesa lítið, hafa 

lítinn hvata til lesturs og því verða framfarirnar litlar. Þessi staða getur myndað 

vítahring sem erfitt er að rjúfa. 

Undirstaða lestranáms er góður málþroski og sterk hljóðkerfisvitund. Þegar 

börn eru slök á þessum sviðum sýnir það sig í slakri færni í að ríma, að skynja 

atkvæði, samtengingu og sundurgreiningu hljóða og uppbyggingu orða (Catts, 

o.fl., 2012b, bls. 90–91). Þegar framvinda í lestrarnámi barns bregður út af 

eðlilegri braut má sjá þessi einkenni og ýmis fleiri. Fram kemur hjá Rósu 

Eggertsdóttur og Þóru Björk Jónsdóttur (2006, bls. 17–18) að börn með 

leshömlun tileinka sér yfirleitt þekkingu á stöfum og hljóðum þeirra en 

erfiðleikarnir koma fram í lestri og ritun. Lestur getur verið stirður og lestur 

framandlegra orða getur verið tafsamur og hikandi. Mikill tími og orka fer í að 

umskrá bókstafi í hljóð og getur það ferli komið niður á skilningi. Stafsetning 

getur reynst þessum hópi barna erfið. Margs konar villur má sjá í lestri og 

stafsetningu í lestrarnámi barna með lestrarerfiðleika og setja þær Rósa 

Eggertsdóttir og Þóra Björk Jónsdóttir (2006, bls. 18) fram flokkunarkerfi 

Høien frá 1987 á algengum villugerðum. Þar eru nefndar eftirfarandi 

villugerðir:  

 

• Sjónrænar villur  

• Hljóðrænar villur  

• Merkingarlegar villur  

• Orðmyndunarvillur  

• Hlutverkaorðaígildi 

• Óhljóðrétt orð gerð hljóðrétt 

• Nýyrðavillur 

• Stafir hverfa 

• Bætt við stöfum 

• Endurröðun stafa í orðum 

• Umsnúningur 

 

Mikilvægt er að kennarar þekki þessar villugerðir og skrái hjá sér tegundir og 

algengi þeirra við mat á stöðu nemenda í lestri.  

Einfalda lestrarlíkanið 

Flokkun á lestrarerfiðleikum má byggja á einfalda lestrarlíkani Gough og 

félaga frá 1986 og 1990 (Catts, Kamhi og Adlof, 2012a, bls. 60). Að mati Catts 

og félaga þarf að gera greinarmun á börnum með lestrarerfiðleika eftir því 

hvort erfiðleikarnir eru fólgnir í erfiðleikum með að endurþekkja orð, 

erfiðleikum með hlustunarskilning og þeirra sem eiga í erfiðleikum á báðum 

sviðum eða hvorugu. Samkvæmt líkaninu segja þau að lesskilningur sé afurð 

orðaþekkingar og hlustunarskilnings. Þeir nemendur sem eiga í erfiðleikum 

með endurþekkingu orða eru þeir sem skilgreina má með leshömlun og 

samrýmist það núverandi skilgreiningum á leshömlun þar sem endurþekking 

orða er frumorsök leshömlunar (Catts, Kamhi og Adlof, 2012a, bls. 60–61). 

Börn sem eiga í erfiðleikum með hlustunarskilning en ekki endurþekkingu 

orða má skilgreina með sértæka skilningserfiðleika, börn sem eiga við 

erfiðleika á báðum sviðum að etja eru með blandaða lestraerfiðleika og að 

lokum gerir líkanið ráð fyrir börnum með lesskilningserfiðleika en sem eru 

sterk í endurþekkingu orða og hlustunarskilningi og má skilgreina þau með 

óskilgreinda lestrarerfiðleika þar sem ástæður erfiðleikanna eru aðrar en 

einfalda lestrarlíkanið gerir ráð fyrir (Catts, Kamhi og Adlof, 2012a, bls. 61–

62).   

Skimun, greining og íhlutun  

Fylgjast þarf vel með framförum í lestrarnámi barna. Ef hnökrar verða á þeim 

þarf að grípa inn í með viðeigandi íhlutun. Grípa þarf inn í nám barns sem ekki 

nær að fylgja eftir almennum markmiðum bekkjarins. Lesskimunarpróf sem 

lögð eru fyrir í fyrstu bekkjum grunnskóla gefa til kynna vísbendingar um 

hvort barn geti átt við lestrarerfiðleika að etja. Ef viðmiðum í þeim er ekki náð 

er mikilvægt að kennarar efli færni hjá nemandanum í þáttum sem slakir eru 

með viðeigandi aðferðum en vinni jafnframt út frá styrkleikum barnsins.  

Skimanir gefa til kynna hvaða nemendur gætu átt við vanda að etja í lestri 

og stendur þeim nemendum til boða ítarleg greining á stöðunni. Segja má að 

slík vinnubrögð séu í anda læknisfræðilega sjónarhornsins sem rætt var hér að 

framan, að finna megi vandann í barninu sjálfu (Norwich, 2013, bls. 22). Slíkar 

greiningar hafa einnig verið í þróun á undanförnum árum og nýta margir skólar 

og sérfræðiþjónusta skóla sér greiningartækið LOGOS. Í flestum tilfellum eru 

það sérkennarar sem sjá um slíkar greiningar. Því eru það sérfræðingar innan 

menntamála sem sjá um greiningarnar hér á landi, þær eru ekki á hendi 

heilbrigðiskerfisins sem er merki um að skipulagið hér á landi sé þróað 

samanber það sem vitnað var í Norwich (2013, bls. 35) í kafla hér að framan 

um nemendur með sérþarfir. Þar segir að það sé mismunandi eftir löndum hvort 

menntakerfið eða heilbrigðiskerfið sjái um þetta greiningaferli og að því 

þróaðri sem löndin eru því algengara er að menntakerfið sjái um ferlið. Segja 

má að þar sem greiningarferlið er innan menntakerfisins hér á landi sé það 

merki um að við séum að fjarlægjast læknisfræðilega sjónarhornið og nálgast 

það félagslega (Norwich, 2013, bls. 22). Að sama skapi má segja að við séum 

föst í því læknisfræðilega með því að leggja fyrir greiningarnar til að skilgreina 

vanda nemenda. Hins vegar eiga slíkar skilgreiningar að segja til um íhlutun 

til hagsbóta fyrir nemendur, þar sem unnið er út frá styrkleikum til að efla 

veikleika.  

Fram kemur hjá Walpole og McKenna (2007, bls. 11) að með mati á 

námslegri stöðu nemenda sé hægt að svara fjórum mikilvægum spurningum: 

 

1. Hvaða nemendur þurfa viðbótarkennslu á ákveðnu sviði? 

2. Hverjar eru sérkennsluþarfir þeirra á því sviði? 

3. Hversu miklum framförum er verið að ná með því að takast á við 

þarfirnar? 

4. Hversu árangursrík er viðbótarkennslan fyrir nemendur?  

 

Fram kemur hjá þeim að hægt sé að nota margs konar matsaðferðir en þær 

þurfa ekki allar að vera formlegar, óformlegt mat sem er þó áreiðanlegt getur 

verið alveg eins gott en matið þarf alltaf að byggja á þeirri námskrá sem verið 

er að kenna eftir. Það gefi niðurstöður sem hægt er að byggja áframhaldandi 

kennslu á (Walpole og McKenna, 2007, bls. 11). Walpole og McKenna benda 

enn fremur á fjórar tegundir matsaðferða; skimun, greiningu, mat á framvindu 

og mat á lokaárangri (Walpole og McKenna, 2007, bls. 12–16). Hér má aftur 

sjá áherslur læknisfræðilega sjónarhornsins á hvernig litið er á örðugleika 

nemenda í lestri (Norwich, 2013, bls. 22). Á grundvelli slíks mats eru 

íhlutunarleiðir skipulagðar, endurmetnar og ný kennsluáætlun lögð fram ef 

þörf krefur. Áhugavert er sjónarhorn þeirra Walpole og McKenna þegar þau 

segja að matið eigi að vera leiðandi fyrir ákvarðanir kennarans en ekki taka 

ákvarðanir fyrir hann (2007, bls. 30). 

Þekking kennara á lestri og árangursríkum aðferðum við að efla færni allra 

nemenda í lestri er afar mikilvæg. Að mati Høien (2008, bls. 102) er ógerningar 

að fullyrða um hvernig eiga að skipuleggja stuðning við nemendur með 

lestrarerfiðleika. Engin ein leið hentar öllum. Stundum geti verið árangursríkt 

að veita aðstoð inn í bekk, stundum í smærri hópum eða í einstaklingskennslu, 

allt eftir því hvað hentar einstaklingnum best. Mikilvægast er að nemandinn 

upplifi kennsluna á jákvæðan hátt. 

Við skipulag á kennslu þarf kennari að vera meðvitaður um ólíka styrkleika 

nemenda sinna til að vinna út frá þeim. Algengir styrkleikar nemenda með 

leshömlun eru m.a. að þeir eru: 

 Fljótir að læra á upplýsingatækni 

 Eiga auðvelt með að gera við hluti 

 Njóta þess að átta sig á hvernig hlutir virka 

 Eiga auðvelt með að sjá lausnir á áþreifanlegum vandamálum 

 Næmir fyrir sjónrænu þáttum eins og skipulagi, hlutföllum og 

samsetningu 

 Með frjótt ímyndunarafl 

 Mikið fyrir íþróttir 

(Elín Vilhelmsdóttir, 2007, bls. 30–31) 

Með því að efla styrkleika og byggja nám nemenda út frá þeim má gera ráð 

fyrir auknum námsárangri, bættri líðan og meira sjálfstrausti nemenda. 

Afleidd einkenni leshömlunar  

Margs konar afleiðingar geta skapast af því að vera með leshömlun. Að vera 

nemandi í skóla þar sem mest allt nám byggir á lestri hlýtur að teljast mikil 

áskorun. Stuðningur heima fyrir og í skóla er börnum með leshömlun afar 

mikilvægur. Sjálfsmynd þeirra getur verið viðkvæm og fylgjast þarf grannt 

með líðan og upplifun þessa nemendahóps af námi og samskiptum. Mikilvægt 

er að finna leiðir í lestrarkennslu sem ýta undir jákvæða sjálfsmynd og 

sjálfstraust. 

Samkvæmt skilgreiningu Alþjóðlegu dyslexíusamtakanna á leshömlun 

getur slakur lesskilningur verið afleiðing leshömlunar (International Dyslexia 

Association, 2002). Leiða má líkur að því að barn sem les lítið og hægt vegna 

leshömlunar öðlist hægar þann ríka orðaforða sem þroskast í gegnum lestur, 

þann málþroska sem öflugur lestur getur leitt af sér. Þeirrar ánægju sem hægt 

er að fá í gegnum lestur njóta einstaklingar með leshömlun síður nema í 

gegnum hlustun.  

Nash (2006, bls. 279) fjallar um sálfélagslegar afleiðingar námsörðugleika. 

Leshömlun flokkast sem námsörðugleikar og segir hann að þau börn sem eiga 

við slíka örðugleika að etja geti daglega búið við slaka sjálfsmynd, átt í 

erfiðleikum með samskipti, sýnt hegðunarerfiðleika, haft neikvæða reynslu af 

skólanum og mætt illa í skólann. Enn fremur megi sjá streitutengdar afleiðingar 

leshömlunar eins og höfuðverk, svefnerfiðleika og skapstyggð og í sumum 

tilvikum mjög alvarlegar afleiðingar, þunglyndi og skólafælni (bls. 283).  

Í niðurstöðum rannsóknar Þorgerðar Guðmundsdóttur (2009) sem hún gerði 

um áhrifaþætti á mótun sjálfálits barna með lestraörðugleika kemur fram að 

mikið álag er fólgið í því að vera með lestrarörðugleika, bæði fyrir barnið sjálft 

og fjölskyldu þess (bls. 19). Styrkjandi þættir fyrir sjálfsálit eru meðal annars 

náin og sterk tengsl við fullorðna, viðurkenning og virðing þeirra, 

sjálfsþekking, sterk félagsleg staða, að greining fari fram snemma, trú á 

námshæfileika barnsins, vönduð íhlutun, námsaðlögun og virkt samstarf þeirra 

sem að barninu koma (bls. 25). 

Samantekt 

Ljóst er að leshömlun getur haft mikil áhrif á líf og líðan þeirra sem við hana 

búa. Miklar breytingar hafa orðið á undanförnum áratugum á þekkingu á 

leshömlun, ástæðum og áhrifum. Þeir sem einu sinni áttu erfitt með lestur voru 

gjarnan kallaðir tossar. Í dag vitum við að leshömlun tengist ekki greind en hún 

getur haft verulega hamlandi áhrif á nám ef ekki er rétt á spöðunum haldið. 

Kennarar í dag ættu að vita hvað felst í því að vera með leshömlun, hvaða 

úrræði slíkum nemendum ætti að standa til boða til að efla námsframvindu og 

jafna möguleika þeirra til náms á við aðra. Fram kemur hjá Hatcher (2006) að 

mikilvægt sé að kennarar geri sér grein fyrir margbreytileika nemenda sinna 

og að nemendur með leshömlun tileinki sér þekkingu á mismunandi hátt. 

Kennarar þurfi að meta styrkleika og veikleika hvers og eins og aðlaga 

kennsluaðferðir sínar að einstaklingsþörfum nemenda sinna. Enn fremur segir 

Hatcher að nemendur með leshömlun gætu þurft að takast á við fleiri erfiðleika 

en leshömlunina eins og slakt skammtímaminni, að ganga illa við að 

skipuleggja verkefni sín, eiga erfitt með athygli og að yfirfæra þekkingu frá 

einu verkefni yfir á annað (bls. 254).  

Ljóst er að skipulag á stuðningi við nemendur með leshömlun hefur mikið 

að segja hvað varðar upplifun þeirra í skóla. Aðlögun náms að stöðu þeirra er 

mikilvæg til að nemendur finni að þeir ráði við þau verkefni sem fyrir þá eru 

lögð, að þeir fái að stunda sitt nám í þeim námsaðstæðum sem þeim líður vel 

í, fái að hafa eitthvað um nám sitt að segja og að unnið sé út frá hugmyndum 

um skóla án aðgreiningar. 

Öryggi, ástúð og þörfin fyrir að tilheyra eru grunnþarfir sem foreldrar og 

kennarar bera höfuðábyrgð á að mæta til að sjálfsmynd barna geti þroskast á 

jákvæðan hátt og þar með stuðlað að aukinni velferð barna með 

námsörðugleika (Nash, 2006, bls. 281).   

3. Aðferðafræði rannsóknar 

Markmið þessarar rannsóknar er að kanna reynslu og upplifun 

umsjónarkennara á mið- og unglingastigi af kennslu nemenda með leshömlun 

með tengingu við núgildandi menntastefnu. Undirmarkmið rannsóknarinnar 

eru að kanna hvort umsjónarkennarar upplifi að nemendahópurinn fái þann 

stuðning sem hann þarf á að halda, hvort umsjónarkennarar telji sig geta komið 

til móts við námsþarfir nemendahópsins með árangursríkum hætti og hvort þeir 

upplifi breytingar á skipulagi á stuðningi við nemendahópinn með tilkomu 

nýrrar menntastefnu frá árinu 2008.  

Mikilvægt er að kanna reynslu kennara af kennslu mismunandi 

nemendahópa til að fylgja þeirri þróun sem fram fer í skólum og hvort starfið 

sem þar fer fram þróist, nemendum öllum til hagsbóta. Einnig er mikilvægt að 

rýna í tengsl skólastarfs við ríkjandi menntastefnu, hvort kennarar upplifi 

samhljóm á milli menntastefnunnar og þess starfsumhverfis sem þeir vinna í 

og hvað þurfi til þess að auka samræmi á milli hugmyndafræðinnar og 

starfshátta. Hlusta þarf á raddir kennara fyrir áframhaldandi skólaþróun því 

það eru jú þeir sem eru helstu framkvæmdaraðilar menntastefnunnar þegar í 

skólastofuna er komið.  

Sá nemendahópur sem miðað var við í rannsókninni eru nemendur með 

leshömlun á mið- og unglingastigi. Ástæður fyrir vali á þessum skólastigum 

eru að á mið- og unglingastigi er í auknum mæli farið að reyna á lestrargetu 

nemenda og líkur á að erfiðleikar tengdum lestri séu komnir fram á þessum 

stigum frekar en á yngsta stigi. 

Rannsóknaraðferð 

Til að svara rannsóknarspurningunum var valin eigindleg aðferðafræði. 

Eigindlegar rannsóknaraðferðir beinast að því að skilja og lýsa mannlegum 

fyrirbærum (Sigríður Halldórsdóttir, 2013, bls. 239). Sigríður Halldórsdóttir 

vitnar í Janesick (1994) sem bendir á að eigindlegar rannsóknir séu heildrænar 

og að í þeim sé áhersla lögð á að ná heildarmynd af ákveðnu fyrirbæri. 

Jafnframt kemur fram hjá henni að í eigindlegri aðferðafræði sé gert ráð fyrir 

að rannsakandinn eyði góðum tíma í gagnagreininguna, hann sé mælitækið og 

verði að skerpa hæfileikann til eftirtektar í viðtölum og athugunum. Mikilvægt 

er að hann sé meðvitaður um fyrirframgefnar hugmyndir sínar og viðhorf 

gagnvart því sem hann er að rannsaka (Sigríður Halldórsdóttir, 2013, bls. 239). 

Sú eigindlega rannsóknaraðferð sem notuð var til að svara 

rannsóknarspurningunum var rýnihópaviðtöl. Hópviðtöl voru tekin við 13 

kennara til að ná fram samræðu um reynslu af kennslu nemenda með 

leshömlun. Ástæða þess að valin voru hópviðtöl fram yfir einstaklingsviðtöl 

var sú að í hópviðtölum er fleiri steinum velt í umræðunni, fleiri fletir koma til 

umræðu þegar fleiri aðilar koma að samtalinu. Mikilvægt er að ná fram sem 

flestum hliðum á því viðfangsefni sem verið er að rannsaka til að öðlast betri 

sýn á það og þar með að ná betri heildarmynd í niðurstöðunum. 

Þátttakendur 

Úrtaksaðferðin sem notuð var við val á þátttakendum í rannsókninni er 

tilgangsúrtak. Katrín Blöndal og Sigríður Halldórsdóttir vitna í Morse (1991) 

sem segir að í tilgangsúrtaki séu valdir viðmælendur sem henta best markmiði 

rannsóknarinnar og hafa persónulega þekkingu á fyrirbærinu sem á að 

rannsaka (Katrín Blöndal og Sigríður Halldórsdóttir, 2013, bls. 130). Í þessari 

rannsókn voru það umsjónarkennarar á mið- og unglingastigi sem hafa 10 ára 

reynslu eða meira af kennslu nemenda með leshömlun í almennum 

grunnskólum sem þóttu henta best markmiði rannsóknarinnar. Miðað var við 

þennan hóp kennara þar sem þeir hafa góða reynslu til lengri tíma af því að 

kenna nemendum með leshömlun og vegna starfsreynslu þeirra eru þeir færir 

um að bera saman reynslu af kennslu nemenda með leshömlun áður en 

núverandi menntastefna tók gildi við þær breytingar sem orðið hafa með 

tilkomu hennar. Ellefu kennarar höfðu 10 ára kennslureynslu eða meira eins 

og best þótti henta markmiði rannsóknarinnar. Tveir kennarar voru með fimm 

og átta ára kennslureynslu. Fjórir kennarar í hópnum voru með yfir 20 ára 

kennslureynslu. Kennararnir voru af báðum kynjum.  

Hóparnir í rannsókninni voru þrír, í þeim öllum voru kennarar sem eru eða 

hafa verið umsjónarkennarar. Í hverjum hópi voru 3–6 kennarar, eftir 

aðstæðum í skólunum, alls þrettán kennarar. Ástæður fyrir því að 

umsjónarkennarar urðu fyrir valinu eru að þeir eru sá hópur kennara sem ætti 

að hafa besta yfirsýn yfir einstaklingsþarfir ákveðins hóps nemenda þ.e. 

umsjónarnemenda sinna og hafa góða innsýn inn í nám nemenda með 

leshömlun. Meginábyrgð á námsframvindu grunnskólanemenda liggur hjá 

umsjónarkennara.  

Þátttökuskólarnir eru allir staðsettir í fámennum samfélögum í dreifbýli og 

þéttbýli. Þeir fá allir sitt dulnefni í rannsókninni og eru nefndir Álfaskóli, 

Dvergaskóli og Tröllaskóli. Nemendafjöldi er frá 70 upp í 230, frá fyrsta upp í 

tíunda bekk. Í ákveðnum árgöngum er kennt í aldursblönduðum 

nemendahópum, tveimur eða fleirum árgöngum kennt saman, í tveimur 

skólum þó aðeins að hluta til og þá oftast í þemavinnu. Í einum skólanum er 

samkennsla árganga á öllum skólastigum. Lögð er áhersla á teymisvinnu 

kennara í skólunum þremur. Skólarnir eru allir staðsettir í grónum samfélögum 

og eiga áratuga sögu að baki og er starfsmannahald stöðugt ár frá ári. Vegna 

nafnleyndar verður ekki gefin ítarlegri lýsing á skólunum. 

Gagnasöfnun og gagnagreining 

Gagnasöfnun fór fram í samræðum. Rýnihópaviðtöl voru tekin við 13 

umsjónarkennara í þremur skólum. Rýnihópaviðtal er ein tegund eigindlegra 

viðtala þar sem saman kemur hópur af fólki með ákveðin sameiginleg einkenni 

og ræðir með skipulögðum hætti um tiltekið efni (Sóley S. Bender, 2013, bls. 

299). Í rýnihópaviðtölum hvetur stjórnandi til samræðna á milli þátttakenda og 

stuðlar þannig að breidd í umræðunum. Þetta er aðferð til að öðlast betri 

skilning á viðhorfum og reynslu fólks til viðfangsefnis rannsóknar (Sóley S. 

Bender, 2013, bls. 300). Kostir rýnihópaviðtala eru m.a. að þau gefa tækifæri 

á fjölbreyttum gögnum frá mörgum á stuttum tíma, byggja á samskiptum á 

milli þátttakenda í hópnum og eru raunverulegar frásagnir fólks. Í hópviðtölum 

geta komið fram upplýsingar sem ekki koma endilega fram í 

einstaklingsviðtölum þar sem aðferðin byggir á samskiptum milli þátttakenda 

(Sóley S. Bender, 2013, bls. 309). 

Viðtölin fóru fram í skólum kennaranna með upplýstu samþykki skólastjóra 

og kennaranna sjálfra. Virkni þátttakenda var nokkuð jöfn og virtist traust ríkja 

í hópunum þannig að viðmælendur gátu sagt sínar skoðanir. Lengd viðtalanna 

var frá 35 upp í 46 mínútur. Viðtölin voru hljóðrituð og tekin upp á myndband 

svo auðveldara væri að þekkja raddirnar í sundur við afritun. Viðtölin voru því 

næst skrifuð upp og að því loknu var hljóðskrám og myndbandsupptökum eytt. 

Við gagnagreininguna voru viðtölin lesin yfir hvert fyrir sig og þemu greind 

með litum. Síðan voru þau lesin saman og leitað eftir rauðum þráðum í 

frásögnum kennaranna til að finna sameiginleg þemu. Sóley S. Bender vitnar í 

Krueger (1994) sem telur gagnlegt við gagnagreiningu og mat á því hvað er 

mikilvægt að skoða viðtölin af nákvæmni út frá orðanotkun, samhengi, innra 

samræmi, algengi atriða, styrkleika samræðna, nákvæmni í svörum og 

heildarmynd (2013, bls. 308). Var tekið mið af því við gagnagreininguna með 

áherslu á samhengi, algengi atriða og styrkleika samræðna og heildarmynd. 

Þau þemu sem fundust við gagnagreininguna lituðust að ákveðnu marki af 

spurningarammanum sem unninn hafði verið fyrir viðtölin.  

Að þemagreiningu lokinni voru niðurstöður skráðar niður og við það var 

leitast við að nota orðfæri viðmælenda til að varðveita sjónarmið þeirra með 

þeirra eigin orðum og varpa skýrara ljósi á niðurstöðurnar.  

Auk hópviðtalanna voru opinber skjöl um menntastefnuna greind, 

Aðalnámskrá grunnskóla, lög um grunnskóla og reglugerðir þeim tengdum. 

Opinberu skjölin voru notuð til að tengja reynslu umsjónarkennara og það starf 

sem fram fer í þátttökuskólunum við þá opinberu stefnu sem í gildi er. 

Réttmæti, áreiðanleiki og takmarkanir rannsóknarinnar 

Réttmæti og áreiðanleiki rannsóknar er nokkurs konar mælitæki á gæði 

rannsóknar. Gögn og gagnaöflun þurfa að vera góð til að rannsóknin verði góð. 

Réttmæti og áreiðanleiki tengist meðal annars vali á úrtaki, gagnasöfnun og 

gagnagreiningu (Sigríður Halldórsdóttir og Sigurlína Davíðsdóttir, 2013, bls. 

211). Við val á úrtaki í rannsókninni og gagnasöfnun var leitað til þess hóps 

sem miðað er við í rannsókninni þ.e. til umsjónarkennara sem hafa viðamikla 

þekkingu á rannsóknarefninu sjálfu sem er þeirra eigin reynsla í kennslu. 

Takmarkanir rannsóknarinnar eru að úrtakið er lítið og að skólarnir eru 

staðsettir í svipuðum samfélögum þ.e. fámennum samfélögum í dreifbýli og 

þéttbýli. Ekki voru tekin viðtöl við kennara í fjölmennum skólum í stærri 

samfélögum sem hefði jafnvel getað gefið aðra sýn á reynslu kennara á kennslu 

nemenda með leshömlun. 

Rannsóknarsiðfræði 

Rannsókn þarf að uppfylla ákveðnar siðferðilegar kröfur. Gæta þarf 

persónuverndar, þátttakanda skal upplýsa um í hverju þátttaka felst og hvernig 

upplýsingar um hann verði birtar (Sigurður Kristinsson, 2013, bls. 81–82). 

Skólastjórum þátttökuskólanna voru send kynningarbréf og samþykki þeirra 

fyrir rannsókninni fengið. Þátttakendur í rannsókninni fengu kynningarbréf þar 

sem rannsóknin var kynnt og tekið var fram að rannsóknin væri ekki 

persónugreinanleg, nöfnum og staðháttum yrði breytt þannig að ekki yrði hægt 

að rekja niðurstöður rannsóknarinnar til þátttakenda. Einnig var tekið fram að 

fyllsta öryggis yrði gætt við meðferð ganga, trúnaði og nafnleynd heitið. 

Upplýst samþykki þátttakenda fyrir þátttöku í rannsókninni var fengið. Öllum 

þátttakendum og skólum hefur verið gefið rannsóknarnafn í umfjöllun um 

niðurstöður til að gæta nafnleyndar. Niðurstöður verða ekki greindar eftir kyni 

þátttakenda eða stærð skólanna. Rannsóknin var tilkynnt til Persónuverndar en 

hún er ekki leyfisskyld. 

4. Niðurstöður 

Eins og áður hefur komið fram er markmið þessarar rannsóknar að afla 

upplýsinga um reynslu umsjónarkennara af kennslu nemenda með leshömlun 

og tengja þá reynslu við núgildandi menntastefnu um skóla án aðgreiningar. Í 

þessum kafla verða niðurstöður úr rýniviðtölunum kynntar.   

Í svörum kennara mátti finna eftirfarandi fimm þemu: Reynsla og upplifun 

kennara, skipulag náms og stuðnings, nemendur með leshömlun, samstarf við 

foreldra og skóli án aðgreiningar.  

Í niðurstöðunum er leitast við að nota orðfæri kennaranna til að varpa 

skýrara ljósi á niðurstöðurnar. 

4.1 Reynsla og upplifun kennara 

Í viðtölum við umsjónarkennarana kemur fram að reynsla og upplifun þeirra 

af því að kenna nemendum með leshömlun og hafa umsjón með námi þeirra 

og líðan byggir að miklu leyti á samstarfi þeirra við aðra kennara, sérkennara 

og stuðningsfulltrúa. Reynsla þeirra er sú að þegar nokkrir kennarar bera 

sameiginlega ábyrgð á nemendahóp og eiga samstarf og samræðu um 

skipulagningu námsins er auðveldara að koma til móts við námsþarfir þessa 

nemendahóps og halda utan um námsframvindu þeirra. Í öllum skólunum 

þremur er unnið í teymum og að einhverju leyti er samkennsla árganga. Það 

telja kennararnir hjálpa til við að koma til móts við námsþarfir nemendanna 

þar sem að í slíku fyrirkomulagi er lögð áhersla á einstaklingsmiðun og 

samstarf kennara. Með því móti liggur ábyrgðin ekki einungis hjá einum 

umsjónarkennara heldur njóta þeir góðs af þekkingu og reynslu annarra 

kennara í teyminu. Einnig leggja þeir ríka áherslu á gott aðgengi að 

sérkennurum og samstarfi við þá. Hversu mikið samstarfið er við sérkennarann 

fer þó alltaf eftir því hversu miklir námsörðugleikar nemenda eru. 

Umsjónarkennararnir nefndu að það skipti þá máli hversu úrræðagóðir 

sérkennararnir eru og hver aðkoma þeirra að námi nemenda með leshömlun er. 

Á undanförnum árum hafa orðið miklar breytingar varðandi nám nemenda sem 

þurfa stuðning. Fram kom í máli Magna að 

 
…þetta er rosalega mikill munur frá því sem var hérna fyrir nokkrum 

árum…þá var bara verið að henda einhverjum inn í stuðning sem ekki 

fyllti alveg upp í stundatöfluna sína en hafði engar forsendur eða áhuga 

á að vera með unglingunum…rosalega mikill munur núna að þetta er í 

fyrsta skipti sem ég er aftur með sama sérkennarann og var með þessum 

krökkum allt miðstigið sem þekkir þau inn og út og það er rosalega 

mikill munur að vera með sérkennara sem heldur utan um 

einstaklingana. 

 

Guðni var á sama máli hvað varðar utanumhald um námið og aðkomu 

sérkennara. Honum fannst kennsla nemenda með leshömlun oft erfið, hafði 

áhyggjur af stöðu þeirra og líðan og taldi að það 

 
…skortir svolítið finnst mér utanumhaldið utan um þessa krakka, að þau 

séu að ná markmiðum sínum, mér finnst það bara oft mjög 

flókið...einhvern sem sér um hvaða markmiðum þau eru búin að ná og 

hvert skal síðan halda…það er svona það sem ég hef mestar áhyggjur af, 

þannig að þau hafa mörg tækifæri, þeim býðst alls konar aðstoð en 

stundum finnst mér þau bara vera pínu týnd, þú veist svona, þau eiga 

það pínu til að gleymast svona.  

 

Aðspurðir um það hver bæri ábyrgð á námi nemenda með leshömlun þ.e. að 

finna námsefni, útbúa námsáætlanir og leggja fyrir námsmat, kom það fram í 

máli kennaranna að það væru oftast umsjónarkennarar. Einnig kom fram í máli 

þeirra að faggreinakennarar á unglingastigi beri ábyrgð á sinni námsgrein en 

að ábyrgðin væri að einhverju leyti sameiginleg og nefndu þá aðra kennara í 

teymi eða sérkennara. Guðni var á þeirri skoðun að ábyrgðin ætti hins vegar 

ekki endilega vera á þeirra hendi og sagði: „Ja, mér finnst að sérkennari ætti 

að sjá um þetta, hann eigi að halda utan um þessi börn og fylgja því eftir hvað 

búið er að ná fram“. Aðrir kennarar sáu ekki fyrir sér að þetta gæti verið 

öðruvísi en að þeir bæru ábyrgðina en töldu samstarfið sem fólgið væri í 

teymunum og samstarfinu við sérkennara létta nokkuð á ábyrgðinni og að með 

því móti dreifðist ábyrgðin og að það væri gott. Við það fyrirkomulag virtust 

þeir nokkuð sáttir.  

Nokkrir kennarar upplifðu að þó þeir væru umsjónarkennarar einhverra 

nemenda kenndu þeir þeim ekki mikið og þekktu því ekki námsþarfir þeirra 

nógu vel til að geta fylgt þeirra málum nógu vel eftir. Kennarar á unglingastigi 

sögðu að því stigi fylgdi oft meira rót, fleiri kennarar, fleiri lesfög, þyngri textar 

og meiri hraði og slíkt reyndist nemendum með leshömlun oft erfitt. Á því stigi 

væri utanumhaldið flóknara en aftur á móti skipti samstarf milli kennara þar 

höfuðmáli þar sem ábyrgðin liggur hjá hverjum og einum fagkennara. Í máli 

kennaranna kom ekki neitt fram um að þetta ábyrgðarhlutverk væri óskýrt 

heldur frekar mátti greina hjá þeim áhyggjur af því að utanumhaldið væri ekki 

nógu skilvirkt.  

Í skólunum þremur eru starfandi stuðningsfulltrúar. Störf þeirra eru að 

einhverju leyti fólgin í að vinna með nemendum með leshömlun, lesa fyrir 

nemendur og lesa með þeim t.d. í samfélagsfræði. Umsjónarkennararnir töldu 

mikils virði að hafa slíka aðstoð inn í bekknum, bæði fyrir kennarana og 

nemendurna.  

Fram kom í máli kennaranna að þeir upplifðu miklar breytingar varðandi 

aðgengi að námsgögnum fyrir nemendur með leshömlun. Helga sem er með 

30 ára kennslureynslu að baki sagði: 

 
Munurinn sem er á þeim tækifærum og möguleikum sem eru í dag 

heldur en þegar ég var að byrja fyrir rúmum 30 árum, að þau geta fengið 

hljóðbækur að hlusta á með svo auðveldum hætti, þó að það hafi eitthvað 

verið til á spólum eða eitthvað svoleiðis, þá var það svona ákveðið 

vesen, nú geta þau verið með þetta í sinni græju til dæmis og það finnst 

mér geysilegur munur, geta fengið bækur á pdf formi til að vinna inn í 

tölvum, bara öll tækni er orðin svo miklu meiri. 

 

Heyra mátti á máli kennaranna að mikil breyting hafi orðið á með ýmsum 

tækninýjungum s.s. hljóðbókum, spjaldtölvum og talgervlum, þá „kostar 

auðvitað dálitla vinnu að nýta það sem í boði er, bara að komast upp á lag með 

það“ eins og Jón sagði. Finnur tók undir það og sagði að „þetta er náttúrulega 

heilmikil yfirlega“. Kennararnir voru á sama máli um að tæknin hefði breytt 

miklu fyrir nemendur með leshömlun. Aðgangur að Hljóðbókasafni, 

spjaldtölvur og símar auðveldi aðgengi nemenda að námsefni sem reynir á 

hlustun frekar en lestur af bók. Þetta aðgengi er að mati kennaranna einfalt og 

eflir sjálfstæð vinnubrögð þar sem „þau geta bjargað sér sjálf“. Þannig geti 

tæknin auðveldað þeim að stunda sitt nám, jafnað tækifæri til náms og að 

standa jafnfætis öðrum í námi. Hins vegar kom fram að þeir finna fyrir að 

tölvurnar geti stundum verið til ama en líka lausn:  

 
Já, sum hafa verið að nota sér tölvur og þessi börn með lesvanda hafa 

fengið tölvur í skólanum, því miður erum við ekki það vel búin, þetta 

eru oft leiðinlegar tölvur, þær eru bæði lausn og vandamál, þær eru 

vandamál þegar þær eru hægar og þá verða þær pirrandi fyrir krakkana 

að það gengur ekkert en þegar þær virka þá er þetta líka…þau eru 

kannski með vefþulur inn í þessu og annað, ég meina þá, þetta er bara 

eðlilegt fyrir krakkana að sjá að þessi er með tölvu, þessi er með tölvu 

að heiman af því honum finnst það gott, þessi er með tölvu frá skólanum, 

þau eru ekkert að pæla í þessu. 

 

Fram kom hjá kennurum að undirbúningur fyrir kennslu þessa nemendahóps 

geti verið tímafrekur, það sé ekki nóg að fá tillögur og ráðgjöf, tíminn fyrir 

undirbúning, samræðu og skráningu á námsframvindu væri ekki alltaf fyrir 

hendi. Einnig nefndu nokkrir kennarar álagið sem getur fylgt því að vera með 

marga nemendur með leshömlun í bekknum hjá sér t.d. í munnlegum prófum 

sem taka lengri tíma. Þá sé góð mönnun lykilatriði eins og kom fram hjá Kötu: 

„…þú kannski nærð ekkert öllum, oft byrja einhverjir inn í stofu og svo kemur 

sérkennarinn eða aðstoðarkennari, það er heldur ekkert alltaf tvímönnun.“ 

Þó svo að kennararnir væru sáttir við margt í sinni kennslu og skipulagi 

skólanna kom fram í máli margra þeirra að þeir vildu samt sem áður geta gert 

betur og meira til að koma til móts við nemendur með leshömlun. Þeir fyndu 

jafnvel stundum til vanmáttar. Í máli þeirra kom fram að það skorti markvisst 

og mælanlegt skráningarform á námframvindu. Guðni hafði þetta að segja: 

 
Við munum alltaf hafa þessa krakka inn í bekk hjá okkur og að 

sjálfsögðu þurfum við að sinna þeim, það er bara þetta að, já, þetta 

utanumhald, vita hvort við erum á réttri leið, stoppa við og spá, hvernig 

er staðan núna, hvað á að gera næst… 

 

Slíkt skráningarkerfi myndi að mati Guðna bæta yfirsýn kennara yfir nám 

nemenda með leshömlun og með því móti draga úr vanmáttartilfinningu og 

samviskubiti gagnvart nemendunum sem kennararnir upplifa stundum. 

Kennararnir í Dvergaskóla töldu að þar sem mönnunin væri svo góð hjá þeim 

og að um fámennan skóla væri að ræða þekktu kennararnir einstaklingana mjög 

vel og jafnvel fjölskylduna á bak við, eins og Magni sagði, þá „…finnst manni 

maður bara alveg hafa tækifærin í að hjálpa þeim eða að þau fái aðstoðina.“ 

Slíkt myndi að þeirra mati ekki endilega vera í stórum skólum með 30 barna 

bekkjum. Lára sagði: 

 
Já, ég held að þetta snúist um að ef maður hefur góða samvisku fyrir því 

að verið er að þjónusta einstaklingana sem maður veit að eru í einhvers 

konar erfiðleikum að þá líður manni vel með það og er sáttur. 

 

Ljóst er á þessu að sumir kennaranna upplifðu ákveðið álag af því að kenna 

nemendum með leshömlun. Það var einna helst fólgið í yfirlegu á hvernig nýta 

mætti þau námsgögn sem til eru fyrir nemendahópinn, sérstaklega þau rafrænu, 

skorti á tíma til samráðs, miklum tíma sem fer í að vinna með 

einstaklingsmiðun eins og munnleg próf og skorti á utanumhaldi og skráningu. 

Hins vegar upplifðu þeir að þær breytingar sem orðið hafa á skipulagi á 

skólastarfi t.d. með tilkomu teymiskennslu, fjölbreyttari námsgögnum, auknu 

samstarfi á milli kennara og góðri mönnun hefðu mikið að segja hvað varðar 

upplifun þeirra af því að hafa umsjón með og bera ábyrgð á námi nemenda 

með leshömlun. 

Stuðningur og ráðgjöf við kennara 

Eins og áður hefur komið fram töldu umsjónarkennararnir samstarf við aðra 

kennara og sérkennara vera afar mikilvægan stuðning við sig í kennslu 

nemenda með leshömlun. Í Álfaskóla upplifðu kennarar á miðstigi að mönnun 

í skólanum væri góð og að þeir fengju þann stuðning við sig sem 

umsjónarkennara nemenda með leshömlun sem þeir þyrftu á að halda. Sá 

stuðningur væri sérstaklega fólginn í því hve góðan aðgang þeir hefðu að 

sérkennara „sem er endalaust til í að hjálpa og veita ráðgjöf“ eins og Bjarki 

sagði. Sérkennarinn kemur inn á teymisfundi og ræðir málefni sem tengjast 

nemendum með námsörðugleika. 

Kennarar í Tröllaskóla höfðu haft aðgang að lestrarfræðingi sem þeir lærðu 

„rosalega mikið á…bara í gegnum einstaklingana“ eins og Magni sagði. Lára 

tók undir það og fannst kennararnir hafa lært mikið af samstarfinu við 

lestrarfræðinginn „líka þegar við fórum að móta lestrarstefnuna og svo í þessar 

umræður saman, hópurinn meira.“ 

Yngri kennarar frekar en eldri höfðu fengið einhverja fræðslu um 

leshömlun í sínu kennaranámi. Var það þá tengt öðrum námsörðugleikum, í 

víðum skilningi en ekki nema í lítilli mynd. Til þess að fræðast um leshömlun 

í kennaranáminu þurftu kennarar að velja sér slík námskeið. Flestir kennaranna 

höfðu fengið einhverja fræðslu í starfi sem nýttist kennslu nemenda með 

leshömlun, eins og Sævar lýsti því: 

 
Ekkert sem er kannski eyrnamerkt leshömlun en við höfum náttúrulega 

fengið námskeið í kennsluaðferðum sem nýtist mismunandi hópum, þar 

með talið krökkum með leshömlun en við höfum kannski ekki fengið 

námskeið um leshömlun…bara sem dæmi um fjölmenningarlega 

kennsluhætti, af því að þú veist að krakkar sem að hafa lítinn grunn í 

tungumálinu eru kannski  stundum svolítið á sama stað og þeir sem eru 

í leshömluninni, að þær kennsluaðferðir hafa alveg yfirfærst á þá. 

Magni sagði að kennarar í sínum skóla hefðu farið í þróunarverkefnið Orð af 

orði sem miðar af því að efla læsi og námsárangur nemenda. Margt í því nýttist 

börnum með leshömlun og hefði hjálpað honum til að takast á við það að vera 

með nemendur með leshömlun í bekknum. Kennarar í Tröllaskóla töluðu um 

að aðgengi að námskeiðum væri erfitt, langt væri að fara og það væri dýrt. 

Kennarar Álfaskóla voru sammála um að þeir myndu gjarnan vilja vita 

meira til að takast á við það hlutverk að vera umsjónarkennarar nemenda með 

leshömlun. Í unglingastigsteyminu, þar sem ekki er sérkennari, sagði Dóri að 

strax í haust hefði verið rætt um 

 
…hvernig við ættum að kenna, við höfðum ekki þessar forsendur að 

kenna nemendum lestur s.s. okkur vantaði námskeið þannig að við 

leituðum til kennsluráðgjafans okkar, hún kom með ákveðnar 

hugmyndir sem að var hægt að nota og aðrar sem voru ekki 

framkvæmanlegar en svona, ég myndi gjarnan vilja fá eitthvað svona 

sem ég gæti nýtt mér meira. 

 

Sævar lýsti sinni stöðu þannig að „það er alltaf tilfinning svona aftast í, ég veit 

ég gæti gert eitthvað ef ég vissi meira sko.“ Kennarar Tröllaskóla sögðust alltaf 

vilja geta gert betur, þeir vildu búa yfir meiri þekkingu og hafa meiri tíma til 

undirbúnings. Þeir töluðu um mikilvægi hlutverks umsjónarkennarans og að 

hann þyrfti að búa yfir víðtækri þekkingu og fjölbreyttum starfsháttum eins og 

Inga komst að orði:  

 
Barnahópurinn okkar er þannig að hann er svo fjölbreyttur og við sem 

umsjónarkennarar, við þurfum að geta mætt þörfum þeirra allra, það er 

ekkert alltaf hægt að leita til sérkennara með öll vandamál þannig að við 

verðum að vera betur undirbúin. 

 

Magni lýsti sinni upplifun hins vegar þannig að: 

 
Ég get alveg sagt fyrir mig að ég er með 18 börn í bekknum, ég er alltaf 

með sérkennara inni, nánast alltaf, þannig að þú veist það er bara svo 

ótrúlega góð mönnun hérna, það verður bara að segjast eins og er, þetta 

er lítill skóli, maður þekkir hvern einstakling mjög vel, fjölskylduna á 

bak við, jafnvel kennt þremur systkinum en sjálfstraust mitt myndi ekki 

vera neitt mjög gott ef ég væri með 30 barna bekk og oft einn, þá væri 

ég ekkert mjög beysinn…en mér líður ekkert illa núna. 

Í sama skóla upplifði Kata að „manni finnst maður bara alveg hafa tækifærin í 

að hjálpa þeim eða að þau fái aðstoðina“. Að mati Magna snýst stuðningurinn 

við nemendur um svo margt fleira en reynslu og þekkingu kennaranna: 

 
Að kynnast þeim og hlusta, staðreynd málsins er sú, alveg sama held ég 

hvað þú ert búinn að læra eða hvaða reynslu eða hvaða endurmenntun 

hefur verið, þetta kostar tíma og mönnun og ég get alveg, ef þú hefur 

þokkalega tilfinningu fyrir starfinu þínu þá getur þú alveg sett þig inn í. 

 

Ljóst er á svörum kennaranna að þeir telja sig vera misjafnlega í stakk búna til 

að mæta námsþörfum nemenda með leshömlun. Þar koma ýmsir þættir við 

sögu og ber þar hæst þekking og reynsla hvers kennara ásamt aðstæðum í 

hverjum skóla fyrir sig. 

4.2 Skipulag náms og stuðnings 

Kennarar nefndu í viðtölunum margþættan stuðning og aðlögun í námi sem 

nemendum stendur til boða í námi sínu ef þeir þurfa á að halda. Þeir nefndu 

einstaklingsmiðun eftir getu hvers og eins, að hlusta á hljóðbækur í yndislestri 

og fyrir tíma í lesfögum, viðbótar lestrarþjálfun, minni texta, minni kröfur, að 

það sé lesið og skrifað fyrir nemendur, munnleg próf, lestrarstuðning í prófum, 

lengri próftími, lestrarglærur, spjaldtölvur, námstækni, að mynda töflu með 

símunum sínum og nota yfirstrikunarpenna undir leiðsögn kennara. 

Í öllum skólunum er svipað fyrirkomulag á stuðningi við nemendur. Þeir 

sem koma að stuðningi geta verið umsjónarkennarar, faggreinakennarar, 

sérkennarar eða stuðningsfulltrúar og stuðningurinn getur bæði farið fram inn 

í bekk eða utan stofu. Algengt er að sérkennarar komi inn í bekk og sinni fleiri 

nemendum en þeim sem þurfa sérstakan stuðning, ásamt því að taka stundum 

út blandaða hópa eins og Lára sagði „Við notum kannski sérkennarann þannig 

að við erum að blanda svolítið, sérkennarinn er kannski ekkert alltaf að fara út 

með þessa sem eru eyrnamerktir, meira að blanda svolítið hópnum“ og svar 

Kötu var á sömu nótum:  

 
Það er eins og á miðstigi, það var ákveðið að sú sem er hjá okkur, hún á 

ekki endilega að vera eyrnamerkt, þú veist ekki sérkennari með einum 

eða tveimur, hún á að vera að flakka svolítið á milli þessara þriggja 

bekkja og ef okkur finnst meiri þörf í þessu fagi heldur en öðru þá bara 

færum við hana til en svo erum við náttúrlega með stuðningsfulltrúa, 

bara fyrir nemendur sem kannski eru í námsörðugleikum og kannski 

eitthvað meira, þeir geta þá líka þá kannski stutt nemandann með 

lestrarerfiðleikana. 

 

Kennararnir töldu að með þessum hætti nýttist tími sérkennara og 

stuðningsfulltrúa best en þó færi það eftir einstaklingum og verkefnum „það er 

líka algjör spandans á kennara að láta hann leiða barn“ eins og Magni sagði. 

Fram kom í máli Kötu, Láru og Magna að viðhorf sérkennara væru misjöfn og 

í sumum tilvikum vildu þeir bara einbeita sér að þeim nemendum sem væru 

með námsörðugleika en lítið sinna öðrum. Það þótti kennurunum miður.  

Þegar kennararnir voru spurðir út í skipulag á stuðningi sagði Sævar frá því 

að í skólanum væru starfandi teymi og  

 
…það er stuðningsfulltrúi í hverju teymi, svo var það fyrst núna sem við 

erum að gera breytingu á hvernig stuðningur var skipulagður, hann var 

ekki bara skipulagður að ofan heldur skipulagði teymið mönnunina 

þannig að við reynum að tryggja bæði að annað hvort er stuðningsfulltrúi 

með hópi eða tveir kennarar. 

 

Í máli kennaranna kom fram að það væri mest um vert að umsjónarkennarar 

og sérkennarar ynnu vel saman. Anna sagði að „eins og við og svo 

sérkennarinn erum bara að hjálpast að við að halda utan um þetta og tína til 

efni og svoleiðis, hún kemur mjög oft með uppástungur og hvað við getum 

notað.“ Bjarki tók undir þetta og sagði: 

 
Hún veit nákvæmlega hvað við erum að gera, hún veit nákvæmlega 

þegar ég tek út hóp, hvað ég ætla að gera það lengi, ég kem til hennar og 

segi „nú finnst mér ástæða til að setja heimapakka“, fæ kannski 

ráðleggingar hjá henni en ég geri hann, þetta er ótrúlega góð samvinna. 

 

Mikilvægi samstarfsins á milli umsjónarkennara og sérkennara og annarra sem 

að barninu koma var eins og rauður þráður í gegnum öll viðtölin. Þegar 

samstarfið er gott telja kennararnir vel staðið að skipulagi á námi og stuðningi 

við nemendur með leshömlun. 

Lesgreining 

Þegar kennarar voru spurðir að því hvort þeim fyndist greining á leshömlun 

hafa breytt einhverju varðandi kennsluna kom fram hjá kennurum í öllum 

skólunum að kennslan sé alltaf einstaklingsmiðuð og að kennarar séu almennt 

nokkuð fljótir að átta sig á námsörðugleikum. Ekki sé beðið eftir greiningu til 

að vinna með börnin á þann hátt sem best er talið eins og fram kom hjá Önnu 

„við erum yfirleitt löngu áður en barnið er komið með greiningu farin að vinna 

með það eins og það er með leshömlun eða lesblindu áður en búið er að stimpla 

það“. Þá nefndu kennararnir að aðgangurinn að Hljóðbókasafninu sem fengist 

með greiningu, hefði mikið að segja fyrir nemendur. Einnig fengju þeir 

stundum góðar ráðleggingar í kjölfar greininga og auðveldara væri að óska eftir 

aðstoð fyrir nemendurna. Bjarki nefndi að greiningin væri til umræðu í 

foreldrasamstarfinu og í sumum tilfellum ýtti greining á að foreldrar óskuðu 

eftir aukinni þjónustu fyrir barnið sitt „…nú á barnið rétt á, nú þarf barnið mitt 

að...“. Að öðru leyti fannst kennurum lesgreining ekki breyta svo miklu 

varðandi kennsluna hjá þeim, hún væri meira eins og staðfesting á því sem þeir 

höfðu grun um og væru þegar byrjaðir að vinna út frá. 

Lestrarkennsla 

Það kom skýrt fram hjá kennurum í Álfaskóla og Dvergaskóla að almennar 

lestrarkennsluaðferðir væru aðlagaðar að nemendum með leshömlun í almennu 

bekkjarstarfi. Kennarar hafi fengið námskeið í fjölbreyttum 

lestarkennsluaðferðum sem þeir nýta við kennslu allra nemenda. Fram kom í 

máli Jóns og Finns að þó að nemendur væru með leshömlun mættu kennarar 

ekki gefast upp á lestrarkennslunni, „þau verða að geta lesið, upp að einhverju 

marki“. 

Kennararnir lögðu áherslu á að nemendur fengju að velja sér fjölbreytt 

lesefni og nefndu t.d. Bændablaðið „bara að þau lesi“ eins og Lára sagði. 

Einnig kom fram hjá kennurunum að þeir leggðu áherslu á tengsl ritunar við 

lesturinn, ritunarverkefni sem skila á vikulega, því eins og Magni sagði: 

 
…þau lesa alla vegana það sem þau skrifa og stundum lesa þau eitthvað 

sem annar skrifar…af því að það eru krakkar sem lesa ekki neitt og við 

erum bara í vandræðum með en þau lesa þó alla vegana það sem þau 

skrifa.  

 

Algengt er í skólunum að allir nemendur taki þátt í daglegum lestri, 

svokölluðum yndislestri þar sem sumir nemendur hlusta á hljóðbók í stað eða 

með lesbókinni. Einnig eru í gangi margs konar fleiri þjálfunarverkefni í lestri 

eins og lestrarátak í leshraða og lesskilningi, lestrarsprettir, lestrarbingó, 

hóplestur, punktalestur o.s.frv.  

Bjarki sagði frá því að þegar farið væri með nemendur í sérstaka 

lestrarþjálfun hjá sérkennara væri miðað við að taka hana í skorpum, u.þ.b. 6 

vikur í senn. Það kæmi vel út, betur en að hafa þetta yfir allan veturinn, 

nemendur sæju fyrir endann á þessu og vinnan væri markvissari. Í öllum 

skólunum fer þjálfun í lestri fyrir nemendur með leshömlun að mestu leyti fram 

innan bekkjarstofunnar þó kemur fyrir að litlir hópar fari í lestrarþjálfun utan 

stofu hjá sérkennara. 

Einstaklingsmiðun 

Að sögn kennaranna er lögð áhersla á fjölbreytta kennsluhætti og sveigjanleika 

í skólunum þeirra og telja þeir að námið sé aðlagað að námsþörfum 

einstaklinganna. Opin umræða um styrkleika hvers og eins, um það hve ólíkir 

einstaklingar eru, eykur skilning innan nemendahópsins á leshömlun. Í flestum 

tilfellum gengur einstaklingsaðlögunin vel, nemendur eru tilbúnir til að þiggja 

það námsefni sem hentar þeim þó að það sé annað en flestir í bekknum eru að 

vinna með. Kennararnir telja ástæðu þess vera fyrrgreinda umræða um 

styrkleika og veikleika einstaklinga og viðurkenningu og skilning annarra 

nemenda á þeim. 

Í máli kennaranna kom fram að algengara væri að stuðningur eða sérkennsla 

færi fram innan bekkjarstofu þó að í þeim tilfellum sem það þætti betra færu 

börnin í litlum hópum eða einstaklingslega í stuðning eða sérkennslu utan 

bekkjar. Þótti kennurum æskilegt að hvoru tveggja væri í boði og að tekið væri 

mið af einstaklingsþörfum hvers og eins nemanda við skipulag á stuðningi. 

Almennt töldu kennarar sérkennslutíma þar sem nemendur vinna einir eða í 

litlum hópi með sérkennara utan bekkjarstofu geta komið til móts við 

námsþarfir margra nemendur með leshömlun sem sækja í að vinna í slíkum 

aðstæðum og að því leyti vera einstaklingsmiðaðar námsaðstæður. Hins vegar 

væri mikilvægt að finna hvaða námsaðstæður henti best hverjum og einum og 

sýna því skilning ef nemendur eru viðkvæmir fyrir því að fara út úr tíma eins 

og fram kom í máli Sævars „sumum finnst þetta ofsalega þægilegt, öryggi og 

stuðningur og ég meina aðrir verða líka þreyttir á því og spyrja af hverju þeir 

fái ekki bara að vera inn í bekknum“. Bjarki tók fram að þau pössuðu upp á að 

„það er svo nauðsynlegt að vera í bekknum líka og upplifa sig þannig í 

bekknum“.  

Við skil á verkefnum sem geta reynst nemendum með leshömlun erfið 

nefndi Sævar að nemendur hefðu val um með hvaða hætti þeir skili verkefnum 

sínum: 

 
Ég hef alveg upplifað að nemendur sem eru með þessa lestrarörðugleika 

og eiga þá kannski erfiðara með að skila frá sér rituðu máli þó þau geri 

það líka, að við höfum svolítið mikið lagt áherslu núna…á 

sköpunarþáttinn og bara tek sem dæmi Engla alheimsins eða Gísla sögu, 

þá eru þau að skila skapandi verkefnum sem geta verið hvað sem er, þau 

geta fengið allt frá því að smíða spjót upp í Kastljósþátt, viðtal við Pál 

og þar sér maður stundum þessa krakka, að þá er kannski 

leiklistarþátturinn svo sterkur hjá einum, svo gaman að sjá hann 

blómstra. 

 

Nemendur eru hvattir til að reyna að átta sig á hvernig þeim finnst best að læra 

og taka próf og svo reyna kennararnir að koma til móts við þá. Kennararnir 

töldu að í flestum tilfellum gætu þeir mætt námsþörfum nemenda sinna með 

leshömlun með einstaklingsmiðaðri nálgun þar sem skólarnir væru fámennir 

og nándin mikil. Í slíkum skólagerðum geti skólasamfélagið tekið sig saman 

um að halda utan um einstaklingana sem þurfa sérstakan stuðning, hver svo 

sem ástæðan er, starfsfólk sé samstíga um að gera það sem þarf að gera til að 

nemendum líði vel því „við vitum í rauninni að þau læra ekki nema að þeim 

líði vel“ eins og Magni komst að orði. Að mati kennaranna styður 

teymiskennsla, samkennsla og gott samstarf einstaklingsmiðunina, slíkt 

fyrirkomulag krefur kennara um að horfa á hvern einstakling, vinna út frá 

styrkleikum og námsþörfum hans. 

4.3 Nemendur með leshömlun 

Greining og fræðsla 

Sú opna umræða sem hefur verið um styrkleika og veikleika einstaklinga á 

undanförnum árum í samfélaginu og innan skóla, hefur aukið þekkingu 

nemenda á sjálfum sér og öðrum að mati kennaranna. Það er mikilvægt að 

nemandi með leshömlun viti hvers vegna hann eigi erfitt með lestur og aðrir 

nemendur viti að einhver í hópnum er með leshömlun og getur ekki lesið jafn 

hratt og jafn mikið og flestir aðrir. Þegar slíkt er opinbert innan hópsins verða 

nemendur með leshömlun síður fyrir aðkasti vegna stöðu sinnar í lestri og 

námi, fræðsla og umræða dregur úr fordómum. Kennarar töluðu um að 

viðhorfsbreytingar í samfélaginu og í skólum í garð námsörðugleika hafi breytt 

upplifun barna með leshömlun sem eru í skólum landsins í dag. 

Viðhorfbreytingarnar megi rekja til aukinnar umræðu, þekkingar og fræðslu. 

Anna talaði um mikilvægi þess að upplýsa nemendur: 

 
Ég held við séum bara svo dugleg að upplýsa þau um þetta allt saman 

og um að það sé í lagi að við séum ekki öll eins og það séu ekki allir að 

gera allt eins, þó þessi sé að gera þetta svona þá ert þú ekkert endilega 

að gera það, ég held að það sé kannski líka aðal vakningin hjá þessum 

krökkum. 

 

Helga rifjaði upp reynslu sína með eldri nemendur sem lokið hafa 

grunnskólanámi en áttu að baki erfiða skólareynslu vegna leshömlunar sinnar. 

Þeir upplifðu stöðu sína vonlausa:  

 
…ég er búin að hugsa mikið um að líðan þessara nemenda var mjög 

slæm, þeir upplifðu sig svo gjörsamlega sem tapara, þeir sáu engin 

tækifæri framundan, þeirra biðu bara einhver örlög að bara „ég er í 

þessum aðstæðum og það er ekkert sem getur bjargað mér hér og ég verð 

aldrei neitt“ en þegar ég er svo að horfa á börnin þeirra sem eru með allt 

aðra hugsun, það er sérstakt og það er að þakka þessum 

viðhorfsbreytingum sérstaklega. 

 

Finnur, Inga, Guðni og Helga töluðu um skammaryrðin sem fylgdu 

námsörðugleikum, „lesblinda sko, þetta var bara skammaryrði“, „og tossi“, 

„og bara vitlaus“ og „það er ekki einu sinni hægt að kenna þér að lesa“. 

Þegar kemur að þeim tímapunkti að barn fer í lesgreiningu og niðurstaðan 

úr henni er leshömlun er spurning hvort barnið fái vitneskju um niðurstöðuna, 

hvenær og frá hverjum. Fram kom í máli kennara Álfaskóla varðandi þessa 

umræðu að þetta væri eitthvað sem þeir væru ekki alveg vissir um. Kennararnir 

höfðu ekki setið skilafundi um niðurstöðu lesgreininga þar sem barnið væri 

með á skilafundinum, þeir höfðu ekki verið í viðtali eða þátttakendur í því að 

segja barni í fyrsta skipti frá því að barnið væri með leshömlun. Þeir voru ekki 

vissir um það hver segði barninu frá því að það væri með leshömlun eins og 

Bjarki sagði: 

Mér finnst þetta mjög athyglisvert að fá þetta frá þér því ég er eiginlega 

bara eitt spurningarmerki, samt hef ég verið að sinna svona svolítið 

þessum krökkum, taka þau út og allt það, ég bara, það væri gaman að 

komast að þessu hjá sérkennaranum okkar, hvernig þetta fer fram þegar 

verið er að segja barni. 

 

Það kom einnig fram hjá kennurum Tröllaskóla að það væri mjög misjafnt 

hvernig fræðslu til barnanna sjálfra um þeirra eigin leshömlun væri háttað. 

Guðni sagði að: 

 
Þau eru yfirleitt greind svo ung að það vantar kannski fræðsluna þegar 

þau eru orðin aðeins eldri eða þegar þau eru komin upp á unglingastig, 

þá er örugglega mjög sniðugt að veita þeim fræðslu um þetta, bara mjög 

góður punktur. 

 

Helga í Tröllskóla hafði reynslu af því að sitja skilafund um niðurstöðu 

lesgreiningar á nemanda á unglingastigi og á þeim fundi var barnið með: 
 

Ég hef setið skilafund á unglingastigi þar sem barnið var með, barn og 

foreldrar þar sem ég sá þetta virka rosalega vel, þar sem barnið fór að 

vinna strax í sínum málum, þannig að ég held að þegar þau eru komin 

með ákveðinn þroska þá sé það gott fyrir þau, þó þau hafi kannski ekkert 

með það að gera þegar þau eru í 3. bekk, alla vegana ekki á sömu nótum. 

 

Magni í Dvergaskóla sagði frá því að hann hefði sest niður með nemanda til 

að útskýra hvað leshömlun væri og taldi hann að leshömlun væri útskýrð fyrir 

nemendum almennt. Kennurum fannst krakkarnir yfirleitt vera meðvitaðir um 

stöðu sína eins og fram kom í máli Bjarka „þannig að einhver hlýtur að vera 

einhvern veginn búinn að útskýra þetta fyrir þeim“. Viðmælendur voru á sama 

máli um að þetta væri þáttur sem einhverra hluta vegna gleymdist svolítið en 

væri samt sem áður mjög mikilvægur. Finnur benti á mikilvægi þess að upplýsa 

nemendur, gera þá meðvitaða um eigin stöðu og benda þeim á leiðir til að vinna 

út frá henni, hann benti á upplifun nemandans og yfirráð hans yfir eigin námi: 

 
…líka þessi upplifun um að maður hafi eitthvað með sjálfan sig og sitt 

nám að segja þegar þú ert orðinn unglingur, þú ert alveg farinn að móta 

þína námstækni og svona og að þú fáir þá líka einhverjar útskýringar á 

því hvað þú ert að kljást við. 

 

Einnig er spurning hvernig barnið bregst við að fá niðurstöðu um leshömlun. 

Kennarar sögðu frá því að ef börnin eru ung eru þau ekki endilega meðvituð 

um greininguna en að öðru leyti væri afar misjafnt hvernig börn upplifi það að 

fá lesgreiningu og vera með leshömlun „sum nýta þetta sem afsökun á meðan 

það hleypur svona kapp í aðra að gera betur“ sagði Dóra og Sævar bætti við að 

sum börn upplifi líka svona létti, að það sé ekkert að þeim, þau séu með 

leshömlun en eru ekki bara svona „miklir bjánar“. Bjarki sagði að sum börn 

upplifa að þetta sé eitthvað sem þau þurfa greinilega að vinna í. Að mati Kötu 

þá breytir greining ekki eingöngu aðkomu kennarans að námi nemandans 

heldur getur hún einnig haft áhrif á þeirra eigin upplifun og nám: 

 
Og líka kannski fyrir þau, alla vegana sum þeirra, þú veist, þau vita að 

þau geta þetta en þau verða bara að leggja aðeins harðar að sér en geta 

þetta alveg, fá kannski einhverja auka þjónustu, kannski einhver auka 

verkefni og fá þar með stuðninginn. 

 

Magna fannst á tímabili, þegar umræða um greiningar var mikil, að nemendur 

nýttu sér greiningarnar á neikvæðan hátt: 

 
Þetta var notað sem afsökun og „ég er með ADHD, ég er með dyslexíu 

og ég er með, finndu eitthvað og ég á ekki að gera þetta“ …en mér finnst 

þetta algjörlega breytt núna, mér finnst þetta ekki vera svona lengur, við 

vitum það betur og allir og maður segir það bara upphátt við foreldrana 

að það er engum greiði gerður með því að gefa þeim afslátt, það er bara 

frestun á málinu og maður segir þá bara við þau „þú verður þá bara að 

skoða það hvort þú viljir vera með spjöld eða hvernig viltu gera þetta, 

viltu vera með hugtakakort, þú veist, liti, myndrænt. 

 

Helga sagði að sín reynsla væri á báða bóga: 
 

…ég hef bæði fundið að nemendum finnist þetta stimpill og vill fela 

þetta og ég hef líka upplifað að nemandi segi „já, þetta er vandamálið, 

þetta þarf ég að gera til þess að vinna með það, svona, svona og svona 

get ég eflt sjálfan mig“ þannig að ég hef séð þetta á báða bóga. 

  

Aukin þekking og fræðsla ásamt opinni umræðu um leshömlun eins og svo 

margt annað sem einkennir hvern og einn einstakling hefur breytt miklu fyrir 

upplifun nemenda og líðan þeirra. Þeir geta með því móti lært að stunda nám 

sitt út frá styrkleikum sínum, lært þá námstækni sem hentar þeim og öðlast 

þannig smátt og smátt sterkari námsvitund.  

Námstækni og námsvitund 

Að mati viðmælenda hefur aðgengi að fjölbreyttum námsgögnum fyrir 

nemendur með leshömlun aukist mikið á undanförnum árum. Finnur sagði að 

„…aðgengi að öllu svona er orðið svo mikið einfaldara og þau geta bjargað sér 

sjálf“. Greinilegt var á svörum kennaranna að þeir efla námstækni nemenda 

sinna, þeir hvetja þá til að velta fyrir sér hvernig þeir vilji læra, við hvaða 

aðstæður, með hvaða námsgögn o.s.frv. Þegar kennarar voru spurðir um 

námsvitund nemenda með leshömlun voru þeir á sama máli um að hún væri 

mjög misjöfn eftir einstaklingum, hvort sem þeir væru með leshömlun eða 

ekki. Bjarki sagði að „það er alveg rosalega misjafnt, maður er með nemendur 

sem að vilja alltaf gera sitt besta en eru með þessa örðugleika og reyna allt“. 

Anna bætti við „og leggja rosalega mikið á sig“. Bjarki hélt áfram: 

 
Önnur, bara eins og að þau hafa lítinn áhuga, þannig að það tengist ekki 

endilega þeirra hömlun heldur bara almennt áhugaleysi, önnur með 

þessa örðugleika en hafa gríðarlegan áhuga á að standa sig, þannig 

nemendur hef ég svo sannarlega verið með. 

 

Lára var á sama máli um hve einstaklingsbundin námsvitund barna með 

leshömlun er „alveg rosalega einstaklingsbundið, þú veist maður hefur alveg 

verið með krakka sem upplifa sig bara alveg rosalega tapara en mér finnst þetta 

alveg rosalega einstaklingsbundið“.  

Í öllum skólunum er skólastarfið skipulagt þannig að ekki eru allir að gera 

það sama á sama tíma. Í máli Sævars kom fram að sumir nemendur eru með 

tölvur aðrir ekki, sumir koma með tölvu að heiman á meðan aðrir nota tölvur 

úr skólanum. Það er afar misjafnt hvernig nemendur nýta sér þau úrræði sem í 

boði eru til að styðjast við í náminu. Að mati kennaranna helst það í hendur 

við metnað eins og Anna orðaði það „þessi sem vill gera vel er að nýta sér þetta 

alveg 100%.“ Kata hefði „…viljað sjá marga nýta sér þetta meira“ og Magna 

fannst „…það vera vaxandi samt.“ Kennararnir sögðust hvetja nemendur til að 

nota hljóðbækur en alltof fáir noti þær eins og Lára sagði: 

 
Við minnum á þetta fyrir prófin og fyrir tímann líka og nú koma stundum 

foreldrar og finnst barnið sitt ekki alveg vera inn í þessum texta og við 

minnum á að það er hægt að hlusta á eins og fyrir tímana sko, eins og í 

náttúrufræðinni eru þau minnt á að þau geta hlustað á þetta fyrir tímana 

svo þau viti svona aðeins um hvað er verið að fara að fjalla og kannski 

er það gert í einhvern tíma en svo einhvern veginn fjarar þetta út þannig 

að þetta nýtist ekki eins og þetta gæti nýst þeim. 

 

Eftirfylgni foreldra er mikils virði þegar kemur að notkun hljóðbóka vegna 

þess að þær koma að góðum notum við undirbúning fyrir tíma og lestur fyrir 

próf. Bjarki talaði líka um eftirfylgni foreldra: „Og þar kemur líka svolítið 

heimilið inn í, maður sér börn sem að heimilið hefur lagt áherslu á þetta og 

fylgist með barninu og ræðir það við það og er með á nótunum, það er þá svona 

eins og einhver stuðningur.“ 

Lára kom inn á námstæknina og mikilvægi hennar fyrir nemendur með 

leshömlun. Hún tiltók m.a. þá tækni sem fólgin væri í því tæki sem flest 

ungmenni hafa við höndina í dag, símann:  

 
Mér hefur nú reyndar fundist oft margir sem eru bara með lestrarvanda 

sko, að maður þarf eiginlega að reyna líka bara að benda þeim á 

einhverja námstækni því þau muna oft svo vel…að reyna að kenna þeim 

námstækni sé alveg jafn mikilvægt eða eiginlega bara mikilvægara, að 

kunna góða námstækni heldur en að vera góður í einhverju fagi og við 

erum hreinlega bara að reyna að benda þeim á leiðir, ég meina fólk er 

með síma „myndaðu bara töfluna“ eða bara „hvað finnst þér 

best“…maður þarf bara að finna hvað hentar hverjum og einum. 

 

Stuðningur allra þeirra aðila sem koma að námi og uppeldi barna með 

leshömlun, góð námsvitund og þekking á námstækni sem hentar 

einstaklingnum er grunnur að því að bæta líðan og styrkja sjálftraust þessa 

nemendahóps. 

Líðan, hegðun og sjálfstraust 

Eins og áður hefur komið fram voru kennararnir sammála um að miklar 

breytingar hefðu orðið á viðhorf til leshömlunar á síðustu árum. Þessar 

viðhorfsbreytingar hefðu áhrif á nám og líðan nemenda með leshömlun. Sævar 

lýsti því hvernig hann upplifir stöðuna inn í bekkjum þar sem nemendur með 

leshömlun stunda sitt nám í dag og rifjaði upp hvernig staðan hefði verið þegar 

hann byrjaði að kenna fyrir átta árum:  

 
Já, ég held einmitt að þetta sé mikið að breytast, þú veist þetta með að 

þau viti og að þetta sé feimnismál, við tölum bara opinskátt um það að 

við séum öll svo ólík og bara í þeim árgöngum sem ég er að kenna í núna 

og hef verið að kenna, það er bara orðið hinir með hina og þessa bók, 

það er bara ósköp eðlilegt, það er enginn að pæla í því lengur…En ég 

man alveg eftir því þegar ég byrjaði þá var þetta að vera með bókina inn 

í kápunni af hinni bókinni og svoleiðis en þau eru búin að átta sig á því 

að þau eru svo fjölbreytt og það er ekki bara lestrarvandi, það er einhver 

annar með einhvern annan vanda og í einu fagi, já, þetta er bara orðinn 

svona eðlilegur hlutur.    

 

Fram kom í máli Dóru, sem kennir í Álfaskóla, að nemendur væru meðvitaður 

um lestrargetu annarra nemenda innan hópsins eins og annað sem krakkarnir 

eru misgóðir í, um það væri oft rætt. Það eflir öryggi nemenda innan hópsins 

og bætir þar með líðan. Hún sagðist vera með nemendur í hópalestri  

 
…og þá sem sagt lesa allir, sem sagt krakkarnir skipuleggja þá hvað hver 

les mikið og þau eru rosalega meðvituð um getu þeirra og allt er svona 

opið og ekkert feimnismál og þeir fá þá bara alltaf svona minni texta og 

eru alltaf með í verkefnunum og lesa líka. 

 

Kennarar Tröllaskóla sögðu einnig að þar væru nemendur meðvitaðir um að 

einhver í hópnum er með leshömlun. Þar er enginn feluleikur í gangi eins og 

kom fram í máli Finns: 
 

Það er langt síðan ég hef lent í því, allir þessir krakkar sem ég hef verið 

með núna seinni ár, það hefur ekki verið leyndarmál af heimilisins hálfu 

og sum þeirra segja þetta sko alveg upphátt en svo finnur maður alveg, 

það er misjafnt hversu mikið eða hversu hátt þau hafa um það, þá er það 

náttúrulega ef þau eru viðkvæm fyrir þessu.  

 

Í skólunum þremur eru bekkirnir frekar fámennir, í sumum þeirra eru hóparnir 

mjög fámennir. Hópastærðin getur haft áhrif á upplifun nemenda af námi og 

líðan nemenda að mati Jóns og kom fram í máli hans að: 

 
Kannski hefur hópastærðin eitthvað um þetta að segja, hvernig þau 

upplifa þetta, ég man eftir einum dreng sem að las aldrei meira en 

einhver 100 atkvæði áður en hann kláraði grunnskólann, hann las alltaf 

upphátt þegar lesinn var hringurinn og þau sátu bara og biðu, þau vissu 

bara „þetta bara er svona“ en það var sex manna hópur, það kannski 

gengur ekki í 25 manna hóp. 

 

Kennarar í Tröllaskóla nefndu að álagið væri meira á þennan hóp nemenda og 

eins og Helga sagði „eðli málsins samkvæmt þá eru verkefnin erfiðari fyrir þau 

heldur en aðra þannig að það er meira átak að takast á við“. Finnur sagði að 

hann fyndi fyrir auknu álagi og stressi hjá þeim hópi nemenda sem vill gera 

vel í námi: 
 

Mér finnst þessir krakkar svona, sérstaklega þessi samviskusömu sem 

eiga við þessa erfiðleika að stríða, þau eru miklu fljótari að verða svona 

stressuð yfir því sem verið er að leggja fyrir, hvort að þau séu að skilja 

það rétt og stressast upp yfir því að þau nái aldrei að gera þetta á réttum 

tíma og allt þetta, mér finnst maður upplifa það svolítið…þau missa 

kannski ekki beint móðinn en það samt jaðrar kannski við það stundum. 

 

Huga þarf vel að hverjum og einum nemanda með leshömlun, líðan þeirra og 

upplifun, innan sem utan stofu. Bjarki sagði: 

 
Já, eins og við vorum að segja áðan þá er þetta ekki feimnismál en ég 

hef alveg upplifað það að krakkarnir svona, þyrmir yfir þau stundum, 

það þarf rosalega að passa þessa krakka, að við leggjum eitthvert 

verkefni á borðið þeirra eða eitthvað og þau geta alveg svona ætlað sér 

að bogna og þá er ég að tala um þessa krakka sem eru samviskusöm, 

maður þarf ofsalega að passa þau, það þarf að vera búinn að búta eitthvað 

niður fyrir þau þannig að þau bara horfi ekki á vinnuna og „úff“. 

 

Kennarar í Dvergaskóla höfðu misjafna reynslu af upplifun nemenda sem þurfa 

á stuðningi að halda „við höfum reynt að vera mjög opinská um það og það er 

eftirsóknarvert að fá aðstoð, það er slegist um það“ að sögn Magna og lýsir það 

stöðunni eins og hún er í dag. Kata rifjar upp úr reynslubanka sínum: 

 
Ég man eftir nemanda samt sem var örugglega á miðstiginu sem að var, 

það var dálítið mál fyrir hann, þá vildi hann vera með sömu kápu og 

samnemendur sínir…honum fannst leiðinlegt að vera með öðruvísi þó 

það væri ljósritað annað inn í einhvern veginn en það eru bara svona 

einstök tilfelli, svona sjaldan sko. Samt finnst þeim ekkert mál að fá 

stuðning inn í bekkinn af því yfirleitt erum við ekkert að taka einhvern 

einn nemanda, við erum alltaf með einhverja þrjá, fjóra, alla vegana við 

á miðstiginu, alltaf með einhverja nokkra saman og eins þegar við erum 

að taka út úr hópnum sko, reyndar reynum við að blanda meira að segja 

líka, ekkert endilega að taka bara þessa slöku.   

 

Þessi reynsla Kötu er í samræmi við það sem kom fram í máli annarra kennara 

í öllum skólunum þremur, að almennt finnist nemendum gott að fá stuðning 

inn í bekknum og einnig að fara úr bekknum í blönduðum hópum en huga þurfi 

vel að upplifun nemendanna þegar það er gert. Kennarar Tröllaskóla töldu að 

nemendur með leshömlun upplifi það lang oftast jákvætt að fara í 

sérkennslutíma út úr bekknum, ein eða í litlum hópi en það væri hins vegar 

aðeins misjafnt á unglingastiginu. Passa þarf vel upp á hvernig nemendur 

upplifa að fara út úr tímum, því það er misjafnt og hefur áhrif á sjálftraustið, 

eins og Bjarki sagði „þau eru ekkert treg skilurðu til þess, þau vita kannski að 

þau þurfa auka lestur eða lesa pínu meira fyrir okkur eða, þau eru viljug flest“. 

Jón sagði að á miðstiginu segi nemendur stundum „má ég í dag?“, Inga tók 

undir það og sagði „það er bara kúl að vera tekin út þegar þú ert yngri“. Sævar 

bætti við að sumum finnist þetta ofsalega þægilegt, þau fyndu fyrir öryggi og 

stuðningi á meðan aðrir verði líka þreyttir á því og segi „af hverju fæ ég ekki 

að vera inn í bekknum“. Hins vegar kom fram hjá Dóru að sum óttist að fá á 

sig stimpil og hugsi „oh, aftur að taka mig út úr tíma af því að ég er svo vitlaus.“ 

Finnur sagði jafnframt að „þetta er alveg að virka þegar þau eru yngri, svo er 

það öðruvísi þegar þau eru orðnir unglingar“ 

Inga taldi sérkennslu þar sem nemendur eru teknir út úr bekknum geta haft 

sína kosti:  

 
Þetta er líka eins og við vorum að tala um áðan með sjálfsmynd 

barnanna, það er verið að vinna með þau í einhverju verkefni sem að þau 

vilja ekki taka þátt í inn í bekk og eru tilbúnari til að tjá sig meira í minni 

hóp hjá sérkennara frekar en fyrir framan alla. Og oft þurfa þessir 

krakkar þannig verkefni, þau þurfa meiri einstaklingsvinnu og þá hentar 

sú vinna kannski ekkert inn í bekk, þó að við sem umsjónarkennarar 

getum gert ýmislegt til þess að hjálpa þeim og annað þá eru bara oft 

verkefnin þannig að það er betra að taka þau sér. 

 

Sævar hafði upplifað sjálfstraust nemenda með leshömlun gagnvart námi vera 

í minna lagi: 

 
Ég upplifi svona að það sé meira um að sjálfstraust sé í minna lagi, 

maður þekkir alveg samt dæmi að þar sem að nemandi virðist hafa sterka 

sjálfsmynd, að sjálfstraust er alveg þokkalegt eða jafnvel mjög gott en 

það er oftar minna þegar kemur að námi. 

 

Hversu duglegir nemendur eru að nýta sér fjölbreytt úrræði í námi „tengist 

örugglega bæði sjálfstraustinu og líka bara hversu mikil dyslexían er“ að mati 

Guðna. Finnur taldi unglingsaldurinn vera viðkvæman aldur hvað 

námsörðugleika og sjálfsmynd varðar: 

 
…og svo náttúrlega á unglingastiginu eru þau náttúrulega mjög 

viðkvæm, þetta gæti verið minna á miðstiginu en auðvitað hamlar þetta 

þeim mikið þegar þau eru komin upp á unglingastig, líka þar sem þau 

eru að móta sína sjálfsmynd þá hefur þetta gífurleg áhrif oft fyrir þau þó 

að þau nái kannski oft að vinna út úr því þegar þau eru orðin fullorðnari 

aftur, getur örugglega komið svolítið bakslag í þetta hjá þeim á 

unglingastiginu líka. 

 

Magni og Kata tengdu umræðuna um sjálfstraust nemenda með leshömlun við 

fjölskyldur þeirra, Magni sagði að  

 
…þetta er rosalega einstaklingsbundið, það eru heilu fjölskyldurnar sem 

eru kannski með lestarvanda, það er bara vitað og það er bara talað um 

það en eru samt sigurvegarar, þá bara ganga þau inn í þá menningu og 

eru ekkert minnimáttar. 

 

Kata sagði: 

 
Mér finnst stundum koma fyrir að ef eldri systkini hafa átt erfitt með 

lestur og jafnvel foreldrar líka þá finnst mér þau stundum svona fría sig, 

„já, hann er bara svona eins og ég, ég var nú svona og þetta gekk svona 

hjá okkur“, fara svona í þetta viðhorf frekar en bara vera hvetjandi. 

 

Gott sjálfstraust innan fjölskyldu þar sem eru einstaklingar með leshömlun 

hefur jákvæð áhrif á börnin á sama hátt og lítið sjálfstraust innan fjölskyldu 

getur leitt til þess að sjálfstraust barns nái ekki að eflast sem skyldi. 

Kennurum fannst hegðun nemenda með leshömlun ekki vera frábrugðin 

hegðun annarra nemenda. Hjá þessum hópi nemenda mætti bæði finna 

nemendur sem sýndu góða hegðun og einnig nemendur sem sýndu slæma 

hegðun, eins og í öllum öðrum nemendahópum. Aðrir þættir spila inn í hegðun 

nemenda með leshömlun eins og t.d. ef þeir eru líka greindir með ADHD. 

Skoðun Sævars á því er 
 

…svo ertu líka með dæmi um nemanda þar sem hann er kannski með 

lestrarörðugleika en líka kannski greindur með ADHD og veit maður 

ekki, er það það eða lestrarörðugleikarnir eða hvað, þannig að mér finnst 

þau ekki skera sig eitthvað sérstaklega úr með hegðun, þú finnur litróf 

hegðunarinnar þar eins og hjá hinum sko eða það er mín tilfinning. 

 

Kennurum var nokkuð tíðrætt um það hvernig þeir reyna að vinna út frá og efla 

styrkleika nemenda. Styrkleikar á öðrum sviðum vega upp á móti veikleikum 

á sviði lesturs eins og kom fram hjá Dóru „Þeir sem eru í þessum hópi hjá mér 

eru svo sterkir á öðrum sviðum, verkmenn og konur og íþrótta“. Bjarki sem er 

með reynslu í sérkennslu, sagðist koma inn á þessa styrkleika þegar hann væri 

með nemendur með leshömlun í lestrarþjálfun: 
 

Þegar ég tek krakka í hóp, kannski með sex krakka sem ég ætla að taka 

í einhverjar sex vikur, þá spjalla ég oft við þau fyrst, „vitið þið af hverju 

við erum að koma saman“ og þá fer maður einmitt út í þetta, sumt þarf 

maður að æfa mjög mikið, annað hefur maður ekkert fyrir og þið eruð 

svona hópur sem við þurfum svolítið að vinna í lestri. 

 

Magni ræddi líka um styrkleika hvers og eins og hvernig unnið er með þá í 

þeim skóla sem hann vinnur í 

 
…maður náttúrulega talar bara við þau, þú veist „sum ykkar þurfa að 

leggja mikið á sig til að hlaupa einhverja kílómetra, sum mikið, sum 

lítið, sum eru best í sundi og sum léleg, sum eru alltaf best í lestri og það 

er bara þannig“. Á unglingastigi þá bara reynum við að tala um þetta 

upphátt, fólk þarf að leggja mismikið á sig, því fyrr sem þú sættir þig 

við það, því betra. 

 

Með því að ræða þessi mál við nemendur eflist námsvitund þeirra og styrkir 

það sjálfstraust þeirra í leiðinni. Í máli Guðna komu fram áhyggjur af 

nemendum með leshömlun, þrátt fyrir miklar breytingar undanfarin ár 

varðandi þekkingu, námsgögn, námstækni og stuðning: 

 
Mér finnst skorta utanumhald utan um þessi börn, einhvern sem sér um 

hvaða markmiðum þau eru búin að ná og hvert skal síðan halda…þannig 

að þau hafa mörg tækifæri, þeim býðst alls konar aðstoð en stundum 

finnst mér þau bara vera pínu týnd, þú veist svona, þau eiga það pínu 

stundum til að gleymast svona…og svo bara er þetta rosalega 

einstaklingsbundið, sum börn með dyslexíu spjara sig bara mjög vel og 

eru bara hörkunámsmenn meðan aðrir eru  bara svo langt, langt á eftir. 

 

Jón tók undir þetta og sagði að „sumum finnst bara jafnvel gott að gleymast 

aðeins og kannski ekkert alveg tilbúin þó að við séum að bjóða aðstoð að lesa 

eða jafnvel skrifa, þá er misjafnt hvort þau vilji þiggja það.“  

Ólík upplifun, líðan og sjálfstraust nemenda með leshömlun skapast af 

mörgum mismunandi þáttum. Þekking kennara, fræðsla innan hópsins, 

stuðningur foreldra, virðing fyrir einstaklingnum og fjölbreytileika nemenda 

styrkir stöðu allra nemenda. 

4.4 Samstarf við foreldra 

Stuðningur foreldra við nám barna sinna er afar mikilvægur fyrir nám og líðan 

barna. Slíkur stuðningur er ekki síður mikilvægur þegar barn er með 

leshömlun. Um þetta voru kennararnir sammála. 

Fram kom í máli kennaranna að samstarf þeirra við foreldra barna með 

leshömlun væri að mestu leyti með sama hætti og samstarfið er við foreldra 

annarra barna en samt sem áður er algengt að það sé aðeins meira. Þó er það 

mjög einstaklingsbundið eins og svo margt annað hjá börnum. Anna sagði að 

í sumum tilfellum væru foreldrar í samstarfi beint við sérkennarann án 

milligöngu umsjónarkennarans. Það að barn sé með leshömlun getur samt þýtt 

aukin samskipti eins og Bjarki lýsir því: 

 
Sko, ég hef náttúrlega upplifað það svolítið mikið að við séum að boða 

sérstaklega foreldra og koma þeim inn í vinnu sem við viljum kannski 

gjarnan fara að senda þau heim með og þá er sérkennarinn með í því 

dæmi. 

 

Einnig felst samstarfið „oft eitthvað í kringum stuðninginn, upplýsingar um 

það“ eins og Sævar sagði. Hjá Finni kom fram að 

 
…og skýrari skilaboð til þessara foreldra, oft er grunnurinn náttúrulega 

að þessir foreldrar eru lesblindir sjálfir eða ég myndi segja það alla 

vegana að maður sér ótrúlega oft fjölskyldutengingu því þetta erfist og 

það þýðir oft líka að þú þarft að hafa skilaboðin skýrari og öðruvísi til 

þeirra.  

 

Í einhverjum tilvikum upplifðu kennarar að foreldrar skipti sér lítið af námi 

barna sinna eða styðja við þau heima en séu duglegir að sækja rétt þeirra innan 

skólans eins og koma fram í máli Guðna. Jón hafði einnig upplifað foreldri sem 

sjálft er lesblint og 

 
…sem var svo ofboðslega glaður og allt sem gert var fyrir barnið var allt 

svo frábært og jákvæður gagnvart öllu og sagði einmitt bara „þegar ég 

var í skóla þá var ég bara nákvæmlega eins en ég var bara tossi“ og var 

svo glaður að barnið skyldi „okei, það er þetta og það er verið að vinna 

í því.“ 

 

Fram kom hjá Láru að kennarar myndu gjarnan hvetja þennan foreldrahóp 

frekar en annan til að setja sig í samband við framhaldsskólann að lokinni 

grunnskólagöngu til að kynna sér það námsframboð sem er í boði, stuðning við 

nemendur með leshömlun og láta skólann vita af stöðu barnsins.  

Magni sagði að samstarfið við foreldra þessa nemendahóps væri „í rauninni 

ekkert öðruvísi eða ekkert meira yfirleitt ef það er bara þetta en það er kannski 

bara markvissara“.  

Einnig nefndi Lára utanumhald vegna Hljóðbókasafnsins og aðgengi að pdf 

skólabókum: 

 
Ég man að ef þú ert með krakka sem þú ert að gefa aðgengi að 

hljóðbókum og þau fá pdf skólabækurnar til þess að skrifa í tölvuna og 

það er kannski aðeins í kringum það á meðan þú ert að koma því af stað, 

svo þegar þetta er allt saman komið þá er þetta bara það sama og aðrir. 

 

Að mati Kötu fer þetta líka aðeins eftir foreldrum og aldri barnanna, foreldrar 

leita til sérkennarans og óska eftir að fá bækur heim til þess að lesa. Kennarar 

Dvergaskóla voru sammála um að áhugi nemenda og aðkoma foreldra að 

lestrarnáminu sé meiri á miðstiginu en svo dragi úr því þegar kemur upp á 

unglingastig. Tengja þeir það að einhverju leyti við reglulegan heimalestur á 

miðstigi og að „kannski eru foreldrarnir líka þar að reyna að byggja þetta upp 

áður en að þau fara upp á unglingastigið, kannski að vera búin að ná kannski 

eins og hraða, lesskilningi eða eitthvað svona“ að sögn Kötu.  

Samstarf við foreldra nemenda með leshömlun er einstaklingsbundið eftir 

nemendum eins og það er með alla aðra nemendur en algengast er að það sé 

aðeins meira og þá einna helst í tengslum við stuðninginn, heimanám og 

hljóðbækur. 

4.5 Skóli án aðgreiningar 

Kennarar allra skólanna sögðust ekki upplifa neinn mun á skipulagi á stuðningi 

við nemendur með leshömlun með tilkomu nýrrar menntastefnu frá árinu 2008. 

Töldu þeir þessar breytingar gæta miklu minna í litlum einingum, þ.e. litlum 

skólum heldur en í stærri. Finnur sagði að „aðgreiningin hefur líklega aldrei 

orðið eins mikil í þessum litlu skólum“. Hjá kennurum í Dvergaskóla kom fram 

að auðveldara sé að vera með sveigjanlega kennsluhætti í minni einingum og 

að „við sem erum vön að vera í samkennsluhópunum erum kannski vanari líka 

sveigjanlegum og fjölbreyttum kennsluháttum.“ Kennarar skólans voru 

sammála um að nálgast þyrfti viðfangsefnin á marga vegu þegar aldurinn er 

mismunandi og námsefnið ekki það sama, þannig komist á sjálfkrafa 

einstaklingsmiðun. 

Kata sagði að „ég meina þetta er náttúrulega bara skóli fyrir alla og ég held 

maður sé bara alltaf að reyna að koma til móts við alla“. Bjarki upplifði að 

nemendur með leshömlun væru meira inn í bekk og 
 

…það sem ég finn kannski mest fyrir er kannski meira þetta að taka 

meiri sameiginlega ábyrgð, að nú sé þetta jafnvel meira teymisins en 

auðvitað fá ráðleggingar eða mér finnst það pínu koma inn meira núna 

að umsjónarkennarinn á kannski fyrst og fremst að lista niður „hvað get 

ég gert og hvaða ráð hef ég“ og svona verið í þessari vinnu, meira fannst 

mér áður að það var sérkennari sem kom og lagði meira til. 

 

Kennarar Álfaskóla töldu ábyrgðina hafa færst meira yfir á umsjónarkennarann 

en með aðkomu og stuðningi frá sérkennara. 

Ljóst er að kennararnir upplifðu litlar breytingar með tilkomu nýrrar 

menntastefnu árið 2008 þar sem að í raun hafði um árabil verið unnið 

samkvæmt hugmyndum um skóla fyrir alla. Þeir gerðu lítinn greinarmun á 

þeim hugmyndum og þeirri stefnu sem fram kemur í menntastefnunni um skóla 

án aðgreiningar. Í skólunum er viðurkennd ákveðin aðgreining þegar 

nemendur fara úr bekknum í sérkennslutíma en hún er samt miðuð við vilja og 

þarfir einstaklinganna. Kennararnir upplifa að á undanförnum árum hafi orðið 

aukin samábyrgð meðal kennara með tilkomu teymiskennslunnar og að það 

vinni með hugmyndum um skóla án aðgreiningar. Í þeim skólagerðum sem 

urðu fyrir valinu í þessari rannsókn töldu kennararnir þær skólagerðir einnig 

styðja við hugmyndir um einstaklingsmiðun og skóla án aðgreiningar. 

4.6 Samantekt 

Hér að framan hefur verið farið yfir niðurstöður viðtalanna út frá þeim fimm 

þemum sem greina mátti í viðtölunum; reynslu og upplifun kennara, skipulag 

náms og stuðnings, nemendur með leshömlun, samstarf við foreldra og skóli 

án aðgreiningar. 

Nokkurn samhljóm mátti finna í svörum kennara í flestum þemunum. Þeir 

kennarar sem höfðu lengsta kennslureynslu fundu mikinn mun á viðhorfum 

gagnvart og þekkingu á leshömlun. Þessa viðhorfabreytingu tengdu þeir við 

aukna þekkingu og fræðslu um leshömlun ásamt aukinni umræðu um 

fjölbreytileika mannflórunnar. Þetta hefur að mati kennaranna jákvæð áhrif á 

nám og líðan barna með leshömlun. Einnig fundu kennarar fyrir mikilli 

breytingu hvað varðar aðgengi að námsgögnum fyrir nemendahópinn og að 

framþróun í tæknimálum hafi auðveldað nemendum aðgengi að hljóðbókum 

og námsefni á rafrænu formi.  

Það er upplifun kennara að samstarf við aðra kennara, sérkennara og 

stuðningsfulltrúa ásamt teymisvinnu og samkennslu stuðli að þeirri 

einstaklingsmiðun sem þarf að liggja til grundvallar því að koma til móts við 

nemendur með leshömlun. Þessir þættir verða til þess að kennararnir upplifa 

þann stuðning sem nemendur fá í skólum í dag vera viðeigandi og að komið sé 

til móts við nemendahópinn. Þó má finna raddir meðal þeirra sem telja 

utanumhald utan um hópinn vera flókið, skráningarkerfi vanti til að fylgjast 

með námsframvindu og að álag sé fólgið í því að setja sig inn í tæknimál og 

halda utan um einstaklingsmiðunina þar sem oft vanti tíma til samráðs. 

Að mati kennaranna er staða nemenda með leshömlun betri í dag en var 

fyrir nokkrum árum síðan, bæði hvað varðar nám, líðan og viðhorf. Aukin 

umræða og meðvitund í nemendahópnum um leshömlun styrkir stöðu þeirra, 

bætir líðan og eykur sjálfstraust. Nemendurnir verða meðvitaðri um stöðu sína 

og með hvaða hætti þeir geta eflt námsgengi sitt. Þekking nemenda á 

viðeigandi námstækni, námsgögnum og námsaðstæðum eykur námsvitund 

þeirra. Að þessu telja kennararnir sig vera að stuðla í kennslu sinni. 

Fjölbreyttar lestrarkennsluaðferðir og sveigjanlegir kennsluhættir eru 

viðhafðir í skólunum að mati kennaranna. Þeir segja að auðveldara sé að 

skipuleggja skólastarfið með slíkum hætti í litlum skólum en stærri og koma 

þannig til móts við hvern einstakling þar sem hann er staddur. Að mati 

kennaranna er það ástæðan fyrir því að þeir finna litlar breytingar á skipulagi 

á námi nemenda með leshömlun með tilkomu nýrrar menntastefnu um skóla 

án aðgreiningar. Unnið hafi verið út frá hugmyndum um skóla fyrir alla áður 

en ný menntastefna tók gildi og því hafi ekki þurft að innleiða nýja stefnu í 

skólana. Í skólunum er viðurkennd ákveðin aðgreining sem miðast við vilja og 

þarfir hvers og eins nemanda. Kennarar nefndu einnig að aukin áhersla á 

teymiskennslu styðji við hugmyndir um skóla án aðgreiningar. 

Niðurstöður úr viðtölunum verða reifaðar enn frekar í umræðukaflanum hér 

á eftir.  

5. Umræður 

Markmið rannsóknarinnar er að kanna reynslu og upplifun umsjónarkennara 

af kennslu nemenda með leshömlun. Undirmarkmið rannsóknarinnar eru að 

kanna hvort umsjónarkennarar upplifi að nemendahópurinn fái þann stuðning 

sem hann þarf á að halda, hvort umsjónarkennarar telji sig geta komið til móts 

við námsþarfir nemendahópsins með árangursríkum hætti og hvort þeir upplifi 

breytingar á skipulagi á stuðningi við nemendahópinn með tilkomu nýrrar 

menntastefnu frá árinu 2008. 

Rannsóknarspurningarnar eru: Hver er reynsla og upplifun 

umsjónarkennara af kennslu nemenda með leshömlun? Hefur sú reynsla breyst 

með tilkomu núgildandi menntastefnu? 

Þemun verða lítillega endurskilgreind hér í umræðukaflanum en þau eru 

áfram fimm; viðhorfsbreytingar, reynsla og upplifun kennara, nemendur með 

leshömlun, stuðningur við nám og skóli án aðgreiningar.  

Hér á eftir verður fjallað um niðurstöður rannsóknarinnar, þær túlkaðar, 

ræddar og settar í fræðilegt samhengi. Dregnar verða ályktanir af 

niðurstöðunum til að svara rannsóknarspurningunum. 

5.1 Viðhorfsbreytingar 

Þær miklu breytingar sem orðið hafa í grunnskólakerfinu á undanförnum 

áratugum og sú aukna þekking sem skapast hefur í menntamálum hefur haft 

veruleg áhrif á nám og líðan nemenda með leshömlun. Eins og fram kemur hjá 

Rósu Eggertsdóttur og Þóru Björk Jónsdóttur hafa rannsóknir á leshömlun með 

tímanum orðið þverfaglegar og tengjast sálfræði, málvísindum, starfsemi 

heilans, vitsmunum, erfðafræði og kennslufræði (2006, bls. 15). Slíkar 

rannsóknir eru líklegar til að gefa heildarmynd af því viðfangsefni sem hér er 

til umfjöllunar. Viðmælendur í rannsókninni voru á sama máli um að þetta væri 

einn veigamesti þátturinn í þeim jákvæðu breytingum sem hefðu orðið í 

skólum hvað varðar nemendur með leshömlun.  

Opin umræða almennt í samfélaginu, hvort sem það er í fjölmiðlum eða á 

meðal fólks, hefur orðið til þess að fleiri einstaklingar segja frá reynslu sinni 

og þeim erfiðleikum sem þeir hafa upplifað. Margir hafa tjáð sig um erfiða 

skólagöngu vegna örðugleika í námi, þeir hafi verið kallaðir tossar og átt erfitt 

uppdráttar í skóla. Viðmælendur vitnuðu í slíka umræðu frá sinni fyrri reynslu 

á orðræðu um nemendur með leshömlun: „lesblinda sko, þetta var bara 

skammaryrði“, „og tossi“, „og bara vitlaus“ og „það er ekki einu sinni hægt að 

kenna þér að lesa“. Þetta samrýmist því sem kemur fram hjá Nash (2006) þar 

sem hann fjallar um sálfélagslegar afleiðingar námsörðugleika og segir m.a. að 

þau börn sem eiga við slíka erfiðleika að etja geti daglega búið við slaka 

sjálfsmynd, átt í erfiðleikum með samskipti, sýnt hegðunarerfiðleika, haft 

neikvæða reynslu af skólanum og mætt illa í skólann. Enn fremur megi sjá 

streitutengdar afleiðingar leshömlunar eins og höfuðverk, svefnerfiðleika og 

skapstyggð og í sumum tilvikum mjög alvarlegar afleiðingar, þunglyndi og 

skólafælni (Nash, 2006, bls. 283). Nú eru tíu ár síðan Nash skrifaði þessi orð 

og má ætla að þau eigi við enn í dag um nemendur með leshömlun sem ekki er 

mætt miðað við námslega stöðu þeirra en að mati kennaranna sem rætt var við 

í rannsókninni hafa breytt viðhorf og aukin þekking haft jákvæð áhrif á 

upplifun margra nemenda.  

Hugsanlega má tengja þessar breytingar við það að við séum að fjarlægjast 

læknisfræðilega sjónarmiðið þar sem einstaklingurinn þurfti að aðlagast 

skipulaginu í kringum sig og að við séum að nálgast félagslega sjónarmiðið 

sem beinir sjónum sínum að því að skipulag samfélagsins hafi hamlandi áhrif 

á þátttöku einstaklingsins (Norwich, 2013, bls. 22). Því þarf að breyta 

námsumhverfi og kennsluháttum til að koma til móts við nemendahópinn. 

Auðvelt er að tengja þá upplifun nemenda sem kennararnir lýstu hér að framan 

við þessi tvö sjónarmið þ.e. að áður fyrr hafi skólinn ekki aðlagað starfsemi 

sína að stöðu nemenda sem áttu við erfiðleika að etja í námi en nú hefur sú 

breyting orðið á að bundið er í lög að kennarar skipuleggi nám nemenda á þann 

hátt að það henti þeim sem allra best. Því má ætla að menntastefnan og aukin 

þekking á kennsluháttum hafi haft mótandi áhrif á viðhorf skólasamfélagsins 

og starfshætti. Mikilvægt er að halda áfram að vinna með viðhorf og starfshætti 

á þennan hátt til að mæta nemendum enn betur. 

Sú breyting á viðhorfum sem kennurum var tíðrætt um og hversu mikla 

áherslu þeir lögðu á að námsframboðið hentaði hverjum og einum má tengja 

við það sem fram kemur hjá Runswick-Cole og Hodge um mikilvægi 

hugtakanotkunar í menntamálum. Þau leggja áherslu á að hugtakið réttindi sé 

notað frekar en þarfir og telja að hugtakið sérþarfir aðgreini nemendur og 

viðhaldi því að vandamálið sé í barninu sjálfu (2009, bls. 198–200). Í 

viðtölunum mátti greina þau viðhorf að réttindi barna með námsörðugleika 

væru skýr og að hlutverk kennaranna væri að uppfylla réttindi nemenda sinna. 

Hins vegar kom fram í máli þeirra að vandinn þ.e. leshömlunin væri í barninu, 

og að vinna þyrfti með hana. Tengja má þessi viðhorf við þann greinarmun 

sem Ainscow og Munchey (1989) gera á eldri og yngri viðhorfum til 

einstaklingsmunar og námsörðugleika sem Rúnar Sigþórsson vitnar í þegar 

hann lýsir þessum viðhorfum. Í því eldra var athyglinni beint að nemandanum 

sjálfum sem talinn var víkja frá eðlilegri námsgetu sem þyrfti að meðhöndla 

en í nútímalegri viðhorfum er litið á orsök námserfiðleikanna sem samspil 

eiginleika, námsforsenda og áhuga nemenda og þeirra aðstæðna sem skólinn 

skapar þeim (Rúnar Sigþórsson, 2013, bls. 199–200). Miðað við það sem fram 

kom í viðtölunum má ætla að kennarar séu að nálgast það sem einkennir 

nútímalegri viðhorfin þegar kennararnir lýsa því eins og fram kom í 

niðurstöðunum að þeir aðlagi almenna kennsluhætti að námi nemenda með 

leshömlun, vinni út frá styrkleikum þeirra og aðlagi námið að getu hvers og 

eins. Mikilvægt er að kennurum séu skapaðar aðstæður og gefinn tími í 

samstarf til að þeir geti komið á framfæri ólíkum styrkleikum og hugmyndum 

til að móta kennsluhætti og nám fyrir alla þá margbreytilegu nemendur sem 

þeir kenna. 

Áhugavert er að tengja niðurstöður rannsóknarinnar um breytt viðhorf til 

þeirra uppeldisstefna sem mælst er til að skólar velji og innleiði. Þó að það hafi 

ekki komið fram í máli kennaranna má leiða að því líkur að slíkar 

uppeldistefnur hafi áhrif á viðhorf innan skóla. Í uppeldisstefnunni Jákvæðum 

aga er til að mynda lögð áhersla á að hvert barn sé einstakt og að taka eigi mið 

af styrkleikum þess og þeim áskorunum sem það mætir í námi. Allir hafi þörf 

fyrir tilheyri hópnum og að gera það sem skiptir máli fyrir þá (Nelsen, Foster 

og Raphael, 2011, bls. 13–14). Í niðurstöðum rannsóknarinnar kom fram 

hversu miklar breytingar hafa orðið á þessum þáttum. Í skólunum er reynt að 

efla vitund nemenda um eigin styrkleika og veikleika sem og annarra nemenda 

og það sem gerir þá öflugri til að takast á við þær áskoranir sem mæta þeim í 

námi og lífi. Einn kennarinn sagði „ég held við séum bara svo dugleg að 

upplýsa þau um þetta allt saman og um að það sé í lagi að við séum ekki öll 

eins og það séu ekki allir að gera allt eins“. Þegar nemendur fá fræðslu um 

eigin stöðu og annarra, styrkleika og veikleika, dregur það úr líkum á 

fordómum og stríðni. Slík sjálfþekking ætti einnig að geta eflt sjálfstraust 

barna. Mikilvægt er að nemendum séu skapaðar fjölbreyttar aðstæður sem 

reyna á ólíka styrkleika og hæfileika. Skapandi starfi og hreyfingu þarf að gera 

hátt undir höfði því á þeim vettvangi ná margir nemendur að njóta sín. Slíkir 

þættir þurfa að vera virkir og sýnilegir í öllu skólastarfi. 

Viðhorfabreytingin hefur að mati viðmælenda haft veruleg áhrif á stöðu 

nemenda með leshömlun innan skólans sem utan og er einn af styrkjandi 

þáttum í námi og uppeldi allra barna. 

5.2 Reynsla og upplifun kennara 

Mikill samhljómur er í svörum kennara um mikilvægi samstarfs á milli kennara 

þegar kemur að kennslu nemenda með leshömlun. Það er mat þeirra að ábyrgð 

á námi nemendahópsins liggi hjá umsjónarkennara, hvort sem um er að ræða 

lestrarkennslu, aðra kennslu eða almennt utanumhald utan um skólagönguna. 

Á unglingastigi liggur ábyrgðin samkvæmt niðurstöðunum að einhverju leyti 

hjá faggreinakennurunum. Umsjónarkennararnir telja að aðkoma sérkennara 

felist í ráðgjöf, samræðu, að einhverju leyti að finna til námsgögn og 

viðeigandi kennsluaðferðir, innan sem utan bekkjar. Þegar þetta samstarf er 

gott er það upplifun kennara að verið sé að vinna vel með nemendur með 

leshömlun. Hvað varðar ábyrgðarhlutverkið er þetta ekki í samræmi við það 

sem kom fram í viðtölum við umsjónarkennara í rannsókn Þorgerðar 

Guðmundsdóttur en í máli viðmælenda hennar kom fram að ábyrgðin á 

lestrarnámi nemenda með lestrarörðugleika liggi hjá sérkennara og að þeir hafi 

umsjón með lestrarþjálfun nemendanna (2009, bls. 22). Leiða má að því líkur 

að í þeim skólum sem hér um ræðir hafi farið fram nokkur skólaþróun í átt til 

þess að ábyrgðarhlutverkið hafi færst í átt að umsjónarkennaranum. 

Kennararnir hafa með þeim hætti betri þekkingu á stöðu nemenda sinna og eiga 

þar með auðveldara með að mæta þeim í námi. Einnig er með þessum hætti 

dregið úr aðgreiningu nemenda þar sem hópur nemenda með leshömlun verður 

frekar hluti af bekkjarheildinni. Þessi þróun er mikilvæg þegar unnið er að 

hugmyndafræði um skóla án aðgreiningar, um jafna stöðu nemenda og námi 

við hæfi. Skipulag skólastarfsins þarf að auðvelda kennurum að vinna að slíkri 

skólaþróun með fræðslu og tímum til samstarfs og undirbúnings.  

Í grein um rannsókn á viðhorfum sérkennara í grunnskólum til stefnunnar 

skóli án aðgreiningar segir að ef nemendur sem teljast hafa sérþarfir eru í 

almennum bekk liggi ábyrgðin hjá umsjónarkennaranum en ekki 

sérkennaranum en slíkt fyrirkomulag kalli á náið samstarf á milli þessara aðila 

(Rannveig Klara Matthíasdóttir, Amalía Björnsdóttir og Dóra S. Bjarnason, 



63 

2013, bls. 60). Þessi lýsing er sambærileg niðurstöðum sem fram kom í 

rannsókninni sem hér segir frá. 

Ef til vill hefur sú áhersla sem er í þátttökuskólunum á teymis- og 

samkennslu áhrif á upplifun kennaranna af mikilvægi samstarfsins. Góð 

samvinna er eins og rauður þráður í gegnum viðtölin. Umsjónarkennarar 

upplifa þessa samvinnu sem mikinn stuðning við sig í starfi, að geta leitað til 

sérkennara sem hefur sérþekkingu á sviði námsörðugleika finnst kennurunum 

mikilvægt. Í gegnum samtalið finna þeir leiðir til að koma betur til móts við 

nemendur sína. Í máli nokkurra kennara kom fram að þeir fyndu til vanmáttar 

þegar kæmi að kennslu nemenda með leshömlun. Þetta tengist því sem Thomas 

og Loxley (2007) halda fram þegar þeir segja að kenningar og líkön í 

sérkennslufræðum hafi ekki hjálpað mikið til við að bæta nám nemenda, að 

kennarar í almennum skólum hafi misst sjálfstraust við kennslu nemenda með 

námsörðugleika og að þeir telji sig ekki hafa nægjanlega sérfræðiþekkingu eða 

tækni til að kenna öllum börnum (2007, bls. 8–9). Hins vegar, eins og áður 

hefur komið fram, segja þeir Thomas og Loxley (2007) að nota megi mannlegt 

eðli og almenna skynsemi til að skilja aðra og til að gera skólana mannlegri og 

án aðgreiningar (Thomas og Loxley, 2007, bls. 8). Í því samhengi má leggja 

áherslu á mikilvægi samstarfsins sem kennurum í rannsókninni er tíðrætt um. 

Ljóst er að í gegnum samræður og samvinnu ná umsjónarkennarar að styrkja 

sig og fagmennsku sína. Þeir öðlast meiri innsýn og næmi fyrir nemendum. 

Með þessu móti efla þeir færni sína í þeim verkefnum sem þeir standa frammi 

fyrir í kennslustofunni.  

Í rannsókn á íslenskum starfsháttum kom m.a. fram að 83% kennara sem 

þátt tóku í rannsókninni eru sammála þeirri staðhæfingu að 

grunnskólakennarar hafi ekki þann undirbúning sem þarf til að sinna öllum 

börnum (Amalía Björnsdóttir og Kristín Jónsdóttir, 2010, bls. 9). Samstarf 

kennara þarf að tryggja í skóla án aðgreiningar sem er ferli sem kallar á mikið 

samstarf ef vel á að takast til. 

Í máli nokkurra kennaranna mátti finna að þeir teldu sig ekki hafa nægan 

undibúning til að sinna nemendum með leshömlun, þeir treysta á sérkennarana 

og vilja vita meira. Eins og einn kennarinn sagði „það er alltaf tilfinning svona 

aftast í, ég veit ég gæti gert eitthvað ef ég vissi meira sko.“ Annar kennari talaði 

um mikilvægi þess að allir kennarar byggju yfir víðtækri þekkingu á 

fjölbreyttum kennsluháttum: „Barnahópurinn okkar er þannig að hann er svo 

fjölbreyttur og við sem umsjónarkennarar, við þurfum að geta mætt þörfum 

þeirra allra, það er ekkert alltaf hægt að leita til sérkennara með öll vandamál 

þannig að við verðum að vera betur undirbúin.“ Er það í samræmi við það sem 

kemur fram í skýrslu bresku menntamálastofnunarinnar Ofsted um að besta 

námið fari fram þar sem kennarar höfðu góða þekkingu á börnunum, 

yfirgripsmikla þekkingu og skilning á kennslu- og námsaðferðum og því fagi 

sem viðkomandi kennari var að kenna. Einnig höfðu þeir djúpan skilning á 

hvernig mismunandi námserfiðleikar hafa áhrif á nám nemenda sinna (2010, 

bls. 11). Þetta samræmist einnig því sem kom fram í máli kennara í einum 

skólanum þar sem almennar lestrarkennsluaðferðir eru aðlagaðar að öllum 

nemendum, líka þeim sem eru með leshömlun. 

Eins og áður hefur komið fram voru flestir kennararnir sammála um að 

ábyrgðin á námi allra nemenda liggi hjá umsjónarkennara og eigi að liggja þar. 

Hins vegar skín í gegn ákveðinn vanmáttur hvað þetta varðar og að þeir finni 

haldreipi í sérkennaranum. Heyra mátti aðrar raddir á meðal viðmælanda, 

sérstaklega hjá einum kennaranum sem fannst að ábyrgðin ætti að liggja hjá 

sérkennaranum og rökstuddi hann það með því að það sé hætt við að nemendur 

með leshömlun týnist meðal hinna og utanumhald utan um nám þeirra sé ekki 

nógu skilvirkt, hætta væri á að eitthvað færist fyrir, gott skráningarkerfi skorti 

og að ábyrgðin ætti betur heima hjá sérkennara. Segja má að þessi rödd 

endurspegli að einhverju leyti vanmátt kennara við að koma til móts við 

nemendur með leshömlun. Mikilvægt er að kennarar fái stuðning við þetta 

hlutverk sitt. Þetta sjónarmið kemur einnig fram í samantekt á lögum og 

fræðilegu efni um skóla án aðgreiningar (2014) þar sem segir að nemendur sem 

minna fer fyrir gleymist gjarnan (Háskóli Íslands og Mennta- og 

menningarmálaráðuneytið, 2014, bls. 32). Önnur rödd meðal kennaranna var 

ekki svo upptekin af því að treysta á sérkennarann þó hún virti samstarfið 

mikils heldur taldi hún að þeir kennarar sem hefðu góða tilfinningu fyrir 

starfinu sínu gætu sett sig inn í það nám sem hentar hvaða nemendum sem er, 

mikilvægast sé að hafa góða samvisku fyrir því að verið sé að þjónusta 

einstaklingana vel. Áhugavert er að skynja þessi ólíku sjónarmið meðal 

kennarahópsins. Svo virðist sem samviskan komi þarna inn í spilið, að kennari 

sem hefur góða yfirsýn yfir nám nemenda sinna, góða tilfinningu fyrir starfinu 

sínu, á í góðu samstarfi við aðra kennara og upplifir að nemendur sínir fái góða 

þjónustu, upplifi jafnframt að nemendum hans sé mætt miðað við stöðu þeirra. 

Það er því eitt af lykilhlutverkum skólastjórnenda að gefa kennurum kost á 

vinnuaðstæðum sem efla þá í hlutverki sínu. Það getur verið fólgið í skýrri 

skólastefnu um vinnubrögð í anda skóla án aðgreiningar, þverfaglegri 

þekkingu í starfsmannahópnum, góðu aðgengi að kennsluráðgjöf, auknum 

tíma til samráðs og aðstæðum þar sem kennurum gefst tækifæri á að kynnast 

námslegri stöðu nemenda sínum t.d. með fámennum nemendahópum. 

Niðurstöður rannsóknarinnar gefa til kynna að kennarar upplifa að ákveðið 

álag fylgi því að kenna og hafa umsjón með nemendum með leshömlun. Það 

kom sérstaklega fram þegar þeir voru spurðir út í það. Þeir sögðu að álagið 

væri einna mest fólgið í aðlöguninni hvað varðar próf og tæknimál. Þeir tengdu 

álagið ekki við menntastefnuna um skóla án aðgreiningar heldur frekar skorti 

á tíma til undirbúnings. Hins vegar kemur fram í samantekt á útgefnu efni um 

skóla án aðgreiningar að þar sé fjallað um aukið álag á kennara samhliða 

fjölbreyttari nemendahópum (Háskóli Íslands og Mennta- og 

menningarmálaráðuneytið, 2014, bls. 32). Segja má að margir þættir í 

skólaþróun undanfarinna ára kalli á frekari stuðning við kennara við að 

innleiða þá þætti í kennsluna. Gefa þarf kennurum tíma til endurmenntunar á 

sviði tækninýjunga og fjölbreyttra kennsluhátta, tíma til aðlögunar náms og 

halda þarf nemendahópum í hæfilegri stærð til að kennarar nái að kynnast 

hverjum nemanda eins vel og þarf til að geta mætt honum þar sem hann 

stendur. 

Að mati kennaranna hefur aðgengi að námsefni stóraukist, hljóðbækur og 

rafrænt efni hafa breytt miklu og auðveldað nemendum með leshömlun að 

stunda nám sitt. Þessar niðurstöður eru ekki í samræmi við niðurstöður 

rannsóknar Albertu Tulinius þar sem kennarar telja að aðgengi að námsefni sé 

slakt (2010, bls. 5). Ef til vill má túlka þennan mun á þann hátt að á síðustu 

árum hafa orðið miklar tækninýjungar sem gefa kennurum aukna möguleika á 

að nálgast fjölbreytt námsefni til að nýta í kennslu nemenda með leshömlun. 

Í flestum tilfellum upplifðu viðmælendur að þeir kæmu vel til móts við 

nemendur með leshömlun í samstarfi við aðra kennara og sérkennara en alltaf 

mætti gera betur. Þetta sjónarmið samrýmist ágætlega því sem fram kemur í 

rannsókn á starfsháttum grunnskóla en þar töldu 79% kennara að námsskipulag 

í námshópum/bekkjum þeirra kæmi vel til móts við nemendur með 

námsörðugleika en 21% töldu það koma hvorki vel né illa, frekar illa eða mjög 

illa til móts við nemendur með námsörðugleika (Amalía Björnsdóttir og 

Kristín Jónsdóttir, 2010, bls. 7).  

Kennararnir töluðu um mikilvægi samstarfsins, aðgengi að sérþekkingu 

sérkennara og skort á tíma til undirbúnings. Þetta er í samræmi við  skýrslu 

starfshóps um mat á framkvæmd um stefnu um skóla án aðgreiningar þar sem 

fram kemur að til að framfylgja stefnunni um skóla án aðgreiningar á 

fullnægjandi hátt þurfi aukið fjármagn, meiri sérfræðiþekkingu og faglegan 

stuðning, auk svigrúms í vinnutíma kennara (Mennta- og 

menningarmálaráðuneytið, 2015, bls. 1). Sambærilegar niðurstöður má finna í 

rannsókn Fuchs á reynslu kennara af því að kenna í skólum sem byggja 

menntastefnu sína á hugmyndum um skóla án aðgreiningar þar sem 

kennararnir voru almennt sammála um að skortur á stuðningi stjórnenda, 

sérkennara og stuðningskerfis, lítill undirbúningur kennara úr námi og lítill 

tími til samstarfs og undirbúnings væri það sem þeir upplifðu sem hindranir í 

við framkvæmd stefnunnar (2010, bls. 32). Að mati viðmælenda rannsóknar 

minnar er upplifun þeirra að þeir hafi í flestum tilfellum þau úrræði sem á þarf 

að halda sem tengjast fjármagni, þeir hafa aðgang að sérþekkingu og faglegum 

stuðningi en skorti helst tíma til samráðs og undirbúnings. Þetta virðast vera 

þau atriði sem skipta verulegu máli við að ná að framfylgja stefnunni um skóla 

án aðgreiningar og samkvæmt ofangreindri skýrslu þarf að auka alla þessa 

þætti sem viðmælendur telja að séu í flestum tilfellum í lagi í sínum skólum þó 

alltaf megi gera betur. Þá vakna upp spurningar um hvers vegna er þetta 

upplifun viðmælenda, hvað hefur áhrif? 

Viðmælendur í tveimur fámennari skólunum tóku sérstaklega fram að þeir 

gerðu sér grein fyrir því að sú skólagerð sem þeir störfuðu í gæti hjálpað til við 

að mæta nemendum með leshömlun í námi þar sem námshópar eru fámennir 

og samstarf kennara náið. Í viðtölunum kom fram að kennarar telji að samstarf 

við foreldra nemenda með leshömlun sé ekki með öðrum hætti en við foreldra 

annarra nemenda nema að því leyti sem viðkemur stuðningi og námsefni. 

Fámennir bekkir, nánd við nemendur og foreldra, góð mönnun þar sem 

sérkennsla fer oftast fram inn í bekk og því tveir kennarar á staðnum, teymis- 

og samkennsla, gott aðgengi að sérkennara og jákvæð viðhorf nemenda vegna 

þekkingar á eigin stöðu og annarra. Svo virðist vera sem skólagerðin hafi mikið 

að segja um hvernig búið er að nemendum með leshömlun. Miðað við 

niðurstöður úr viðtölum þessarar rannsóknar er upplifun kennara jákvæð af því 

að koma til móts við nemendur með leshömlun þó að alltaf megi gera betur. 

Hins vegar sögðu þeir að líklega myndi starfið reynast þeim erfiðara með 

fjölmennari bekkjum og minna samstarfi.  

5.3 Nemendur með leshömlun 

Í flestum bekkjum er að finna nemendur með leshömlun. Þegar umræðan í 

viðtölunum barst að nemendum áttu kennararnir mjög auðvelt með að tjá sig 

og varð umræðan lengst og mest um nemendurna sjálfa. Sú viðhorfsbreyting 

sem fjallað var um hér að framan hefur haft mikil áhrif á nám og líðan nemenda 

að mati viðmælenda. Kennararnir sem rætt var við töluðu um að þeir reyndu 

að leggja áherslu á að vinna út frá styrkleikum nemenda sinna og reyndu að 

efla vitund þeirra um þá t.d. í gegnum leiklist og hreyfingu. Fram kemur hjá 

Hatcher (2006) að mikilvægt sé að kennarar geri sér grein fyrir margbreytileika 

nemenda sinna og að nemendur tileinki sér þekkingu á mismunandi hátt. 

Kennarar þurfi að meta styrkleika og veikleika nemenda sinna og aðlaga 

kennsluaðferðir sínar að einstaklingsþörfum nemenda sinna (2006, bls. 254). 

Viðmælendur í rannsókninni virtust meðvitaðir um mikilvægi þess að vinna 

með styrkleika nemenda. Einn viðmælenda sagði að „Þeir sem eru í þessum 

hópi hjá mér eru svo sterkir á öðrum sviðum, verkmenn og konur og íþrótta.“ 

Elín Vilhelmsdóttir hefur sett saman lista um algenga styrkleika hjá nemendum 

með leshömlun og nefnir þar m.a. að þeir séu fljótir að læra á upplýsingatækni, 

eiga auðvelt með að gera við hluti, eiga auðvelt með að sjá lausnir, eru með 

frjótt ímyndunarafl og mikið fyrir íþróttir (2007, bls. 30–31). Viðmælendur 

virtust leggja sig fram um að bjóða nemendum upp á margvíslegar leiðir til að 

nálgast verkefni sín. Fram kom í máli nokkurra kennara að þeir leyfðu 

nemendum að hafa val um það hvernig þeir skili ákveðnum verkefnum og geti 

með því móti nýtt til þess eigin styrkleika og áhuga. Í fyrrgreindri rannsókn á 

starfsháttum í grunnskólum á þátttöku nemenda í eigin námi í 7.–10. bekk 

kemur fram að einungis 15% nemenda sagðist alltaf eða næstum alltaf geta 

valið hvernig þeir lærðu en um 48% þeirra sagðist aldrei eða næstum aldrei 

geta valið um slíkt (Rúnar Sigþórsson, Anna-Lind Pétursdóttir og Þóra Björk 

Jónsdóttir, 2014, bls. 178). Mikilvægt er að breyta þessum hlutföllum til að 

nýta þann mátt sem er fólginn í áhuga og færnisviðum hvers nemanda. Með 

auknu nemendalýðræði, fjölbreyttum kennsluháttum og námsframboði læra 

nemendur að nýta ólíka færniþætti sína í eigin námi. 

Af viðtölunum að dæma er fátt sem einkennir hóp nemenda með leshömlun 

umfram aðra nemendur hvað varðar ástundum í námi. Hvernig þeir nýta sér 

aðlagað námsefni eins og hljóðbækur og vinnubækur á rafrænu formi, 

námstækni, hvernig sjálfstraust þeirra er, hvort þeir hafi sterka námsvitund er 

allt mjög einstaklingsbundið eins og hjá öðrum nemendum. Sumir þeirra vilja 

gera allt mjög vel á meðan aðrir eru áhugalausir eins og gengur og gerist. Þegar 

umræðan barst að líðan nemenda kom fram í máli nokkurra kennara að þegar 

nemendur eru metnaðarfullir og samviskusamir en eru með leshömlun sem 

dregur úr námsgetu þeirra, eiga þeir til að stressast upp, sýna 

vanlíðunareinkenni og með tímanum dregur úr sjálfstrausti þeirra: „…þau 

missa kannski ekki beint móðinn en það samt jaðrar kannski við það stundum“ 

og „…það þyrmir yfir þau stundum, það þarf rosalega að passa þessa krakka“. 

Þó að niðurstöðurnar gefi til kynna að kennararnir telji að nemendum með 

leshömlun sé vel mætt námslega er ljóst að þeir hafa samt sem áður áhyggjur 

af líðan þessa nemendahóp vegna námsörðugleikanna, baráttan í náminu hafi 

áhrif á sjálfstraust þeirra til framtíðar. Þetta kom skýrt fram í máli nokkurra 

kennara og sérstaklega þessum: „…það er það sem ég hef mestar áhyggjur af. 

Þau hafa mörg tækifæri, þeim býðst alls konar aðstoð. En stundum finnst mér 

þau bara vera pínu týnd, þú  veist, þau eiga það pínu til að gleymast svona.“ 

Þessi upplifun nemenda samrýmist niðurstöðum rannsóknar Þorgerðar 

Guðmundsdóttur (2009) sem hún gerði um áhrifaþætti á mótun sjálfálits barna 

með lestraörðugleika. Í niðurstöðum kemur fram að mikið álag er fólgið í því 

að vera með lestrarörðugleika, bæði fyrir barnið sjálft og fjölskyldu þess (bls. 

19). Styrkjandi þættir fyrir sjálfsálit eru meðal annars náin og sterk tengsl við 

fullorðna, viðurkenning og virðing  þeirra, sjálfsþekking, sterk félagsleg staða, 

að greining fari fram snemma, trú á námshæfileika barnsins, vönduð íhlutun, 

námsaðlögun og virkt samstarf þeirra sem koma að barninu (2009, bls. 25). 

Samrýmast niðurstöður Þorgerðar mörgum þeim þáttum sem fram hafa komið 

hjá viðmælendum eins og um mikilvægi samstarfs meðal kennara sem og vinna 

að vandaðri íhlutun og námsaðlögun og sjálfsþekkingu nemenda.  

Þorgerður (2009) dregur fram mikilvægi þess að greining fari fram 

snemma. Hvort sem nemendur eru komnir með greiningu eða ekki sögðust 

kennararnir sem rætt var við vinna með hvern nemanda þar sem hann er staddur 

í lestrarnáminu. Greining breyti ekki miklu hvað varðar kennsluna en þó sé 

auðveldara að óska eftir aðstoð þegar hún er komin. Hins vegar geti nemendum 

þótt gott að vita hvaða ástæða liggi að baki því að þeim gengur ekki nógu vel 

að lesa, að það sé ekki vegna þess að þeir séu svona „vitlausir“ eins og fram 

kom hjá einum viðmælandanum. Tengja má þessa upplifun kennara við það 

sem fram kemur hjá Singh (2004) um að greining geti komið að góðum notum 

þegar foreldrar þurfa að útskýra slaka námsgetu barns, að geta tengt námsgetu 

við ákveðna greiningu getur verið jákvætt því það tekur ábyrgðina af barninu 

sjálfu og staða þess verður þannig tengd við greininguna (bls. 1200–1201). 

Þessa upplifun þekktu kennararnir vel, þ.e. að greining er oftast jákvæð fyrir 

nemendur þó að það komi fyrir að þeir noti hana til að komast undan vinnu en 

töldu kennararnir það vera orðið sjaldgæfara en áður. Út frá þessum 

rannsóknum er mikilvægt að hafa í huga að greining sé nýtt sem frekari 

staðfesting á mati kennara, til að meta stöðu nemandans, hún sé nýtt til að efla 

sjálfþekkingu nemanda og til að afla frekari upplýsingar um styrkleika hans.  

Sá neikvæði stimpill sem tengist greiningum út frá læknisfræðilega 

sjónarhorninu (Norwich, 2013, bls. 22) þarf miðað við þetta ekki alltaf að vera 

svo neikvæður. Líklegast þurfum við á greiningunum að halda til að geta 

brugðist við með viðeigandi kennsluaðferðum og stuðningi og kemur þá að 

félagslega sjónarhorninu (Norwich, 2013, bls. 22), það er að skólinn aðlagi sig 

að barninu. 

Þegar kennararnir voru spurðir hversu meðvitaðir nemendur með 

leshömlun væru um eigin greiningu töldu kennararnir þá vera meðvitaða um 

stöðuna en hins vegar kom rannsakanda og nokkrum viðmælendum á óvart að 

þeir gerðu sér ekki grein fyrir hver segði þeim frá því og hvenær. Þrátt fyrir 

mikilvægi sjálfsþekkingar nemenda virðist ekki fara fram meðvituð fræðsla til 

hvers og eins nemanda um leshömlun og námstækni en hún virðist meira liggja 

í loftinu. Áhugavert væri að skoða þetta nánar í frekari rannsóknum og e.t.v. 

mætti gera betur í þessum málum t.d. í samvinnu við námsráðgjafa. 

5.4 Stuðningur við nám 

Í 8. grein reglugerðar um nemendur með sérþarfir er stuðningur við nemendur 

skilgreindur á eftirfarandi hátt: 

 
Stuðningur við nemendur eða nemendahópa felst í sveigjanlegu og 

margbreytilegu námsumhverfi og kennsluháttum sem ætlað er að mæta 

þörfum allra nemenda. Við skipulag stuðnings við einstaka nemendur 

eða nemendahópa skal stuðla að því að hann fari fram innan skólans án 

aðgreiningar...Stuðningi við nemendur með sérþarfir skal sinnt af 

umsjónarkennara, sérkennara eða öðrum kennurum eftir því sem við 

verður komið.“ (nr. 585/2010)  

Að auki kemur fram í 11. grein reglugerðarinnar að: „Sérstakur stuðningur 

getur falið í sér breytingu á námsmarkmiðum aðalnámskrár grunnskóla, 

námsgögnum, námsaðstæðum og/eða kennsluaðferðum. Stuðningurinn er 

skipulagður til lengri eða skemmri tíma eftir þörfum nemandans.“ (Reglugerð 

um nemendur með sérþarfir í grunnskóla nr. 585/2010).  

Það var almennt viðhorf hjá kennurunum að ákveðin aðgreining væri 

samþykkt í skólunum. Hún felst meðal annars í sérkennslu utan bekkjar. Hins 

vegar kom fram í máli þeirra að þegar gripið væri til slíkrar kennslu væri það 

með vilja nemendanna og til þess gert að bjóða þeim upp á námsaðstæður sem 

þeim gengur betur að vinna ákveðin verkefni í heldur en inn í stofu. Kennarar 

sögðu mikilvægt að passa vel upp á upplifun nemenda af því að fara út úr tíma, 

sérstaklega á unglingastiginu þar sem yngri nemendum þætti oftast spennandi 

að fara í tíma utan stofu, „það er bara kúl að vera tekin út þegar þú ert yngri“ 

eins og einn kennarinn sagði. Í núgildandi lögum um grunnskóla er kveðið á 

um nemendur „eigi rétt á að komið sé til móts við námsþarfir þeirra í almennum 

grunnskóla án aðgreiningar“ (17. grein).  

Að mati viðmælenda þarf sá stuðningur sem nemendum býðst að vera 

einstaklingsmiðaður. Það er einnig mat Høien að ógerningur sé að fullyrða um 

hvernig eiga að skipuleggja stuðning við nemendur með lestrarerfiðleika. 

Stundum geti verið árangursríkt að veita aðstoð inn í bekk, stundum í smærri 

hópum eða í einstaklingskennslu, allt eftir því hvað hentar einstaklingnum best. 

Mikilvægast er að nemandinn upplifi kennsluna á jákvæðan hátt (2008, bls. 

102). Þetta er algjörlega í samræmi við lýsingu kennara á framkvæmd 

stuðnings í þeirra skóla. 

Norwich heldur því fram að helsti ágreiningurinn varðandi hugmyndafræði 

um skóla án aðgreiningar hafi verið um staðsetningu nemenda, hvort þeir eru 

innan eða utan bekkja, minni áhersla hefur verið á hvað eigi að kenna og 

hvernig (2013, bls. 54). Kennararnir sem rætt var við voru ekki uppteknir af 

því hvar nemendum er kennt, eins og fram hefur komið er það ákveðið í 

samráði við nemendur og því enginn styr um það en þeir voru þó meðvitaðir 

um umræðuna um að slíkt gæti falið í sér aðgreiningu nemenda. Hins vegar 

veltu þeir meira fyrir sér kennsluaðferðum og leiðum. Þeir sögðu að ekki væri 

alltaf verið að taka út sömu nemendurna og tekið væri út í blönduðum hópum. 

Það eru svipaðar niðurstöður og fram koma í rannsókn á viðhorfum sérkennara 

í grunnskólum til stefnunnar skóli án aðgreiningar þar sem segir að það geti 

samræmst vel hugmyndum um skóla án aðgreiningar að taka nemendur úr bekk 

í sérstaka þjálfun eða til að gefa þeim tækifæri á að vera í næði ef ekki er verið 

að taka alltaf sömu nemendur úr bekknum til að fara í tíma hjá kennurum sem 

aldrei koma inn í bekk (Rannveig Klara Matthíasdóttir, Amalía Björnsdóttir og 

Dóra S. Bjarnason, 2013, bls. 66). Algengast var að kennarar töluðu um að 

stuðningur kæmi inn í bekk, það væri viðbótarkennari sem sinnti öllum 

nemendum. Það eru aðstæður sem kennarar upplifa að mæti þörfum nemenda 

og samræmist hugmyndum um skóla án aðgreiningar. 

5.5 Skóli án aðgreiningar 

Það kom rannsakanda á óvart hve umræðan um hugmyndafræði og 

menntastefnu um skóla án aðgreiningar fékk lítið rými í viðtölunum. Kennarar 

upplifðu ekki neina togstreitu tengda skóla án aðgreiningar eða að hún væri 

umdeild, þeir virtust ekki hafa velt henni mikið fyrir sér en þeir veltu fyrir sér 

kennslu innan eða utan stofu eins og áður hefur komið fram. 

Þó að dregið hafi úr notkun hugtaksins sérkennsla í menntastefnunni og 

orðið sjálft ekki lengur þar að finna, töluðu viðmælendur hiklaust um 

sérkennslu og sérkennara. Þó var algengt að þeir notuðu orðið stuðningur við 

nemendur sem samrýmist orðnotkun í menntastefnunni. 

Kennarar allra skólanna sögðust ekki upplifa mikinn mun á skipulagi á 

stuðningi við nemendur með leshömlun með tilkomu nýrrar menntastefnu frá 

árinu 2008 nema að því leyti að nokkrir kennarar nefndu að nemendur með 

leshömlun væru meira inn í bekk, að ábyrgð á námi þeirra hefði færst meira 

yfir á umsjónarkennarann en jafnframt að kennarar tækju meiri sameiginlega 

ábyrgð. Þessa sameiginlegu ábyrgð tengdu kennararnir tilkomu 

teymiskennslunnar og að þeirra mati vinni teymiskennslan með hugmyndum 

um skóla án aðgreiningar.  

Aðspurðir út í hversu vel kennararnir teldu sig í stakk búna eftir sitt 

kennaranám undir það hlutverk að kenna nemendum með leshömlun benda 

niðurstöður til þess að þeir telja sig ekki nægilega vel undir það búna. Lítið 

hafi verið fjallað um slíka kennslu í kennaranáminu. Samrýmast þær 

niðurstöður því sem fram kom í niðurstöðum á viðamikilli rannsókn um 

starfshætti í grunnskólum hér á landi sem var að 83% starfsmanna grunnskóla 

eru sammála þeirri staðhæfingu að grunnskólakennarar hafi ekki þann 

undirbúning sem þarf til að sinna öllum börnum (Amalía Björnsdóttir og 

Kristín Jónsdóttir, 2010, bls. 9) 

Fram kom í máli sumra kennaranna að í raun hefði um árabil verið unnið 

samkvæmt hugmyndum um skóla fyrir alla „ég meina þetta er náttúrulega bara 

skóli fyrir alla og ég held maður sé bara alltaf að reyna að koma til móts við 

alla“. Spyrja má í framhaldi af þessu hver sé skilningur kennara á þeim mun 

sem er á skóla fyrir alla eins og hann birtist í lögum um grunnskóla frá 1974 

þar sem segir „Ríki og sveitarfélögum er skylt að halda skóla fyrir öll börn og 

unglinga á aldrinum 6 til 16 ára eftir því sem nánar segir í lögum þessum. Skóli 

þessi nefnist grunnskóli.“ (1.gr.) og menntastefnu sem byggir á hugmyndum 

um skóla án aðgreiningar fyrir skólastarf sem um langan tíma hefur boðið alla 

nemendur samfélagsins velkomna í skólann og boðið þeim upp á námsframboð 

við hæfi. Áhugavert er að hugleiða hvers vegna kennararnir upplifa svo litlar 

breytingar fólgnar í nýrri menntastefnu á sama tíma og menntastefnan hefur 

verið gagnrýnd innan skólasamfélagsins vegna þess að hún þykir erfið í 

framkvæmd þegar fjármagn fylgir ekki sem skyldi. Þetta sjónarmið kemur 

fram í rannsókn Albertu Tulinius, það er að kennurum þykir stefnan vera 

mannúðleg og réttlát en framkvæmdin ekki alltaf auðveld (2010, bls. 5).  

Í þeim skólagerðum sem urðu fyrir valinu í þessari rannsókn töldu 

kennararnir þær skólagerðir styðja við hugmyndir um einstaklingsmiðun og 

skóla án aðgreiningar, þ.e. skólar í fámennum samfélögum í dreifbýli. Töldu 

viðmælendur þessara breytinga gæta miklu minna í litlum einingum, þ.e. litlum 

skólum heldur en í stærri. Einn kennarinn sagði að „aðgreiningin hefur líklega 

aldrei orðið eins mikil í þessum litlu skólum“. Einnig sögðu kennarar í einum 

skólanum að auðveldara væri að vera með sveigjanlega kennsluhætti í minni 

einingum og að „við sem erum vön að vera í samkennsluhópunum erum 

kannski vanari líka sveigjanlegum og fjölbreyttum kennsluháttum.“ Kennarar 

skólans voru sammála um að nálgast þyrfti viðfangsefnin á marga vegu þegar 

aldurinn er mismunandi og námsefnið ekki það sama, þannig komist á 

sjálfkrafa einstaklingsmiðun og þar af leiðandi skóli fyrir alla og vonandi í 

flestum tilfellum án mikillar aðgreiningar. 

5.6 Svör við rannsóknarspurningum 

Ljóst er af niðurstöðunum að nokkurt samræmi var í svörum viðmælenda. Í 

svörum þeirra er ákveðinn samhljómur þó að greina hefði mátt einstaka raddir 

sem í ákveðnum þáttum voru á öðru máli. Hér á eftir verða niðurstöður og 

umræður dregnar saman í svör við rannsóknarspurningunum út frá þeim 

samhljómi sem finna mátti í svörum umsjónarkennaranna. 

Í niðurstöðum rannsóknarinnar má finna ýmis svör við fyrri 

rannsóknarspurningunni um hver sé reynsla og upplifun umsjónarkennara af 

kennslu nemenda með leshömlun. Í niðurstöðum kom fram að upplifun 

kennara hefur breyst til batnaðar með tímanum. Má rekja þær breytingar til 

aukinnar þekkingar, breytinga á viðhorfum til leshömlunar og auknu framboði 

á námsefni. Með breytingunum hefur námsleg staða nemendahópsins styrkst 

og þar af leiðandi bætt líðan þeirra. Í gegnum reynslu sína hafa kennararnir séð 

mikinn einstaklingsmun á nemendum með leshömlun eins og öllum öðrum 

nemendum. Á þetta við um nám, áhuga, virkni, metnað, námsframvindu, 

námsvitund, námstækni, líðan o.s.frv. Hins vegar töldu kennararnir að alltaf 

mætti gera betur og höfðu þeir aðallega áhyggjur af líðan og sjálftrausti 

nemendahópsins í ljósi þeirra námsörðugleika sem þeir þurfa að takast á við.  

Að mati kennaranna er ákveðið álag fólgið í því að kenna og hafa umsjón 

með nemendum með leshömlun en ekki kom fram í svörum þeirra að þeir væru 

að kvarta yfir því heldur frekar að óska eftir að kunna og vita meira og hafa 

meiri tíma til undirbúnings. 

Kennararnir voru meðvitaðir um að reynsla þeirra og upplifun mótaðist 

mjög líklega af þeim skólagerðum sem þeir kenndu í, sérstaklega þeir sem 

kenndu í fámennari skólunum. Í slíkum skólum væri auðveldara að vera með 

sveigjanlega og fjölbreytta kennsluhætti og koma þannig betur til móts við 

námsþarfir nemenda. Einnig voru þeir meðvitaðir um að mönnun væri góð í 

skólunum og þar af leiðandi væri auðveldra að mæta nemendahópnum. Draga 

má þá ályktun af þessum niðurstöðum að auðveldara geti verið að koma 

hugmyndafræði um skóla án aðgreiningar á í minni skólum. Í stærri skólum 

þarf e.t.v. meira ytra skipulag til að koma á fjölbreyttum kennsluháttum og 

samstarfi kennara sem koma að nemendum með leshömlun.  

Upplifun kennara sem þátt tóku í rannsókninni er að mestu leyti jákvæð 

eins og staðan er í dag. Þeir telja sig í samstarfi við aðra kennara þ.á.m. 

sérkennara geta mætt námsþörfum nemenda með leshömlun með 

árangursríkum hætti, að nemendahópurinn fái þann stuðning sem hann þarf á 

að halda þó alltaf megi gera betur.  

Svarið við fyrri rannsóknarspurningunni er margþætt en á heildina litið má 

segja að þeir kennarar sem rætt var við í þessari rannsókn hafi jákvæða reynslu 

og upplifun af kennslu nemenda með leshömlun þó að því geti fylgt ákveðið 

álag og áhyggjur af líðan nemendahópsins. 

Varðandi svarið við síðari spurningunni um hvort reynslan hafi breyst með 

tilkomu núgildandi menntastefnu þarf að hafa í huga þær skólagerðir sem 

kennararnir starfa í. Skólarnir eru staðsettir í fámennum samfélögum í dreifbýli 

og þéttbýli. Þar hafa um árabil allir nemendur í nágrenninu sótt í sinn 

heimaskóla þar sem skólarnir hafi unnið eftir hugmyndum um skóla fyrir alla 

og reynt að mæta öllum nemendum miðað við stöðu þeirra. Því hafi ný 

menntastefna frá árinu 2008 um skóla án aðgreiningar ekki haft miklar 

breytingar í för með sér þar sem um langt skeið hafi verið unnið eftir þeim 

hugmyndum sem þar koma fram. Víða í skólum er og hefur verið unnið í anda 

skóla án aðgreiningar og má þar finna þekkingu sem aðrir skólar geta lært af. 

Að mati kennaranna hefur reynsla þeirra af kennslu nemenda með 

leshömlun breyst á undanförnum árum en þeir rekja þær breytingar frekar til 

aukinnar þekkingar og breyttra starfshátta eins og teymiskennslu heldur en 

nýrrar menntastefnu. 

Svarið við síðari spurningunni er því að reynsla þeirra hafi lítið breyst með 

tilkomu núgildandi menntastefnu þar sem þeir unnu eftir þeim hugmyndum 

fyrir innleiðingu hennar. 

5.7 Ályktanir og framtíðarrannsóknir 

Draga má þá ályktun út frá niðurstöðunum viðtalanna að kennararnir sem 

kenna í minni skólum í fámennari samfélögum telji sig eiga auðveldara með 

að koma til móts við nemendur með leshömlun en kennarar í stærri skólum. 

Byggist það á því að í skólum þeirra liggur áralöng reynsla og hefð fyrir 

hugmyndum um skóla án aðgreiningar, í því að mæta þörfum allra nemenda 

þar sem ekki er um aðra skóla að ræða í nágrenninu og að aðgreining hafi ekki 

orðið eins mikil þar og stundum getur orðið í stærri skólum.  

Af niðurstöðunum að dæma hefur námsleg staða nemenda með leshömlun 

styrkst vegna aukinnar þekkingar og fræðslu, breyttra starfshátta og aukins 

framboðs af námsgögnum. Hins vegar hafa kennarar áhyggjur af líðan 

nemenda og sjálfstrausti. Þeir gerðu sér ekki almennilega grein fyrir því hver 

segði barni frá greiningu á leshömlun eða fylgdi henni vel eftir. Þeir sögðu frá 

því að ekki væri fjallað um leshömlun í kennaranámi þeirra og þá langaði að 

gera enn betur í kennslunni og vita meira um leshömlun. Af þessu má draga þá 

ályktun að bæti megi stöðu nemenda með leshömlun enn frekar með því að 

efla þekkingu kennara á leshömlun í gegnum kennaranámið. Einnig mætti efla 

sjálftraust og líðan nemenda með því að efla námsvitund þeirra með aukinni 

þekkingu kennara og aðkomu námsráðgjafa varðandi námstækni.  

Eins og áður hefur komið fram fylgja þessari rannsókn ákveðnar 

takmarkanir. Fjöldi viðmælenda er ekki mikill og skólagerðirnar eru einsleitar 

og einnig samfélögin sem skólarnir eru staðsettir í. Hefur það áhrif á 

niðurstöður rannsóknarinnar. Áhugavert væri í framhaldi af þessari rannsókna 

að gera sambærilega rannsókn í öðrum skólagerðum, í stærri samfélögum þar 

sem fjöldi nemenda í hóp er oftast meiri, álag á kennara því meira í hverri 

kennslustund og þar sem innleiðing menntastefnan um skóla án aðgreiningar 

hefur hlotið meiri gagnrýni vegna þeirra aðstæðna sem í skólunum eru þ.e. 

skortur á fjármagni, mönnun og sérfræðiþjónustu.  

Þar sem í máli kennara kom fram að utanumhald utan um námsframvindu 

nemenda með leshömlun skorti sem og skilvirka skráningu væri áhugavert að 

gera rannsókn á því með hvaða hætti skólar skipuleggi slíka skráningu. Ef til 

vill vantar skilgreint og markvisst skráningarkerfi sem auðveldar kennurum að 

fylgjast með árangri og framvindu og ef svo er væri mikils virði fyrir nám 

nemenda og störf kennara að slíkt kerfi yrði hannað. 

Einnig væri áhugavert að rannsaka frekar með hvaða hætti nemendum er 

sagt frá greiningu um leshömlun, hver segir þeim frá henni og hvenær. Þar að 

auki væri áhugavert að skoða hvernig nemendur eru studdir við að efla 

sjálfsþekkingu sína, námsvitund og námsfærni vegna leshömlunar sinnar. 

Slíkar rannsóknir gætu gefið upplýsingar um hvernig mætti þróa skólastarf í 

átt til þess að styðja enn betur við nemendur með leshömlun með því að bæta 

líðan þeirra og auka möguleika þeirra á innihaldsríku námi á öllum 

skólastigum, hvort sem það er á grunn-, framhalds- eða háskólastigi. 

6. Lokaorð 

Í aðdraganda þessarar rannsóknar voru margar spurningar í huga mér varðandi 

kennslu nemenda með leshömlun og skipulag á stuðningi við þá. 

Spurningarnar voru settar fram í rannsóknarspurningunum tveimur sem svarað 

var í niðurstöðum rannsóknarinnar.  

Ljóst er að með rannsókninni tókst að kanna þá þætti sem fram komu í 

markmiðum rannsóknarinnar, að kanna reynslu og upplifun umsjónarkennara 

af því að kenna nemendum með leshömlun. Einnig komu fram svör við 

undirmarkmiðum, kennarar upplifa að nemendahópurinn fái þann stuðning 

sem hann þarf á að halda, að komið sé til móts við námsþarfir þeirra og að þeir 

upplifa litlar breytingar á skipulagi á stuðningi við nemendahópinn með 

tilkomu núgildandi menntastefnu. 

Við gerð þessa lokaverkefnis hef ég áttað mig á því að sú togstreita sem ég 

hef upplifað í menntastefnunni er til staðar í skólakerfinu en kennararnir í 

rannsókninni virðast ekki láta hana hamla sér í starfi. Þeir reyna alltaf að vinna 

út frá því að upplifun nemenda þeirra sé jákvæð og að þeir bjóði nemendum 

það nám og aðstæður sem henta þeim best og þeim líði vel í. Skipulag á 

stuðningi er einstaklingsmiðað, námsgögn eru fjölbreytt og viðhorf jákvæð. 

Með þetta í farteskinu er upplifun kennara á kennslu nemenda með leshömlun 

góð, því geti fylgt álag og að þeir eru misvel í stakk búnir til að mæta 

nemendum með leshömlun í námi, þeir myndu vilja vita og geta gert meira. 

Það sem ég sé enn skýrar eftir framkvæmd þessarar rannsóknar en ég gerði 

áður er hversu mikilvæg mönnun í skólum er. Á það bæði við um mannauðinn, 

að kennarar hafi góða þekkingu í sínu fagi og að fjöldi starfsfólks væri nægur. 

Kennarar sem upplifðu að mönnun væri góð í skólanum gerðu sér grein fyrir 

kostum og mikilvægi þess við kennslu í fjölbreyttum nemendahópi. 

Teymiskennsla virðist hafa jákvæðari áhrif á reynslu og upplifun kennara 

en ég átti von á. Segja má að teymiskennsla, samstarf og samræður sé svar við 

vangaveltum mínum um að umsjónarkennarar beri einir og stundum óstuddir 

ábyrgð á námi nemenda sinna með leshömlun, misvel undir það búnir. 

Samstarf í teymi, við aðra kennara og þ.m.t. sérkennara skilar sér í faglegu 

skipulagi teymisins á námsframboði fyrir alla nemendur. Samstarf og dreifð 

ábyrgð víkkar sýn kennara á námsþarfir nemenda og eykur fjölbreytni í 

námsframboði. 



78 

Áframhaldandi skólaþróun á sviði teymiskennslu, innleiðing tækninýjunga 

í kennslu, þróun námsgagna sem nýtast nemendum með leshömlun og 

stuðningur við líðan og sjálfstraust miðar allt að því að efla enn frekar þátttöku 

og framfarir nemenda með leshömlun í skólastarfi.  

Vil ég að lokum endurtaka orð Nash: 

 
Öryggi, ástúð og þörfin fyrir að tilheyra eru grunnþarfir sem foreldrar 

og kennarar bera höfuðábyrgð á að mæta til að sjálfsmynd barna geti 

þroskast á jákvæðan hátt og þar með stuðlað að aukinni velferð barna 

með námsörðugleika (Nash, 2006, bls. 281).   

Fylgiskjal 1  Kynningarbréf til skólastjóra 

 

Kynningarbréf til skólastjóra 

Beiðni um leyfi fyrir rannsókn á reynslu umsjónarkennara af 

kennslu nemenda með leshömlun 

Ágæti skólastjóri, XXX. 

 

Ég undirrituð, er í meistaranámi á Menntavísindabraut með áherslu 

á sérkennslufræði við Háskólann á Akureyri. Um þessar mundir er ég 

að vinna að lokaverkefni mínu til M.A.-gráðu. Ég hef valið að gera 

rannsókn þar sem tekin eru hópviðtöl við grunnskólakennara. 

Markmið rannsóknar minnar er að fá upplýsingar um reynslu 

umsjónarkennara á mið- og unglingastigi af kennslu nemenda með 

leshömlun með tengingu við núgildandi menntastefnu. Um er að ræða 

eigindlega rannsóknaraðferð. Hún byggir á gagnasöfnun með 

rýniviðtölum við hóp einstaklinga sem þekkja vel til þess fyrirbæris sem 

rannsakað er hverju sinni. 

Leiðbeinandi minn er Hermína Gunnþórsdóttir (hermina@unak.is) 

lektor við Háskólann á Akureyri. 

Ég óska eftir leyfi þínu og samstarfi við að hafa samband við fimm 

kennara sem starfa í þínum grunnskóla og óska eftir viðtölum við þá. 

Niðurstöður úr viðtölunum verða síðan nýttar í MA-ritgerðina sem mun 

að lokum birtast í opnum aðgangi á Skemmunni. Kennarar og skólar 

taka þátt undir nafnleynd. Að verkefni loknu mun ég bjóða 

þátttökuskólunum kynningu á helstu niðurstöðum sem gagnast geta 

skólanum. 

Rannsóknin verður tilkynnt til persónuverndar og fyllsta öryggis 

verður gætt við meðferð og úrvinnslu gagna. Viðtalsupptökum verður 

eytt að rannsókn lokinni. 

 

Virðingarfyllst, 

_______________________________________ 

Hanna Ásgeirsdóttir 

ha130052@unak.is  

sími 8932269 

Fylgiskjal 2  Kynningarbréf til þátttakenda 

 

Kynningarbréf til þátttakenda 

Upplýsingar vegna rannsóknarinnar 

Reynsla umsjónarkennara af kennslu nemenda með 

leshömlun 

 

Ágæti kennari. 

 

Ég undirrituð, er í meistaranámi á Menntavísindabraut með áherslu 

á sérkennslufræði við Háskólann á Akureyri. Um þessar mundir er ég 

að vinna að lokaverkefni mínu til M.A.-gráðu. Ég hef valið að gera 

rannsókn þar sem tekin eru hópviðtöl við kennara. Með þessu bréfi óska 

ég eftir þátttöku þinni í verkefninu. Skólastjóri hefur samþykkt að ég setji 

mig í samband við kennara og óski eftir þátttakendum.  

 

Markmið rannsóknarinnar er að fá upplýsingar um reynslu 

umsjónarkennara á mið- og unglingastigi af kennslu nemenda með 

leshömlun með tengingu við núgildandi menntastefnu. Um er að ræða 

eigindlega rannsóknaraðferð. Hún byggir á gagnasöfnun með 

rýniviðtölum við hóp einstaklinga sem þekkja vel til þess fyrirbæris sem 

rannsakað er. Það væri heiður að fá að spjalla við þig um þína reynslu 

af því að kenna nemendum með leshömlun.  

 

Viðtalið mun fara fram á vinnustað þínum, á þeim tíma sem 

hópnum hentar. Viðtalið mun taka um 40–50 mínútur en það verður 

hljóðritað og myndað (til þess að auðvelda afritun úr rýnihóp). Eftir að 

það hefur verið afritað orðrétt verður upptökunum eytt. Nöfnum og 

staðháttum verður breytt í afrituninni þannig að ekki verður hægt að 

rekja niðurstöður rannsóknarinnar til þín eða þeirra sem þú fjallar um. 

Fyllsta öryggis verður gætt við varðveislu gagna og þér heitið algjörum 

trúnaði og nafnleynd.  

Ég legg áherslu á að þér er í sjálfsvald sett hvort þú tekur þátt í 

þessari rannsókn og þér er frjálst að hætta þátttöku hvenær sem er, án 

fyrirvara og án þess að gefa upp ástæðu. Einnig er þér heimilt að neita 

að svara einstökum spurningum í rannsókninni.  

 

Ég stefni á að hefja viðtölin í janúar og yrði ég þakklát fyrir að þú 

tækir afstöðu til beiðni minnar um þátttöku í rannsókninni svo fljótt sem 

auðið er.  

 
 

Virðingarfyllst, 

 

 

Hanna Ásgeirsdóttir 

ha130052@unak.is  

sími 8932269 

Fylgiskjal 3  Samþykkisyfirlýsing 

 

 

Samþykkisyfirlýsing  

vegna rannsóknarinnar  

Reynsla og upplifun umsjónarkennara af kennslu nemenda 

með leshömlun 

 

Ég undirrituð/undirritaður hef lesið kynningu á ofangreindri rannsókn og 

samþykki að taka þátt í rannsókninni eins og henni er lýst. 

 

Virðingarfyllst, 

_____________________________________ 

Fylgiskjal 4  Viðtalsrammi 

Rannsóknarspurningar 

Hver er reynsla umsjónarkennara af kennslu nemenda með 

leshömlun? 

Hefur sú reynsla breyst með tilkomu núgildandi menntastefnu? 

 

Viðtalsrammi 

Inngangur 

 Viðmælendur boðnir velkomnir og þeim þakkað fyrir að taka 

þátt 

 Ég kynni mig 

 Kynning á viðfangsefni rannsóknar 

 Framkvæmd viðtalsins útskýrt, mikilvægi upptöku, bæði hljóð 

og mynd, einn tali í einu 

 Skilgreining á leshömlun og nemendahóp rædd 

 Viðmælendur beðnir að kynna sig, nafn, aldur, starfsferill og 

starfsaldur (fylla út eyðublað) 

 Viðmælendur afhendi undirritað samþykkiseyðublað 

 

Spurningarammi 

Reynsla og upplifun - Meginspurning 

 Hver er reynsla og upplifun ykkar af kennslu nemenda með 

leshömlun?  

o Hver er upplifun ykkar af því að koma til móts við 

námsþarfir nemenda með leshömlun inn í bekk? 

o Hvers konar stuðning fá nemendur með leshömlun í 

sínu námi? 

o Finnst ykkur greining hafa breytt einhverju varðandi 

kennsluna? 

o Finnst ykkur greining hafa breytt einhverju varðandi 

upplifun nemenda af náminu?  

o Notið þið einhverjar sérstakar kennsluaðferðir fyrir 

nemendur með leshömlun? 

o Hvers konar stuðning teljið þið gagnast nemendum 

með leshömlun best? 

o Hvers konar námsgögn notið þið fyrir nemendur með 

leshömlun og hvað finnst ykkur um þau? 

o Notið þið tölvutækni í kennslu nemenda með leshömlun 

og ef svo er þá hvernig? 

 

Skipulag og fyrirkomulag lestrarnáms og stuðnings 

 Hver ber ábyrgð á lestrarnámi nemenda með leshömlun, útbýr 

námsaðlögun, markmið, finnur námsgögn o.s.frv.? 

 Hvernig er samstarfi þeirra sem að nemendunum koma 

háttað? 

o Hvernig fer námsmatið fram og eftirfylgni með því? 

 

Stuðningur og ráðgjöf við kennara 

 Hafið þið fengið ráðgjöf sérfræðinga í kjölfar greininga á 

leshömlun nemenda? 

o Fáið þið þann stuðning sem þið teljið ykkur þurfa við 

kennslu þessa nemendahóps og ef svo er þá frá 

hverjum?   

o Hafið þið fengið fræðslu um leshömlun í námi ykkar 

eða starfi? 

o Hvernig finnst ykkur þið í stakk búin til að sinna 

sérstökum þörfum nemenda með leshömlun? 

o Hvernig er sjálfstraust ykkar varðandi kennslu þessara 

nemenda? 

  

Nemandinn – sjálfsmynd og námsvitund  

 Hver finnst ykkur námsvitund þessara nemenda vera? 

o Finnst ykkur þeir gera sér grein fyrir námsþörfum 

sínum? 

o Finnst ykkur nemendahópurinn nýta sér úrræði sem í 

boði eru t.d. hljóðbækur, tölvutækni, rafbækur, 

lestrarstikur eða annað? 

 Hvernig upplifið þið sjálfsmynd, líðan og hegðun nemenda 

með leshömlun? 

 

Samstarf við foreldra 

 Hvernig er samstarfi við foreldra nemendahópsins háttað? 

o Er það með öðrum hætti en við foreldra annarra 

nemenda? 

 

Skóli án aðgreiningar 

 Upplifið þið breytingar á skipulagi á stuðningi við nemendur 

með leshömlun í skólanum með tilkomu menntastefnunnar um 

skóla án aðgreiningar frá 2008? 

 Hvernig gengur ykkur að mæta þörfum allra nemenda með 

sveigjanlegu og margbreytilegu námsumhverfi og 

kennsluháttum eins og fram kemur í reglugerð um nemendur 

með sérþarfir í grunnskólum? Hvað gengur vel, hvað ekki eins 

vel og þá hvers vegna? 

 

Að lokum 

 Eitthvað sem þátttakendur vilja bæta við 

 Stutt samantekt 

 Þakka fyrir þátttökuna 

 

 

 

 

 

 

 

 

 

 

 

 

 

 

 

 

 

 

 



93 

Fylgiskjal 5  Tilkynning til Persónuverndar 

 


